
ҒОЛИБЛАР ҚОНУНИ
Умрингнинг сўнгида қандай яшашни истасанг, шу бугуноқ шундай яшашни бошла. 
Марк АВРЕЛИЙ.
СЎЗ БОШИ
Сиз ўзингизни юқорироқ натижаларга эришишга лойиқ деб ҳисоблайсизми? Сизнинг орзуингиз бор, лекин турли мажбуриятлар ва кундалик юмушларга ўралашиб, кўп нарсадан ҳафсалангиз пир бўлганми?

Эйнштейннинг таъкидлашича, ҳар бир болада даҳо яширин бўларкан. Ҳа, ҳар биримизда Ғолиб бўлишга имконият ва ҳуқуқ бор.

Балким сиз, мен бир неча йил бошимдан ўтказган нарсаларни туяётгандирсиз. Ўшанда мен «йўл кўрсатувчи белгилар» — ҳаётда ўз ўрнимни эгаллашда ёрдам берадиган маслаҳатларни излаш билан банд эдим.

Ҳаммаси устозимга қарата: «сиздек омадга эришиш учун бор нарсамни қурбон қилишга тайёрман», деганимдан сўнг бошланди. У эса ишонқирамай бошини чайқаган эди: «Менинг бунга ишончим комил эмас, жаноб Шефер».

Мен унга мақсадларим жиддий эканини айтдим, у деди: «Унда ҳузуримга ҳафтасига уч марта ўқиш учун келинг. Эшитганингизни ёзиб олинг, сизга нима десам шуни қилинг».

Аввалига мен ўзим учун муваффақият ва бахт формуласини топишга ҳаракат қилдим, лекин бундай формула мавжуд эмас, албатта.

Шунда мен устозимдан олдимдаги муаммоларни ҳал этишда ёрдам сўрадим. Лекин кутган нарсам бўлмади. Мен билан бирга қийин вазиятларни таҳлил қилиш ўрнига устозим ғолиблар қонунини тушунтира кетди. Аввалига менга тушунарсиз кўринган гаплар, алал-оқибат доҳиёна кўрсатмалар бўлиб чиқди. Мен бугунги муаммоларимни ҳал этишнигина эмас, келажакда асқотадиган билимларга ҳам эга бўлдим.

Албатта, ҳозир ҳам муаммоларга дуч келаман, лекин доим ўзимга ўзим савол бераман: «Бу хусусда устозим нима деган бўлар эди?» Ахир мен ҳанузгача унинг овозини эшитаман, сиймосини кўраман, мададини сезаман.

Ҳаётимда шундай онлар бўлганки, атрофимдагилар хатти-ҳаракатларим тўғри эканлигидан мени шубҳалантиришган. Лекин бундай ҳолатларда устозимнинг бир гапини ёдга олардим: «Мени бир нарса жуда жаҳллантиради: бир инсоннинг ўзгалардан нафратланиши. Бу ҳол бошқаларнинг муваффақият ва бахтга эришишига унинг имконият бермаслигида яққол кўринади. Ҳеч ким «эслаб қол буни» — ҳеч ким бошқаларга қарата: «Сен ҳеч қачон яхши ҳаёт кечира олмайсан!» дейишга ҳақли эмас. Ва ҳеч ким бу сўзларни ўзига ўзи ҳам айтмаслиги шарт».

Ҳамма ҳам ҳаётда бундай устозга дуч келмайди. Шу сабабли мен ушбу китобни ёздим. Унда мен бир вақтлар ўзим ўрганган муваффақият принциплари мужассам.

Қанчалик ғалати бўлмасин, китобда вақт синовидан ўтган ва кўҳна ҳақиқатлар ёритилган. Уларнинг баъзилари ҳаммага маълум ва машҳур бўлса-да, лекин амал қилинмайди. Уларнинг ичида шундайлари ҳам борки, бизга у ўн йилдан буён таниш, лекин фақат ўн биринчи йилга бориб унинг мағзини чақамиз.

Китобни ўргана туриб, уч нарсани ихтиро қиласиз.

Биринчидан, баъзи қонунлар бошқаларига зиддек таассурот пайдо бўлади. Кимгадир бу ҳол танқид учун асос бўлар. Лекин ғолиблар қонуни ҳаётимизни бошқаради ва у ана шундай парадоксларга тўла. Бир-бирига зиддек кўринган ҳол эса аслида бир бутун нарсанинг икки таркибий қисми ҳисобланади.

Иккинчидан, сиз такрорларга дуч келасиз. Бу орқали мен баъзи қонунлар ўзаро боғлиқ эканлигини таъкидламоқчиман. Фақатгина уларни боғлиқ ҳолатда ўзлаштирибгина ҳаётингиз фаровонлиги учун интила оласиз.

Учинчидан, ғолиблар қонунига амал қилиб яшаш осонгина эмаслигини тушунасиз. Бироқ, бу йўлда ирода ва куч топилади сизда. Сиз исталган вақтда ҳаётингизни ўзгартиришингиз мумкин. Муваффақият кўпам омадга боғлиқ эмас. Муваффақият — маълум бир принципларга асосан қурилган ҳаёт тарзингизнинг натижасидир.

Ҳа, бундай ёндашув ҳаммага ҳам ёқмайди. Кўпчилик ўзини қурбон сифатида кўришга мойилроқ. Бу ҳолда уларнинг ихтиёрида осонгина баҳона бор-да!

Бироқ ҳақиқат шундан иборатки, айнан ўзингиз ниманидир танлашингизга тўғри келади! Ҳаммаси сиз тушиб қолган вазиятга эмас, ўша вазиятдан қандай фойдаланишингизга боғлиқ. Сиз, мен, у — ҳар биримизда ғолиб бўлишга имконият бор. Бу китобда кўплаб «рецепт»лар борки, уни дарҳол ўзингизда синаб кўришингиз мумкин.

Умид қиламанки, «Ғолиблар қонуни» кўнглингизга ёруғлик олиб кириб, сизни буюк ишларга илҳомлантиради. Шу йўлда сизга қуйидагиларни тилаб қоламан:

Ўз орзуларингизни рўёбга чиқаринг.

Кундалик ҳаётингизни ёрқин ҳодисалар билан безанг.

Бўлишингиз мумкин бўлган инсонга айланинг.

Самимият билан, сизнинг Бодо Шеферингиз.
 

 
1-ҚОНУН. ҚАРОР ҚАБУЛ ҚИЛИНГ
Бир кичик жилға бор экан. У улкан чўлнинг четигача оқиб борибди. Шунда у: «Қўрқма! Олдинга қараб оқавер» деган товуш эшитибди. Бироқ жилға учун янги ва синалмаган ерга кириш жуда қўрқинчли эди. У ўзгаришлардан чўчирди. Албатта, унинг янада каттароқ дарё, денгиз сифатида қизиқроқ ҳаёт кечиргиси келар, лекин таваккал қилиб ўзида ниманидир ўзгартиришдан қўрқарди.

Бироқ бояги товуш яна жаранглабди: «Агар ҳозир олға қадам босмасанг, нималарга қодир эканлигингни ҳеч қачон билмайсан. Шунчаки ишон, янги ҳаётда ҳам сенга яхши бўлади. Тинчлан ва илгарига оқ».

Шунда жилға олға оқишга қарор қилибди. У анча қийналибди. Чўлнинг жазирамаси унинг жамики сувини буғлатиб юборибди. Унинг зарралари осмонга кўтарилиб, булутга айланибди. Шамол булутни бир неча кун чўл устидан ҳайдаб ўтибди ва денгизга етибди. У ерда ёмғир бўлиб денгизга қуйилибди.

Жилғанинг ҳаёти энди ўзи орзу қилганидан ҳам ёрқинроқ ўта бошлабди. Денгиз тўлқинларида узоқ-узоқларга кетар экан у жилмайганча ўйлабди: «Ҳаётим бир неча марта ўзгарди, лекин ана энди мен ўзимга айландим».

* * *

Инсонлар нимагадир журъат қилишда қийналишади, айниқса, таваккал қилиш зарур бўлган ҳолатларда. Бизни номаълумлик даҳшати чўчитади. Ахир одатий турмуш тарзи, яшаш шароити, дўстлар ва танишлар даврасини ўзгартириб юборувчи ҳолат ҳам рўй бериши мумкин-да. Бироқ энг катта ўзгариш инсоннинг ўзида кузатилади. Айнан шу ҳолдан кўпчилик қўрқади. Аввалгидек қолиш ёки яхши томонга ўзгаришни айнан ўзингиз танлайсиз. Эсда тутинг: ҳар қандай ўсиш, ҳар қандай ўзгариш қарор қабул қилишдан бошланади.

Нотўғри қарор олдидаги қўрқув ҳам катта бўлади. Инсон таниш, хавфсиз ҳудудни тарк этиб, қандайдир ўрганилмаган нарсага дуч келиб қолишдан хавфсирайди. Бироқ бу қадам сизга ўсиш учун имконият беради. Бу сизнинг энг катта имкониятингиз.

ҲАР ҚАНДАЙ ҚАРОР ЙЎҚОТИШЛАР БИЛАН ЧАМБАРЧАС
Бирор бир қарорга келар экансиз, сиз қолганларини бекор қиласиз —ўзга истакларингизга нуқта қўясиз.

Ҳар қандай жиддий қарор ўтмиш ва келажакдан бирини танлашни мажбур қилади. Хаёлларингиз эришган нарсаларингиз билан қолишга ҳам мажбурлаши мумкин. Бироқ бу ҳолда, сиз барча янги имкониятлардан воз кечган бўласиз. Бу эса орзуларингиз рўёби ва келажакда яхшироқ яшашдан айрилдингиз дегани. Бироқ сиз ўтмишингиздан воз кечиб, ўзингизни бутунлай мақсадларингиз ва интилишларингизга бағишлашингиз ҳам мумкин.

«Мустаҳкам» ўтмишни қўлдан чиқармай туриб, орзуга интилиш мумкин эмас. Сиз ёки одатланиб қолган ҳаётингиздан воз кечасиз, ёки орзуларингизни рўёбга чиқариш имкониятидан.

Нимани танлайсиз? Ўтмишними ёки яхши яшаш имкониятини? Бу саволга жавобни фақат ўзингиз биласиз. Қандайдир ўзгариш бўлиш-бўлмаслиги сизнинг хоҳишингизгагина боғлиқ. Ёдда тутинг: ҳар қандай ўзгаришлар қарор қабул қилишдан бошланади. Сиз нимадандир воз кечишга мажбур бўласиз. Бу учун жасорат керак.

ЖУРЪАТСИЗЛИК ЎСИШГА ТЎСИҚ БЎЛАДИ
Африкада маймунларни қандай тузоққа туширишади, биласизми? Овчи тухум катталигидаги тошни дарахтнинг диаметри 6-7 см келадиган кавагига солиб қўяди — бу ҳолда ўзини худди бирор сирли ишни бажараётгандек тутади. Маймунлар эса сал наридан уни қизиққонлигидан ёрилиб кетай дея кузатиб туришади.

Кейин овчи бир неча метр нарига кетади. Шу ондаёқ дарахт олдига маймунлардан бири югуриб келади ва қўлини кавакка тиқади. У тошни ушлаб, ташқарига тортмоқчи бўлади. Бироқ кавак диатметри кичиклик қилади. Тўғри, маймун истаган дақиқада тошни қўйиб юбориб, қўлини чиқариб олиши мумкин. Бироқ, у бундай қилолмайди! Овчи эса келиб, маймунни ушлайди ва қопга солади.

Худди шу тарзда биз кўпинча ўтмишимиздан воз кеча олмаймиз. Унга ёпишиб олиб, янги ва бахтлироқ ҳаётдан воз кечиб, биз ўз қўлимизни боғлаймиз. Шунда олдимизда ўта муҳим савол пайдо бўлади: ўзи нимага эришмоқчимиз?

Теодор Рузвельт шундай деган: «На ғалаба, на мағлубиятга ўрин бўлмаган ҳаёт билан яшаётган ўртамиёналарнинг севинч ва изтиробларсиз ҳаётидан кўра, кўплаб омадсизликларга дучор бўлсанг-да, буюк ишларга журъат қилиб, ғалабага эришиш муҳимроқ».

Ғолиблар ҳеч қачон ўзини қониқтирмаган вазиятга ёпишиб олмайди. Улар таваккал қилишга тайёр, чунки ҳар қандай натижа ўзини қониқтирмаётган ўша ҳолатдан яхшироқ эканини тушунишади. Европадаги одамларнинг кўпчилиги учун қашшоқлик — оч қолиш эмас, воқеликни қабул қилишни ўтмаслаштирувчи ҳолат ҳисобланади.

Мағлубиятга учрашни истамай юритилаётган ўйин ва ғалаба қозониш учун ўйналаётган ўйин орасида жузъий фарқ бор. Ютқазишни истамаётган киши таваккал ва хавфлардан огоҳ бўлишга ўралашиб қолади. Ютишни мақсад қилган киши эса ғалаба учун имкониятни кўради. Сизнингча, бу инсонларнинг қай бири бахтлироқ?

ҚАРОР ҚАБУЛ ҚИЛИШИНГГА ТЎСИҚ БЎЛУВЧИ САБАБЛАР
1. Кўпчилик бутун умр бир иш билан машғул бўлиш керак, деб ўйлайди
Бироқ кўпчилик касбни ўсмирлик чоғида — ҳали кўп нарсани билмайдиган ва тушунмайдиган ёшида танлайди-ку! Балки, ўшанда тўғри қарор қабул қилингандир, эҳтимол, нотўғри. Агар нотўғри бўлса, янги қарорлар ҳақида бош қотириш керак. Ўзингизга савол беринг: қилаётган ишингиз ўзингизга ёқадими? Ахир сиз жуда ёмон кўрадиган ишга ҳар кун қатнаш учун бутун умр камлик қилади-ку! Нима иш қилаётганингиз муҳим эмас, балки сиз кимдир орзу қилган ишни қилаётгандирсиз, эҳтимол?

2. Кўпчилик қарорни кейинроқ ҳам қабул қилса бўлади, деб ҳисоблайди
Бироқ қарорни кейинроққа сурадиган кишилар бора-бора ўзига ишончни йўқотади, чунки «қарордан воз кечиш» деган тушунчанинг ўзи йўқ. Сизнинг «қарор қабул қилмадим» деганингизни ўзиёқ қарор! Сиз ҳаммаси аввалгидек қолишини хоҳладингиз. Бошқача айтганда, сиз ҳеч нарсани ҳал қилишни истамадингиз. Бироқ бундай ҳолат катта қувват талаб қилади. У сизни бўғади ва эркин ҳаракатингизни чегаралайди.

Бироқ одамлар бир нарсани танлаш ҳеч қачон кеч эмас, деб ҳисоблашади. Бу хулоса нотўғри эканини мақсадингизни эскалатор (ўзи ҳаракатланувчи зина) зинаси дея тасаввур қилиб, ўзингиз исботлашингиз мумкин. Мақсадингиз бир жойда тўхтаб турмайди — у сиздан узоқлашаверади. Агар қарор қабул қилишни яна бир пас кечиктирсангиз у энди қўл етиб бўлмас жойга бориб қолади.

3. Кўпчилик «нотўғри» қарор қабул қилишдан хавфсирайди
Нотўғри қарорнинг ўзи йўқ нарса. Қарор қабул қилар экансиз, сиз муқобил вариантларнинг ҳаммасидан воз кечасиз, шу сабабли, бошқача қарор қабул қилганингизда ҳаётингиз қандай бўлишини билмайсиз.

Мисол: Денгиз ёққа тоққа саёҳатга отланмоқчисиз. Сиз тоққа боришни танладингиз. Бироқ тоғда ўн кун ҳам ёмғир ёғди. Кўпчилик бу ҳолатда: «нотўғри қарор қабул қилибман», дейди. Улар ҳақми?

Унчалик эмас. Ахир сиз денгизда сиз билан нима бўлишини билмайсиз-ку?! Балки у ерда ичоғриқ бўлиб, тўшакда ётиб қолардингиз...

Агар тоғда ўзингиз бир умр кутган инсонни учратиб қолсангиз сиз дарҳол қарорингизнинг «тўғри» ёки «нотўғри»лиги борасидаги нуқтаи назарингизни ўзгартирасиз. Ҳақиқат шундан иборатки, бошқача қарор қабул қилганингизда ҳаётингиз қандай бўлишини ҳеч қачон била олмайсиз! Яхшилаб ўйлаб қаралса, ҳар қандай қарор йўқ қарордан кўра яхшироқ.

4. Кўпчиликнинг фикрича, қарорлар осонгина ва оғриқсиз қабул қилинади
Ўз-ўзидан пайдо бўлган қарор идеалдек туйилади. Шу сабабли инсонлар кўпинча бошқа қарорлар ўзининг жилвасини йўқотиб, яккаю-ягона қарор қоладиган вазиятни кутиб яшашади. Бироқ, улар шуни ҳисобга олишмайдики, бу ҳолатда гап аллақачон қарор устида бормаяпти. Шунчаки, улар учун ўзга йўл қолмайди.

Сиз қачонки икки муқобил қарорни баҳолай олсангизгина қарор кучга киради. Сиз рад этган қарорингизни қанчалик юқори баҳолай олсангиз, қабул қилган қарорингиз шунчалик қадрга эга бўлаверади.

Ўзингизни янада ҳурмат қилишни истасангиз, тезда қарор қабул қилишни ўрганинг. «Журъат мушагингиз»ни шуғуллантиринг.

ҚАРОР ҚАБУЛ ҚИЛИШДА ЎЗ ТАҚДИРИМИЗНИ БЕЛГИЛАБ ОЛАМИЗ
Тасаввур қилинг, келажакда ҳаётингизда янги инсон пайдо бўлади. Унда уйингиз ва машинангиз калити бор. У уйингизда яшайди ва сизнинг столингизда ўтиради. У сизнинг машаққатли меҳнатингиз билан топилган қадрли нарсаларингиздан фойдаланади. У сизнинг банкдаги ҳисоб-рақамларингизни текшириб туради, меҳнатингиз самарасини назорат қилади. У сизнинг тўшагингизда ухлайди! Кўзгуга қаранг — сиз у инсонни кўрасиз. Ҳа, бу сизсиз! Сиз ўзингиз бугун қабул қилинаётган қарорлар ва босилаётган қадамлар воситасида бу инсонни яратдингиз.

Бу инсон қандай кўринишга эга? У қандай яшайди? У нима қилади? Кимлар билан дўстона муносабатда бўлади? У шод-хуррам ҳаёт кечира оладими?

Бу саволларнинг жавоби бугун қабул қилаётган қарорларингизга боғлиқ. Ўзига ўзи паст баҳо берувчи инсонлар таваккал қилишдан қочиб, ўзини ҳимояламоқчи бўлишади. Шу сабабли, кўпчилик аслида ўзига ёқмаган нарсага ёпишиб олади. Бироқ, ҳеч қандай лаззат туймасдан бутун умрни яшаб қўйиш энг катта хавф эмасми? Шу сабабли бир ишбилармон шундай деган эди: «Таваккал қилинглар. Осмонда эмас, Ердасиз. Йиғилиб тушмайсиз».

Қарор қабул қилар экан, ғолиблар нима истаётганини дастак қилиб олишади. Улар қарорни тезда ва узоқ муддатга қабул қилишади. Бироқ аксарият инсонлар қарор қабул қилишда имиллашади, уни дам-бадам ўзгартириб туришади. Ғолиблар жуда тез қарор қабул қилишади, чунки улар билишади: ёмон қарор ҳам йўқ қарордан кўра яхшироқдир. Бундан ташқари, улар нима истаётганини яхши билишади. Қарорларни тезда қабул қилиш хусусияти ўз-ўзини қадрлаш тушунчасига асосланади. Агар ўзингиз учун нима қадрли ва бебаҳо эканини билсангиз, қарор қабул қилишда қийналмайсиз.

АМАЛИЙ МАШҚЛАР:
Бугун мен қарор қабул қилишдаги кўникмаларимни такомиллаштираман. Бунинг учун қуйидагиларни бажаришни ваъда қиламан:

1. Мен тезда қарор қабул қилишни ўрганаман. Мен ўзимда «журъат мушаги» бор деб тасаввур қиламан ва у қарор қабул қилганим сайин кучайиб бораверади. Менюни 15 дақиқа ўрганиб чиқиб, биттагина таом буюрадиган инсонлар бор. Қандайдир мазасиз таом тановвул қилиб қўйиш хавфи пайдо бўлса-да, энди менга ошхонада нима еб-ичишни танлаш учун 30 сония кифоя қилади. Шу бугундан бошлаб, майда-чуйда қарорлар учун 30 сониядан ортиқ вақт сарфламайман.

2. Ҳар қандай қарорни қабул қила туриб, ўзимга қуйидаги саволларни бераман: «Оқибат нима бўлади?» ва «Мен ва атрофимдагиларга бунинг фойдаси тегадими?» Шу йўл билан мен ўзимни ўзим тушунишга ҳаракат қилиб бораман.

3. Мен қуйидаги саволларга ёзма жавоб бераман: «5 йилдан сўнг ким бўламан?», «5 йилдан сўнг нима қиламан?», «5 йилдан сўнг менинг нималарим бўлади?». Барча қарорларимни олдимга қўйган мақсадларим билан солиштириб бораман. Шу йўл билан мақсадим сари интиламан.

4. Агар олдимда мураккаб танлаш турган бўлса ва анча вақтдан буён қарор қабул қилолмай юрган бўлсам, турли варинтларни қоғозга тушираман ва тажрибали инсонлар билан маслаҳатлашишга эҳтиёж бор-йўғлигини ўйлаб кўраман. Энг асосийси — шу иш юзасидан қарор қабул қилишнинг охирги муддатини белгилаб оламан.
ҒОЛИБЛАР ҚОНУНИ. 2-ҚОНУН. ДОИМ ЎҚИНГ ВА ЎСИНГ

Дунёнинг яралиши ҳақидаги ҳинд афсоналарига кўра, Худо аввал чиғаноқни яратиб, уни денгизнинг тубига тушириб қўйибди. Чиғаноқ у ерда бир хил, мазмунсиз ҳаёт кечира бошлабди. Унинг кун бўйи қилган иши ойқулоқларини очиб, танасига бироз денгиз суви ютиб, нафас олишдан иборат экан. Шундай қилиб кунлар ўта бошлабди.

Шундан сўнг Худо бургутни яратибди. Унга исталган жойга учиш имконияти ва эркинлигини берибди. Бургут учун ҳеч қандай тўсиқ йўқ, лекин бундай озодликнинг ҳам ўзига яраша товони бор экан. У ҳар куни ўзига ўзи емак ахтариб топишга мажбур экан. Айниқса унинг полопонлари пайдо бўлгач, унинг бу муаммолари икки ҳисса ортибди — у уззу-кун осмонда парвоз этиб, егулик ахтариш билан банд бўла бошлабди. Бироқ бургут шундай ҳаётга жон-жон деб рози бўлибди.

Шундан сўнг Худо инсонни яратибди. Унга чиғаноқ ва бургутни кўрсатибди ва «қандай ҳаётни танлайсан?» деб сўрабди.

* * *

ДОИМ ЎҚИШ ВА ЎСИШ (ДЎЎ)
Бизда икки ҳаётий моделдан бирини танлаш имконияти бор. Чиғаноқ ўз истиқболларини кенгайтириш имкониятини қўлдай бой берган инсон тимсолидир. Шу сабабли у бутун умр бир хил иш билан банд бўлишга маҳкум. Наполеон Хилл кунлардан бирида шундай деганди: «Одамларнинг баъзилари кўп егани учун ўлади, баъзилари кўп ичгани учун, учинчилари эса қиладиган бошқа иш қолмагани учун».

Бургутдек яшашни истаганлар ўзларига мураккаб йўлни танлайди. Бу йўлдан ўтишнинг ягона имконияти мавжуд — ўсаётганимиз, ўрганаётганимиздан хурсанд бўлиш. Қанчалик кўп билсак шунчалик ўсаверамиз, шунчалик эркин бўлаверамиз. Ҳаётдаги ҳар қандай қийинчилик ва муаммоларни навбатдаги сабоғдек қабул қилиш керак.

ДЎЎнинг ҳаётий фалсафаси тўрт асосий омилга асосланган:
1. ЎСИШ СИЗНИНГ ГЕНЕТИК КОДИНГИЗДА МАВЖУД
Тирик ва жонсизни қандай фарқласа бўлади? Жамики тирик нарса ўсади! Айнан шу жиҳати билан тош марвариддан фарқ қилади. Ўсиш ва ўзгаришлар тугаган заҳоти ўлим юз беради. Шундай қилиб, ўсиш — ҳаётнинг хоссаси ҳисобланади. Лекин бизнинг ҳолатимизда гап шунчаки ўсиш устида эмас, мақсад сари йўналтирилган эволюция (ривожланиш) ҳақида бормоқда. Бу ўсиш ҳаётга чанқоқликни ошириш ва ривожлантиришга қаратилган.

2. ДЎЎ — ИНСОННИНГ АСОСИЙ ЗАРУРИЯТИ
Болаларни кузатар эканмиз, табиатимизда бутун умр ўсиш ва ўрганиш зарурияти чуқур ўрнашганини англаб оламиз. Болалар доим бир нарсаларни тадқиқ қилиб, ўрганишади ва ўз қобилиятларини такомиллаштиришади. Бу ҳолатда улар ҳар қандай саргузашт ва таваккалларга таппа-тайёр. Ўйланиб қоласан киши, болалар бунча куч-қувватни қаердан олишига. Балки ўз заруриятини қондиришга интилганда инсонда қўшимча куч-қувват пайдо бўлиши ҳақиқатдир?

Таққослаш учун ўсишдан тўхтаган ва ҳеч нарсани ўрганмаётган инсонларни кузатинг. Гарчи улар вақтини кўнгилдагидек ўтказишга уринаётган бўлса ҳам, уларнинг бахтлилари жуда озчиликни ташкил этади. Сабаби оддий: агар сиз ўсиш ва ўрганишни бас қилган бўлсангиз ҳаёт қуруқ ва бемаъни бўлиб қолади. Қондирилмаган заруриятлар ҳаётга чанқоқлигимиз ва куч-қувватимизни сўриб олади.

3. ИНСОННИ ЯХШИЛИККА УНДАМАГАН БИРОРТА ДИН ЙЎҚ
Мен бу ерда диндорлик ҳақида гапирмоқчи эмасман, шунчаки, жаҳон динларининг барчаси инсониятнинг ички заруриятлари ва орзулари — ёмонликдан қутқариш, илм олиш, ёруғлик, тинчлик, яхши ҳаёт ва абадий муҳаббатни намойиш қилади. Бироқ буларнинг барча умумий бир нарсага бориб тақалади: инсон ўзгариши ва ўрганиши керак. «Қандай бўлсанг шундайлигингча қол», деган бирорта дин йўқ.
4. ИСТАЛГАН ИҚТИСОДИЙ ТИЗИМ ВА ИСТАЛГАН КОМПАНИЯ БИР ПРИНЦИПГА АСОСЛАНАДИ: ТЎХТАШ КЕРАК ЭМАС!
Компания ё ривожланади, ё кучсизланади. Қандайдир маълум бир даражада қолиш учун уринишлар рақобатчилар билан курашда мағлубиятга олиб келади. Ҳар қандай ишбилармон ўсишни ўрганиши керак, акс ҳолда у тобора кучсизлана боради. Эдвардс Деминг сифат тушунчасини қуйидагича тушунтиради: «Сифат қандайдир маълум бир стандартни ушлаб туриш эмас, доимий такомиллашишнинг жонли ва динамик жараёнидир».

Агар сиз ҳаёт қонуни, эволюция принципини бузсангиз, ўз эҳтиёжларингиз, интилишингиз ва иқтисодий мақсадга мувофиқликка зид ҳаракат қилсангиз қандай бахтли бўла оласиз? Ўқиш ва ўсиш — ҳаёт мазмунининг ажралмас таркибий қисмларидир. ДЎЎ ёрдамида қўлга киритишимиз мумкин бўлган нарсаларга ҳеч қандай мўъжиза ёки сеҳр билан эришиб бўлмайди.

ДОИМ ҚАБУЛ ҚИЛИНАДИГАН ҚАРОР
Балки у ёки бу ҳаёт тарзига оид қарорни бир марта қабул қилиш етарли, деган тасаввур пайдо бўлар. Бироқ биз кунларнинг бирида қабул қилинган ўша қарорни доим қувватлаб туришимиз керак.

Биз ўзимизни доим китоб ўқишга, кундалик юритишга, семинарларга қатнашишга, нималарнидир ўрганишимиз мумкин бўлган инсонлар билан мулоқотга киришишга мажбурлашимиз керак.

Инсонлар ўсиш ва ўқишни йиғиштириб қўйишларига иккита сабаб бор:

Биринчидан, уларнинг янада яхшироқ бўлишларига кўзи етмайди. Аслида эса, билим олиш ва ўсиш учун чегара йўқ.

Иккинчидан, бу лоқайдлик. Шунчаки беозор кўринса-да, бу инсонга зарар етказиши мумкин бўлган энг ёмон одат. Доим ўқиб-ўсмас эканмиз, шубҳасиз, анча паст ҳаётий даражага тушиб қоламиз.

Бироқ энг катта хавф «Орқага бироз қадам ташлаш унчалик зарар қилмайди», деган фикрда!

БАҚА УЧУН ТУЗОҚ
Агар бақани иссиқ сувли идишга солсак нима бўлади? У дарҳол «Бу жой ноқулай экан, тезроқ туёқни шиқиллатиш керак» дейди ва дарҳол сакраб чиқади. Агар ўша бақани совуқ сувли идишга солиб, идишни остидан қиздирсак-чи? Бақа ўзини эркин тутади. У албатта борган сари иссиқ бўлаётганини сезади, бироқ «ортиқча иссиқнинг зарари йўқ», деб ўйлайди ва алал-оқибат пишиб қолади. Хулоса: ҳаётда жуда кўп нарса аста-секин тўпланиб қолади. Масалан, қарзлар билан ана шундай бўлади. Масалан сиз индин куни уйғониб, олтмиш саккиз минг евро қарзингиз борлигини сезиб қолсангиз, дарҳол даҳшатга тушиб қоласиз. Бироқ бу ҳодиса босқичма-босқич амалга ошса — бугун тўққиз евро, эртага ўн тўрт евро — сиз буни жиддий қабул қилмай қўясиз. Бироқ ҳаётда ҳамма нарса тўплана боради. Куни келиб қарзларингиз сизни эркин нафас олдирмай қўяди. Агар эртага уйғониб, тарозида вазнингизни ўлчатсангиз-у, нақ 30 килога семирганингизни билиб қолсангиз ташвишланасизми? Албатта! Бироқ бу ой ичида 1 кило, кейинги ойда яна 1 килога семириб бораверсангиз, сиз бунга фожеа сифатида қарамай қўясиз. Бақани эсга олиб, тенденциялар ҳақида фикр юритинг. Майда-чуйдаларга беэътибор бўлманг. Улар доим тўпланиб боради. Ҳар қандай арзимас нарса сизни ё мақсад сари яқинлаштиради, ёки ундан узоқлаштиради. Ҳеч қачон ўртача, нейтрал ҳолат бўлманг! Шунинг учун ўзингизга доим шу саволни бериб юринг: «Мен қайси томонга интилаяпман?»

УЗОҚ МУДДАТЛИ ТЕНДЕНЦИЯЛАРНИ АНИҚЛАШ
Бугун бир дона олма ёки шоколад ейишимиз, китоб ўқиш ёки телевизорда сериал томоша қилишимиз, 10 еврони сарфлаш ёки иқтисод қилишнинг бир қараганда қандай фарқи бор-а?..

Бироқ орадан 10 йиллар ўтгач сиз бундаги фарқни яққол сезасиз. Шоколад, сериал ва пулни сарф қилиш семириш, юзакилик ва қашшоқликни келтириб чиқаради. Мевалар, яхши китоблар ва иқтисод — саломатлик, билим ва фаровонликни. Сиздан доим доҳиёна қарорлар қабул қилишни ҳеч ким кутмайди. Бироқ ҳаёт қабул қилган қарорларимизнинг умумий суммасидан иборатдир, бунда лоқайдлик ёмон маслаҳатчи ҳисобланади.

Бир ота тинчгина ишлашни хоҳлабди ва ўғлини бир муддат нимагадир банд қилиб қўйиши зарар бўлибди. Ота қандайдир журналдан дунё харитасини топиб олибди ва уни бўлаклаб ўғлига қайта йиғишни топшириқ қилиб берибди.

Бироқ дам ўтмасдан ўғил харитани тўғри йиғиб олиб келибди. Ота бунга қийинчилик билан ишонибди, ўғил эса тушунтирибди: «Хаританинг орқа томонида аллақандай инсоннинг сурати бор экан. Суратни йиғиш қийин эмас, шу сабабли мен агар бу инсон суратини тўғри йиғиб чиқсам, жаҳон харитаси ҳам тўғри йиғилади, деган қарорга келдим».

ДЎЎнинг моҳияти мана шу ерда билинади. Биз ўзимиз қабул қилган қарорлар йиғиндисидан иборатмиз, йиғинди эса келажагимиз қандай бўлишини белгилаб беради. Агар биз тўғри «йиғилган» бўлсак, «жаҳон харитаси» ҳам кўнгилдагидек бўлади.

ПЭТ РАЙЛИ
Америка баскетболи тарихида энг буюк мураббий «Лос Анжелес Лейкерс» жамоасини бошқарган Пэт Райли ҳисобланади. 1986 йилда жамоа ўйинчилари энди бошқа ўса олмаймиз, деган тўхтамга келишади. Бироқ мураббий ўйинчилардан ўйинни бор-йўғи 1 фоизга яхшилашни сўрайди. 1 фоиз бу кулгили даражада кичик катталик.

Бироқ Райли ўйинчилар учун кичикроқ ҳисоб-китобни амалга оширади. Агар 12 та ўйинчи ўйиндаги 5 компонентда ўз ютуқларини 1 фоизга оширишса, бутун жамоа 60 фоизга яхшироқ ўйнай бошлайди. Унинг тушунтиришича, чемпионлик унвонини қўлга киритиш учун 10 фоиз ҳам етарли бўлиши мумкин, бироқ ҳар бир кишидан 1 фоиз алоҳида уринишларсиз бажариш мумкин бўлган натижа. Ўйинчилар мураббийнинг гапларига қулоқ осишди ва шу йилиёқ чемпионлик унвонини қўлга киритишди.

Айтайлик, сиз ҳаётнинг беш таркибий қисми — саломатлик, бошқалар билан мулоқот, молия, ҳис-туйғу ва ишда 1 фоизгинага яхшироқ бўлишга қарор қилдингиз. Агар сиз бир йил давомида ҳар ой бу билан шуғуллансангиз, сизнинг самарадорлигингиз 1 йил ичида 60 фоизга ошади.

ДЎЎ ЎЗ-ЎЗИНИ ҚУВВАТЛАНТИРАДИ
Доим ўқиб-ўсиш учун интизомга қандай ўрганиш мумкин? Жавоб сизни ҳайрон қолдирса керак: сизга сеҳрли ичимлик керак бўлади. Астерикс ва Обеликс кучларининг сири сирли ичимликдадир. Бизга (баъзан билинтирмасдан) таъсир кўрсатувчи ташқи муҳит ана шундай сеҳрли ичимлик бўлиб хизмат қилади. Ҳар куни қандай қарорлар қабул қилишимизда кўп нарса унга боғлиқ. Бизга ўқиётган китобларимиз, ёзаётган кундаликларимиз, қатнашаётган семинарларимиз ҳам таъсир кўрсатади.

Обеликснинг омади бор экан. Уни ёшлигидаёқ сирли ичимлик тўлдирилган қозонга тушириб олишган. Шу сабабли у ёшлигидан енгиб бўлмас баҳодир бўлиб вояга етган. Астериксга эса омад камроқ кулиб боғқан. У доим қийин вазиятга тушиб қолганда ўша сирли суюқликни ичишига тўғри келади. Кўпчилигимизда айнан шунга ўхшаш ҳодиса кузатилади. Бизга доим ўзимизга намуна бўладиган инсонларнинг, бизни руҳлантирувчи китобларнинг, ўз ҳаётимизни яхшироқ тушунишга, хатоларимиздан сабоғ чиқариб, ўз-ўзимизга ишонч ҳиссини орттиришга кўмаклашувчи кундаликларнинг, шунингдек, янги туртки бериб, янги йўл кўрсатувчи семинарларнинг ёрдами керак бўлади.

Қанчалик кўп ўқиб-ўсар эканмиз, бизда шунчалик ўқиб-ўсишга зарурият туғилаверади. У бора-бора одатга айланади. Шундай қилиб, ДЎЎ ўз-ўзини қувватлантиради.

Ғолиблар ҳамма нарсани билишади. Улар ўзларига ўхшашни истаётган киши билан танишишни доим исташади. Ўқиш ва ўсиш учун ғолиблар мақтовни ҳам, рағбатни ҳам ишлатишади. Асосийси — керакли меъёрни топиш. Уларга мақтов ёқади, фақат эви билан бўлиши керак. Танбеҳ уларга ёқмайди, бироқ қўл силтайдиган даражада эмас.

Телевизион шоуда саволга жавобни билмаган қатнашувчи кейинги турга ўта олмайди. Ҳаётда ҳам худди шундай: ғолиблар учун ДЎЎ йилдан йилга ўзларининг олдинги шахсидан тобора кам нарса қолаётганини, улар бўлишни кўзлаган шахсга тегишли тобора кўп жиҳат пайдо бўлаётганини билдиради.

АМАЛИЙ МАШҚЛАР
Бугун мен доим ўқиш ва ўсиш одатимни янада мустаҳкамлайман ва қуйидагиларни бажаришга ваъда бераман:

1. Ҳар ойда камида иккита ақлли китоб ўқийман. Аста секин ҳар ҳафтада иккита китоб ўқишга ўтаман.

2. Қандай семинар машғулотларга бориш ҳақида ўйлаб кўраман.

3. «Муваффақият кундалиги» билан бир қаторда яна иккита кундалик юритаман. «Англаш кундалиги»да хулоса ва хатоларимни қайд этиб бораман, «Fоялар кундалиги»да ўз ғояларимни тушириб бораман.

4. Мен танишишим ва улардан нимадир ўрганишим керак бўлган 10 кишининг рўйхатини тузиб оламан.

5. Мен ҳар куни ушбу китобнинг битта бўлимини ўқийман.
FОЛИБЛАР ҚОНУНИ. 3-ҚОНУН. ЯШАГАН ҲАР БИР КУНИНГИЗГА ОНГЛИ РАВИШДА ЁНДОШИНГ

Мураккаб меҳнат ҳафтасидан сўнг Жейн пича дам олишга қарор қилибди ва денгиз соҳилига йўл олибди. У ерда Жейн Мелани исмли қизалоқ билан танишиб қолибди. Қизалоқнинг характери қувноқ ва ҳаётга чанқоққина экан, шу сабабли Жейн уни ёқтириб қолибди ва улар тез-тез бирга ўйнай бошлашибди. Кунларнинг бирида улар соҳилда ётишганда ёнларидан қалдирғоч учиб ўтибди.

— Шодлик учиб ўтди, — дебди Мелани қушнинг парвозини кузатиб қолиб.

— Нима учди?

— Шодлик. Ойимнинг айтишича, қалдирғоч шодлик келтираркан.

Кечқурун Жейн қизалоқ билан хайрлашибди ва уйига келибди.

Жейн ҳар доим ўзига «қалдирғоч» етишмаётганини ҳис этса, соҳилга бориб Мелани билан учрашадиган бўлибди. Улар бир-бирларига ўрганиб қолишган эди. Баъзан улар шунчаки қалдирғочларни томоша қилиб ўтиришарди. Орадан кўп ўтмай Жейн ҳам қалдирғочлар шодлик ва қувонч келтиришини тушуниб етибди. Мелани иккови қалин дўстга айланибди.

Кунларнинг бирида Жейн пляжга жуда тушкун кайфиятда келибди. Мелани, одатдагидек, қучоқ ёзиб у томон интилибди, лекин Жейн ёлғиз ўзи қолишни хоҳлабди.

— Бугун ўйнаш учун кайфиятим йўқ. Ойим вафот этди. Мени ёлғиз қолдир.

— У ўлганда сен қаттиқ қайғурдингми? — сўрабди Мелани.

— Албатта қайғурдим, — унинг сўзларин бўлибди Жейн ва бурилиб нари кетибди. Ахир у ўз қайғу-ҳасратларига ўралашиб қолган эди.

Орадан бир неча ҳафта ўтгач, у ўзига келибди ва Меланини соғинганини тушунибди. Бундан ташқари у қизалоқ олдида ўзини айбдордек ҳис эта бошлаган эди. Жейн денгиз соҳилига борибди, лекин у ерда Меланини учратмабди.

Шунда у қизалоқнинг уйига борибди. Эшикни ёшгина лекин жуда қайғули жувон очибди. Жейн ўзини таништирибди ва дебди:

— Мен Меланини соғиндим. Биз бирга ўйнар эдик. У қани?

— Мелани ўтган ҳафтада вафот этди. Унинг оққон касаллиги бор эди. Эҳтимол, у буни сизга айтмагандир...

Жейннинг юрагини кучли оғриқ қиличдек кесиб ўтибди.

— Мелани бу соҳилни яхши кўрарди, — давом этибди жувон. — У мени шу ерга кўчиб келишга кўндирди ва рад эта олмадим. Чамамда, у шу ерда ўзини яхшироқ ҳис қила бошлаганди. У шу ерда бахтли эди. Сўнг тўсатдан унинг соғлиги ёмонлашиб қолди ва у... у... сизга аллақандай нарсани бериб қўйишимни васият қилганди. Ҳозир олиб келаман.

Қизалоқнинг ойиси ёрқин ранглар билан бўялган конверт чиқарибди, унинг устига «Менинг севимли дугонам учун» деган ёзув бор эди. Конвертнинг ичидаги қоғозга чизилган суратда эса сап-сариқ қум, кўм-кўк денгиз ва улкан қалдирғоч тасвирланганди. Суратнинг пастига эса «Қалдирғоч шодлик келтиради» дея ёзилганди.

Жейн йиғидан ўзини тўхтата олмади. У Меланининг ойисини қучоқлаб йиғлай бошлади.

Бугун ушбу сурат Жейннинг иш столи устида осиғлиқ турибди. Бу уни ҳаётдан лаззатланишга ўргатган қизалоқнинг совғаси!

* * *

Фақат фожеавий ҳодисаларгина бизни ҳаёт чирмовуқлари ичидан ажратиб, ҳақиқатдан-да жиддий нарсалар ҳақида бош қотиришга ундаши мумкиндек туюлади баъзан. Биз шу қадар банд бўламизки, ҳаётнинг гўзаллигини пайқамаймиз, атрофимиздаги инсонларга хайриҳоҳлик билдира олмаймиз.

ТАҚДИР ЗАРБАЛАРИ
Кўпчилигимиз фожеани бошимиздан ўтказганмиз, тақдирнинг турли зарбаларига дучор бўлганмиз. Баъзан ҳаётда мушоҳада қилишимизга қийин бўлган нарсалар рўй беради. Уларнинг баъзилари, бизнинг англашимизча, куч-қувватимиздан юқорироқдек. Ҳа, ҳаётда турли фалокат, касаллик ва ўлимларга ўрин ажратилган. Хўш, биз бунга қандай муносабатда бўламиз? Тушунтириш излаб, Худога ёлворамизми? Ҳаммани айблай бошлаймизми? Ёки бундай ҳолатларнинг ҳар биридан қандайдир ижобий нарса топишга ҳаракат қиламизми?

Жорж ва Барбара Бушларнинг кенжа қизи — Робин нобуд бўлганда ота-онанинг реакцияси ҳаммани лол қолдирган: «Қизимиз чопқиллаб ўйнаган бу дунё бизнинг ҳам дунёмиз эканлигидан ҳурсандмиз. Шу сабабли биз бу айрилиқдан қайғурмаймиз, шунчаки бирга ўтказган вақтларимиз учун шукроналар айтамиз. Робиннинг шарофати билан Жорж ва мен ҳар бир инсонни кўпроқ қадрлай бошладик. У бизнинг қалбларимиз, хотираларимиз ва ишларимизда яшайди. Биз унинг учун ортиқ йиғламаймиз. У ҳаётимизнинг ёрқин ва қувончли қисми сифатида қолди».

ҲАР БИР ЛАҲЗАДАН  РОҲАТЛАНИНГ
Йўлимизда учрайдиган ҳар бир инсон биз учун нақадар қадрли, ҳаётимизнинг ҳар бир лаҳзаси қанчалик ажойиб эканлиги ҳақида кўпроқ ўйлашимиз керак. Афсуски, кўпчилик учун бу сўзлар «ҳалиям шундай-ку», деган жавобни туғдиради. Гўёки олдимизда бутун бир абадийлик тургандек...

Фақат қайтариб бўлмас йўқотишга дучор бўлганимиздан сўнггина ҳаётимизнинг ҳар бир лаҳзаси — чинакам мукофот эканлигини англай бошлаймиз. «Муҳимроқ» ишлар ва юмушларга ўралашиб қолиб, бундай мукофотларнинг қанча-қанчасини эътиборсиз қолдирганмиз?!

Муаммоларга файласуфларча муносабатда бўлиш керак ва ҳар доим ўзингизга «Беш йилдан сўнг бу муаммолардан нима қолади?» деган саволни бериб туришингиз керак. Эҳтимол, ҳеч нарса қолмас?! Фақатгина барча салбий ҳолатларга жуда эътибор берганимиз, майда-чуйда нарсаларга катта нарсадек қараганимиз учун соғлигимизга путур етгани қолар...

Хотирада фақат кўнгил торини чертган лаҳзалар қолади. Бизга бахт ва осудалик бахш этган мўъжаз лаҳзалар. Уларнинг ёнгинасидан қанчалар кўп ўтиб кетамиз-а...

НЕГА  ВАҚТИМИЗНИ  РЕЖАЛАШТИРА ОЛМАЙМИЗ?
Вақтни режалаштириш усуллари доим такомиллашиб турганига қарамасдан, бу соҳада ҳанузгача тўртта асосий качилик узатилади:

1. Кўпгина инсонлар вақтни режалаштиришнинг замонавий воситаларидан фойдаланишади, ҳатто махсус семинарларга қатнашишади, бироқ уларда вақт тақчиллиги кундан кунга кўпаяётгандек туюлади. Бу соҳадаги услубларнинг мақсади — инсонга бир суткада кўпроқ турли ишларни қилишга улгуриш имкониятини яратишдан иборат. Инсонга вақт бериш ўрнига улар вақтни ўғирлашади, холос.

2. Дақиқаларни иқтисод қиламан, деб кўпчилик бутун йилларни беҳуда сарфлаб юборишади. Агар сиз мақсадингизни яхши тасаввур қилмай туриб замонавий вақтни режалаштириш услубларидан фойдаланар экансиз, демак сиз кераксиз ишлар учун такомиллашиб борасиз ва пировардида сохта мақсадга эришасиз. Бу ҳолда асосий нарсани — ўзингиз учун асосий аҳамиятга эга бўлган нарсани аниқлаб олишни қўлдан бой берасиз. Сиз соатни «илоҳийлаштириб», компасга эътибор бермайсиз. Сиз бундан қанчалик кўп нарса ютқазаётганингизни сезмайсиз ҳам. Қачонки бирор нарсани ўзгартириш кеч бўлгандагина ўйланиб қоласиз.

3. Кутилмаган вазиятларнинг барчасини биз «тўсиқ» деб баҳолаймиз. Баъзан биз севадиган инсонлар ҳам бизга «ортиқча» бўлиб қолади. Агар устимиздан муддат ва битимлар ҳукмрон бўлса бу қочиб бўлмайдиган ҳолат. Аслида бу муддатлар бизга хизмат қилиши керак, биз улар учун эмас. Бутун диққат-эътиборини режалар ва муддатларга қаратган инсон фақат келажак учун яшайди. Бироқ энг даҳшатлиси шундан иборатки, келажакда у яна келажак учун яшайди. Бу ҳолда у ҳеч қачон ҳозирги лаҳзалар ва атрофидаги инсонларни қадрлай олмайди. Ахир инсонлар барибир биринчи ўринда бўлиши керак-ку!

4. Агар биз ҳеч ишга қўл урмасак, бирибир виждонимиз қийналади. Нимадир билан банд бўлишимиз кераклигига ишончимиз комил. Нима ишни қилишни билмаётган одам зерикади. Лекин ҳаётнинг ҳар лаҳзасини имконият ва тақдир туҳфаси сифатида қабул қилган одамнинг зерикишга умуман вақти йўқ. У вақт шунчаки нисбий эканлигини билади. Фақатгина лаҳзанинг қадрига етмаган, ўзи тушиб қолган вазиятдан фойдаланишни билмаган инсонгина зерикишга маҳкум.

ТЎХТАШ,  ЎЙЛАШ ВА БЕКОРЧИЛИК  УЧУН  ВАҚТ
Вақтнинг тўхтаб қолгандек бўлиши ғолибга алоҳида қувонч бағишлайди. Бу ҳол унга у ёки бу ҳолатни теранроқ мушоҳада қилиш имкониятини яратади — худди секинлаштирилган сёъмкани томоша қилгандек. Агар тинчгина ўтириб, асосий нарсалар ҳақида фикрлаш сифатида қаралса ҳаттоки тўхташлардан ҳам лаззатланиш мумкин.

Доим бир нарсалар қилиб юриш шарт эмас. Баъзида шунчаки яшаш ҳам керак. Ҳаттоки доим иш билан банд инсон ҳам ўз ишидан дам олишни истайди. Эҳтимол у ҳеч нарса ҳақида ўйлаш керак эмасдир, шунчаки ўзи билан шуғулланишни истар.

Ўз қадриятларимизни яхшироқ англаш, йўл танлаш ҳақида мушоҳада қилиш учун ҳар биримизга ана шундай тўхталишлар керак бўлади. Бизга доим ўта муҳимдек туюлган кундалик ишлар оқими оқизиб кетмаслиги учун дам-бадам тўхталишлар қилиб туриш ҳам муҳим. Осуда дақиқаларда ўзингиз учун муҳим нарсалар ичидан энг устиворларини аниқлаб олишингиз мумкин.

Бундай тўхталишлар биз учун муҳим бўлган инсонлар ҳақида ўйлаб кўриш учун ҳам керакдир. Улар билан биргаликда ўтказишимиз мумкин бўлган мўъжаз лаҳзаларнинг ўрнини ҳеч нарса боса олмайди. Ҳеч нарса ҳаётимизни бу қадар бойита олмайди!

БУГУНГИ  КУН — БУ СИЗНИНГ ИМКОНИЯТИНГИЗ
Ҳозирги кунларда ўтмиш (нимадандир пушаймон бўлиб) ёки келажак (унга тайёрланиб) билан яшаш «нормаль» саналади. Тўғри, бизнинг ниманидир олдиндан режалаштира олишимиз, маълум бир келажак учун ишлашимиз тараққиёт белгиси саналади. Лекин бундай ҳолатда қопқон яширин бўлиши мумкин. Бугунги куннинг гўзалликларини беэътибор қолдирсак ана шундай бўлади.

Ахир бу ҳеч қачон қайтарилмайдиган уникал имконият-ку?! Ўзингиз қадрлайдиган инсон билан вақтингизни мазмунли ўтказишингиз мумкин. Хаёлга берилиб, ўз мақсадларингиз ҳақида ўйлашингиз мумкин. Шунчаки, бахтли бўлишингиз мумкин. Бугунги кунингизни янада мазмунлироқ ўтказиш учун нималар қилиш мумкинлиги ҳақида ўйланг.

Бу ҳолатда кўп нарса сизнинг ёндошувингизга боғлиқ. Кунларнинг бирида қизалоқ ўрмонга йўл олибди ва шу вақт қаттиқ довул бошланибди. Ташвишланган она уни ахтара бошлабди. Ниҳоят, она қизини топганда унинг кўз ўнгида ғалати манзара намоён бўлибди: ҳар чақмоқ чаққанда қизча юришдан тўхтаб, осмонга қараб жилмаяр эди. «Наҳотки, чақмоқдан қўрқмаётган бўлсанг?» — сўрабди она. «Йўқ, — жавоб берибди қизи. — Мени Худо суратга туширяпти».

Агар кўнгилсизликлар юз берса уни кўнглингизга яқин олманг. Ҳеч нарса кайфиятингизни туширмаслиги керак. Ўзингизга шундай денг: «Бугун мен билан бўлиши мумкин бўлган ягона ҳодиса — яна бир мазмунли кунни яшаганим». Қайғуни шодликка алмаштиринг. Вазият устидан назоратни сақлай олинг. Шароитларнинг устингиздан ҳукмронлиқ қилишига йўл қўйманг. Бенжамин Дизраэли кунларнинг бирида шундай деганди: «Кимки майда инсон бўлса, унинг устидан майда-чуйда нарсалар ҳукмрон бўлади». Агар сиз бунга йўл қўймасангиз ҳеч ким ва ҳеч нарса сизга бугунги кун томонидан инъом этилаётган хазиналарни тортиб ололмайди.

Афсонларга кўра, алкимёгарлар қўрғошин ва тошларни олтинга айлантира олишган. Бу жуда қизиқ фикрга олиб келади. Омадли инсонлар ҳам баъзи жиҳатдан алкимёгарларнинг ўзидир: ҳар қандай вазиятни улар олтин лаҳзаларга айлантира олишади.

ШУКРОНА
Ёмғир остида ҳуштак чалиб ҳиргойи қилувчи ва доим жилмайиб юрувчи омадли ва бахтли инсонлар эга бўлган сир сизга маълумми? Бу сир шундан иборатки, улар ҳар онни мўъжиза сифатида қабул қилишади ва шу он учун шукроналар айтишади.

Бугунги кун — сиз севадиган ва сизни севувчи инсонлар, ҳаёт сизга берган ўша мўъжаз лаҳзалар учун шукроналар айтиш учун имкониятингиздир. Сиз соғломсиз, юра оласиз, кўряпсиз, эшитаяпсиз, ўзганинг ёрдамисиз овқат ея оласиз, гапира оласиз... Бу рўйхатни чексиз давом эттирш мумкин. Сезяпсизми, қанчалик бойсиз ва ҳар бир кун сизга қанчалар туҳфалар олиб келмоқда?

Қанчалик кўп мўъжизаларни сиз одатдаги сингари қабул қилаётганингизни тушунишга ҳаракат қилинг. Атрофингиздаги инсонлар ҳақида шундай дейиш мумкин. Уларга ҳеч қачон шунчаки бўлиши керак бўлган нарсалар сифатида қараманг!

Ғолиблар ҳар кунни уникал имконият сифатида қабул қилишади. Улар ёнма-ён яшаётган инсонларни қадрлашади. Улар ҳаёт асосини белгилаб берувчи, бироқ жуда оддий кўринган нарсаларга куч-қувват сарфлашади. Улар ҳамма нарсадан мамнун, ҳаётдан баҳра олишларида уларга ҳеч нарса халақит бера олмайди. Ғолиблар бугунги кун тақдим этган имкониятларнинг барчасидан фойдаланишади.

АМАЛИЙ МАШҚЛАР
Мен бугунги кунга онгли равишда муносабатда бўлишни истайман ва унда ўз имкониятимни кўрмоқчиман. Бу йўлда қуйидагиларни бажаришга ваъда бераман:

1. Бугун мен ҳаётимни безайдиган инсонлар ҳақида онгли мушоҳада қиламан. Мен улардан бири билан учрашаман ва олдимизда узоқ айрилиқ тургандек вақтни ўтказамиз.

2. Агар бугун тиқилинчда туриб қолсам, ёки режаларимга халақит берувчи бошқа вазият пайдо бўлса умидсизликни мафтункорликка айлантираман. «Бугун мен билан бўлиши мумкин бўлган ягона ҳодиса — яна бир мазмунли кунни яшаганим».

3. Бугун мен 25 бўлимдан иборат рўйхат тузаман ва унда нималар учун шукроналар айтишим кераклигини белгилаб чиқаман. Бу менга ҳаётни янада севиш, қадрлашда ёрдам беради. Келажакни кутиб, вақтни беҳуда сарфлаш ўрнига мен ундан шукроналар айтишим керак бўлган вазиятларни эслаш учун фойдаланаман.

4. Бугунги кун мен истагандек бўлади. Мен ҳар бир яшаган кунимда ўз имкониятимни кўришга ва ундан фойдаланишга қаттиқ аҳд қилдим. Ҳаётнинг ҳар янги лаҳзаси мени бойитади. Ҳар янги учрашув — мўъжаз туҳфа. Ҳар дақиқа ичида янги имкониятлар яширин. Ёқимли инсон билан ўтказилган ҳар сония — мўъжиза.

FОЛИБЛАР ҚОНУНИ. 4-ҚОНУН. ФОЙДА КЕЛТИРУВЧИ ФАОЛИЯТГА ДИҚҚАТИНГИЗНИ ЖАМЛАНГ

Кунлардан бирида шогирд устози билан унинг меҳнати ва самараси ҳақида суҳбатлашиб ўтирарди. Шогирдни айниқса бир савол қаттиқ қизиқтирарди: натижа омили бўлиб нима хизмат қилади?

Устоз шогирдига дарахтни кўрсатибди ва сўрабди:

— Бу нима?

— Қайрағоч дарахти, — дебди шогирд.

— Ундаги меваларни кўряпсанми?

— Йўқ, — дебди шогирд. — Гарчи ёз бўлса-да, унда мева йўқ.

— Бу фойдасиз дарахт, — дебди устоз. — Унга боғимизда ўрин йўқ. Уни кесиб ташла!

* * *

Меҳнат самараси нима билан аниқланади? Кўпгина инсонлар меҳнатимизга алал-оқибатда ким ҳақ тўлаши ҳақида нотўғри тасаввурга эга. Аслида эса меҳнат истеъмолчилари, бошқача айтганда, бозор ҳақ тўлайди. Бозорга чиқарган бойликларимиз учун бизга ҳақ тўлашади.

Лекин ҳар қадамда ўзини ҳозир ишлаб топаётган пулидан кўра кўпроқ ҳақ олишга лойиқ дегувчи инсонлар учраб туради. Хўп, шундай экан улар буни исбот қилсин! Аслида эса, бозор ҳар бир инсонга қанчага лойиқ бўлса шунча пул тўлайди. Фақатгина ўзингиз ўз баҳонгизни аниқлашингиз мумкин.

ФОЙДА КЕЛТИРУВЧИ ФАОЛИЯТ (ФКФ) НАТИЖАЛАРИ
Иқтисодий бойлик ҳақида гапирар эканмиз, биз доим қандайдир меҳнат натижаларини тушунамиз. Ахир айнан натижаларга ҳақ тўланади, яхши ният ёки шижоат учун эмас. Сиз ўзингизни оқлаганингиз, баҳоналар билан ҳеч нарса ола олмайсиз. Машҳур магнат Клемент Стоун кунларнинг бирида шундай деганди: “Мен инсонларни фақат бажарган ишининг натижасига қараб баҳолашга одатланганман. Натижалар ҳар қандай чиройли сўзлардан ҳам чиройлироқ”.

Сиз кўпроқ пул ишлашни истайсизми? Унда сиз янада яхшироқ натижаларга эришиб, ўзингизнинг бозор қийматингизни оширишингиз керак. Бунинг учун энг яхши йўл — ФКФга диққатингизни жамлашдир. Ишлаб топган пулимизнинг саксон фоизи натижа ва йигирма фоизи интилишимиз баҳоси эканлигини ўз вақтида Парето аниқлаган. Бундан кўринадики, биз вақтимизнинг саксон фоизини шунчаки совурамиз ёки бесамар ишлатамиз.

Хўш, бизга саксон фоиз натижани тақдим этувчи ўша сирли йигирма фоиз ишимиз нимадан иборат ўзи? Кўпгина сотувчилар харидорга асосий ва якунловчи саволни беришдан ийманиб, бекорхўжа гапдонлар ролини ўйнашга мажбур бўлишади. Кўпгина ходимлар ҳужжатларни саралаш ишларини такомиллаштириш учун соатлаб вақтларини сарфлаб юборишади. Кўпгина бошлиқлар қўл остидагилари учун ҳам ишлашади. Буларнинг ҳаммаси фойда келтириши мумкин бўлган фаолият ҳисобига амалга оширилади! Fолиблар эса шу саксон фоизнинг катта қисмидан ФКФ сифатида фойдаланишади. Бунинг ҳисобидан улар меҳнат унумдорлигини сезиларли даражада ошириб олишади.

Ҳар қандай ишда якуний фойданинг миқдори шунга боғлиқ бўлган бир неча асосий масала мавжуд. Айнан шуларга сиз диққат-эътиборингизни қаратишингиз керак. Шуниси қизиқки, ФКФ унча мураккаб бўлмаган нарсалардан иборат. Агар яхшилаб ўйлаб қарасангиз, ғолиблар мураккаб нарсаларни ҳал эта олиши билан эмас, оддий нарсаларни мутлақо яхши қилишлари билан ажралиб туришади. Лекин энг асосийси шундан иборатки, улар шу ишни қилишади! Кўпроқ пул ишлаш учун нима қилиш керак, деган саволни ўз-ўзингизга доим бериб боринг. Нима билан шуғуланишингиздан қатъий назар, жавоб битта бўлади: олинг ва қилинг!

Иш вақтининг саксон фоизини ФКФ учун сарфлашда инсонларга кўпроқ нима ҳалақит беради? Муваффақиятсизликдан қўрқиш! Муваффақиятсизликни икки нарса билан тушунтириш мумкин. Биринчидан, хатога йўл қўйишимиз ва бу хато учун масъул бўлишимиз мумкин. Иккинчидан, кўзланган мақсадга етиша олмаслигимиз мумкин, бунда бизнинг айбимиз бўлмайди — шунчаки бунинг имконияти йўқ. Келинг, кишининг ўзига ишончини сўндирувчи икки ҳолатни ҳам ўрганиб чиқайлик. Афсуски, жуда кўпчилик инсон муваффақиятсизликни якуний ҳукм сифатида қабул қилади.
МУВАФФАҚИЯТСИЗЛИК ЙИЛ ФАСЛЛАРИДЕК, ВАҚТИ-ВАҚТИ БИЛАН ПАЙДО БЎЛАДИ
Биз масъул бўлмаган муваффақиятсизликдан бошлайлик. Бу ерда салбий натижа системанинг ўзининг қисми ҳисобланади. Бундай муваффаққиятсизлик ўзимизга бўлган ишончни сўндирмаслиги лозимлигини тушунтириш учун бир воқеани ҳикоя қилиб берай.

Чуқур ер остида пакана инсонлар — гномлар яшашар экан. У ерда улар иссиққина ва шинамгина уйларда яшашар экан. Кунлардан бир кун Ер юзида ҳаёт жуда гўзал эканлиги ҳақида миш-миш тарқабди. Гномлар буни текшириб кўришга аҳд қилишибди ва битта вакилни юқорига жўнатишибди.

Бояги гном ер сиртига етиб, бошини ердан чиқариши билан ҳаётидаги энг даҳшатли манзарага дуч келибди: Ер юзида қиш ҳукмронлик қилар, гномнинг қулоқ-бурунлари музлаб қолибди. У Ер юзини мутлақо ўзгача тасаввур қилган экан. Гном тезда биродарлари ёнига қайтибди ва юқоридаги чидаб бўлмас шароитлар ҳақида гапириб берибди.

Бироқ ташқаридаги ҳаётнинг гўзаллиги ҳақида миш-мишлар болалагандан-болалабди. Шунда гномлар яна бир вакилни жўнатишга қарор қилишибди — Ер юзида жазирама ёз ҳукмрон қилаётган пайтда! Бу гном мутлақо бошқа манзарага гувоҳ бўлибди: Қуёш чарақлаб турар, қушлар сайрар, ҳамма жойда капалаклар қанот қоқиб юрарди. Гном ям-яшил майса устига узала тушиб, Қуёшда тобланибди. Қайтгач, ўзининг кўрган-билганларини оқизмай-томизай айтиб берибди.

Гномлар энда умуман чалкашиб кетишибди. Улар нимага ишонишни билмай қолишибди. Хўш, Ер юзида нима бор: қаҳратон совуқ ва қор-музми ёки иссиқ офтоб ва кўм-кўк майса? Улар яна иккита “разведкачи” жўнатишибди. Бирини кузда ва бирини ярим йилдан сўнг — баҳорда. Олинган ахборотлар яна мутлақо бир-бирига зид эди. Умуман чалкашиб қолган гномлар таваккал қилмасликка аҳд қилишибди ва Ер остида қолиб кетишибди.

Гномлар ҳақидаги бу эртакда йил фасллари ҳақида сўз боради. Лекин ҳар қандай фаолият турида ҳамма нарса силлиқ кетадиган “ёз” вақти ҳам, иш бир жойда депсиниб қолган “қишки” фасл ҳам бўлади. Шундай вақтлар ҳам бўладики, жуда кўп ишлашга тўғри келади, лекин мақсадга қисман етилади.

Кўпчилик “доимо ёз” бўлган жойни ҳам ахтариб кўради. Лекин табиатда ёз ўрнини қиш эгаллаганидек, бизнесда ҳам яхши ва ёмон даврлар бўлади. Бу иқтисодиётнинг исталган соҳасига тегишли. Табиатнинг бу қонунига бўйсунмайдиган бирор жойни топаман, деб хомтама бўлманг.

Fолиблар эса ёз ўрнига қиш келишини сира унутишмайди, шу сабабли ноқулай даврларга тайёрланишади. Тўсатдан келган “қиш” уларнинг тарвузини қўлтиғидан тушира олмайди. Чунки ғолиблар билишади: қиш ҳам абадий давом этмайди. “Қиш”ни улар хусусий муваффақиятсизлиги эмас, ўзлари яшаётган ва ишлаётган тизимнинг бир қисми сифатида қабул қилишади.

КАТТА РАҚАМЛАР ҚОНУНИ
Муваффақиятга эришиш учун “катта рақамлар қонуни” деб аталувчи қонунини ўрганиш ва унга амал қилиш керак.

Агар ўйин соққасини олиб, уни ташласангиз, тушган сон мутлақо тасодифий ҳисобланади. Агар уни ўн марта ташласангиз ҳам, бу натижалар тасодифий ҳисобланади. Агар кубикни бир юз эллик марта ташласангиз, бу ҳолда эҳтимоллар назарияси ишга тушади. Кубикни қанча кўп ташласангиз, ундаги сонларнинг ҳар бири баробар миқдорда тушиши эҳтимоли оша боради.

Лекин сиз ўз натижаларингиз омадга боғлиқ бўлмаслигини хоҳлайсиз, шу сабабли муваффақиятнинг фақат биттагина кафолати бўлади. Сиз у ёки бу ишни тез-тез қилиб турсангиз катта рақамлар қонуни таъсири сезила бошлайди. Бу ҳолатда фаолият натижаларини режалаштириш ва ҳисоблаш мумкин бўлади. Нимаики иш қилсангиз, сиз бу иш билан кўпроқ машғул бўлинг. Фақат шу йўл билан муваффақиятга кафолат билан эришасиз. Қолган барча нарса — ҳаваскор лотерея.
ХАТОЛАР ДОИМ МАВЖУД
Хатоларни ривожланишимизнинг муҳим таркибий қисми сифатида қабул қилинг. Агар илк бора хатога йўл қўяётган бўлсангиз — бунда қўрқинчли эмас. Бир марта йўл қўйилган хатолардан хулоса чиқарилади ва у бошқа такрорланмаслигига ҳаракат қилинади. Бу ерда қадимий иборани эслаш ўринли: “Ҳеч иш қилмаган инсонгина хато қилмайди”. Ҳар қандай фаолият давомида хатолар пайдо бўлади. Шу сабабли, уларни меҳнатсеварликнинг бир белгиси, деб ҳисоблаш мумкин. Бу нуқтаи назардан олиб қаралса, хатолар ҳатто фойда келтиради.

“Ай-Би-Эм” компанияси асосчисидан “сизга етгишли концернда ходим ёрқин карьера қилиши учун нима қилиши керак?” деб сўралганда, хатолар олдидаги қўрқувини енгган инсон каттароқ ҳажмда ФКФ бажаришини жуда яхши билган Уотсон “У хатолари миқдорини икки марта ошириши керак”, деб жавоб берган.

Ўз-ўзидан маълумки, хатолар мураккаб ва кенг қамровли уникал иш олиб борилаётган жойда пайдо бўлади. Хатолар ва муваффақиятсизликдан қўрққан киши ҳеч қачон оламшумул ишни қила олмайди.

Муваффақият тан олиш ва пул билан бевосита боғланган. Хатолар эса аввалига ҳеч қандай рағбат келтирмайди. Бироқ улар ривожланиш учун зарур, чунки тажрибани шакллантиради. Тажриба эса, ўз навбатида, муваффақиятга етакловчи энг яхши қарорларни қабул қилишда асқотади. Шунинг учун хатога йўл қўймай қўйган одам ривожланишдан тўхтайди.

Fолиблар ўз ФКФлари нимадан иборат эканлигини жуда яхши билишади ва доим унга кўпроқ вақт ажратишади. Бу ҳолда улар катта рақамлар қонунига суянишади. Улар муваффақиятсизлик ва хусусий хатоларидан қўрқишмайди.

АМАЛИЙ МАШҚЛАР
Бугундан эътиборан мен фойда келтирувчи фаолиятим фоизини оширишга ҳаракат қиламан. Бунинг учун қуйидагиларни амалга ошираман:

1. Мен кеча вақтимдан қандай фойдаланганимни таҳлил қиламан. Мен ўз ФКФимни мақсад сари йўналтирмасам ҳеч нарсани ўзгартира олмаслигимни тушунишим керак. Мен ўзимга ҳар доим шу саволни бериб тураман: “Фойдам миқдорини белгилаб берувчи ишларга кўпроқ вақт ажратишим учун бугун қандай аниқ ишлар қила оламан?”

2. Муваффақиятга эришиш учун ҳафта ёки ой мобайнида қандай ҳажмдаги ФКФни амалга оширишим зарурлигини белгилаб оламан. Бу миқдорни аниқлаб олиб, уч ой ичида катта рақамлар қонунини ўзим учун ишлашга мажбур қиладиган қарор қабул қиламан.

3. Агар менинг ишларимда ҳозир “ёз” даври бўлса, қачондир “қиш” келади. Ҳозир “ҳосил йиғиш” вақти эканлигини чуқур англаб, саъй-ҳаракатларимини икки баробар ошираман. Мақсадларимга етишишда ҳеч қандай “қиш” мени тўхтата олмайди.

4. “Қиш”дан эсон-омон чиқиб олиш учун яхшилаб тайёрланиш керак. Мен бу китобнинг ҳар куни бир бобини ўқишга ҳаракат қиламан. Шахсий ўсишимга ёрдам берадиган адабиётларни ўқийман, семинарларга қатнашаман.
FОЛИБЛАР ҚОНУНИ. 5-ҚОНУН. ШАХС БЎЛИНГ!

Кунлардан бирида сарой масхарабози ўз ҳаётини ўзгартиришга қарор қилибди. Унинг кўнгли бойлик, қизиқ саёҳатлар ва дабдабани тусаб қолибди. Лекин ҳамма нарсадан ҳам кўпроқ у обрў-эътиборни истабди. Чунки бутун умри давомида одамлар қўлини бигиз қилиб кўрсатиб: «Манави жиннини қаранглар», деб кулишар экан. Масхарабоз эса уни ҳурмат қилишларини орзу қилибди.

У бу ҳақда қиролга гапириб берибди, қирол эса унга: «Масхарабоз, сен узоқ йиллар менга хурсандчилик бахш этиб келдинг. Мен сенинг орзуингни ушалтираман ва сенга бойлик инъом этаман».

Энди махарабоз ўзининг янги бахтидан сармаст эди. У ҳашаматли уйда яшар, сархил таомлар тановвул қиларди. Кунлар ўтиб сезиб қолибдики, атрофдагиларининг унга нисбатан ҳурмат-иззати шунчаки, сохта экан. Гарчи бой-бадавлат бўлса-да, одамлар учун у ҳали-ҳануз ўша масхарабозлигича қолган эди. Устига-устак, у тез орада бойлигини совуриб бўлибди.

У ўзини қийнаётган саволлар билан қиролнинг доно маслаҳатчиси ҳузурига борибди. Доно бошини чайқаб, кулимсираганча, бўш стакан ва шароб тўлдирилган графинга ишора қилибди: «Мен бу винонинг ҳаммасини стаканга сиғдира олмайман. Чунки стакан торлик қилади. Худди шунингдек, сенинг шахсиятинг ҳам ўз орзуларингга нисбатан торлик қилади. Қирол сенга бойлик инъом этди, бироқ шахсиятинг уни сақлаб қола олмади».

* * *

БОСҚИЧМА БОСҚИЧ, САБОҚМА САБОҚ
Бизнинг ҳолатимиз яхши томонга ўзгариши учун, аввало ўзимиз ўзгаришимиз керак. Муваффақиятга эришиш учун вазият қулайроқ бўлишини кутаётган инсонлар ҳар биримизга яхши таниш. Бироқ, вазиятнинг ўзгариши бундай инсонларга сира ёрдам бера олмайди, чунки улар бу вазиятни ўзига сиҚдириш учун «торлик» қилишади. Аввал улар шахс сифатида ўзгаришлари керак. Ҳаммаси мактабдагидек. Аввал биринчи синфда ўқиймиз, кейин иккинчи, учинчи ва ҳ.к. Бу жуда оқилона тизим. Қанчалик билимли бўлиб борар эканмиз, шунчалик кўп имкониятлар пайдо бўлаверади.

Балки баъзи биров: «Менга ҳозир икки миллион доллар беринг, мен ҳеч қачон пулга муҳтожлик сезмасдан яшайман», дер. Бу нотўғри ёндашув. Аввал бугунги вазиятни бошқаришни ўрганиш керак. Аввал минг долларни тўплаб, бирор ишга оқилона сарфлаш керак. Кейин ўн минг доллар ва ҳ.к. Яхшироқ яшаш учун қулай вазиятни кутиш эмас, мавжуд вазиятдан максимум даражада фойдаланиш керак.

У ёки бу фаолият билан шуғулланишга лойиқманми-йўқми, деган саволни ҳам олдиндан ўзингизга бера кўрманг. Фақат ишни бошлабгина, биз шу ишнинг устаси бўлишимиз мумкин. Агар сиз маълум бир иш қўлингиздан келишини аввалдан билсангиз, у сизга ўсиш учун имконият бермай қўяди.
КИШИ ФАҚАТ МЕҲНАТ ЖАРАЁНИДА ШАХСГА АЙЛАНАДИ
Эслаб кўринг-а, таниқли шахслар ниманинг шарофатидан машҳур ва буюк инсонларга айланишган. Эйнштейн ўзининг физик назариялари билан танилган, Беккенбауэр — футболдаги муваффақиятлари билан, Ганди — Ҳиндистонни мустамлака тузоғидан куч ишлатмасдан озод қилган, Она Тереза — камбағалларга муруввати билан. Кўриниб турибдики, уларнинг барчаси фақат ўз ишлари билан танилишган. Ўз-ўзини такомиллаштиришнинг энг самарали усули меҳнат қилишдир. Агар сиз яхшироқ ҳаётни хоҳласангиз, тиним билмасдан ишлашни тезроқ бошланг. Аввалига ҳамма нарса ҳал бўлавермайди, лекин бунинг сира қўрқинчли жойи йўқ. Асосийси — қўлни ювиб, қўлтиққа урмаслик! Албатта, муваффақиятлар бизни бой қилади, лекин муваффақиятсизлик шарофати билан биз ўсамиз.

ДЕҲҚОННИНГ БЕШ САБОҒИ
Сиз балки деҳқон ҳақидаги масални эшитган чиқарсиз. У ғалла экибди, бироқ донларнинг ҳаммаси ҳам униб чиқмабди. Бир қисмини қушлар еб кетибди, бир қисми қуриб қолибди, бир қисмини эса ёввойи ўт-ўланлар нобуд қилибди. Бундан беш муҳим хулоса чиқариш мумкин:

1. Ҳар қандай уруғ ҳам ўсиб кетавермайди. Шунинг учун иложи борича кўпроқ экиш керак. Биттаю-битта ниҳолга умид қилиш ярамайди.

2. Душманлар эмас, ўз ишингизга диққатингизни жамланг. Душманларни йўқ қилиб, сиз ҳеч қачон ўз мақсадингизга эриша олмайсиз. Ўзингиз ўйлаб кўринг: муваффақиятли инсоннинг душманлари ҳар қачон етарли бўлади. Бу табиат қонуни. Қушлар ва ёввойи ўт-ўланлар доим бўлган ва бўлади. Ақлли деҳқон ғалла етиштиришда давом этаверади.

3. Бирор нарса экмасдан ҳосил йиғиб бўлмайди. Фақатгина иш ниҳоялангандан сўнг киши рағбат топади. Киши меҳнат қилгани учун мукофотланади, баҳона қилгани ёки ўзини оқлагани учун эмас. Кимдир табиатнинг бу қонунини айланиб ўтишга уринади. Бироқ у унутадики, бундай йўл билан барқарор муваффақиятга эришиб бўлмайди.

4. Сабр қилиш керак. Ўсиш учун вақт талаб этилади. Қанчалик кўп куч сарфламанг, икки кундан кейин барибир ҳосил ололмайсиз. Фақатгина меҳнат ва интилишгина сизга натижани тақдим этади.

5. Нима эксанг — шуни ўрасан. Инсонга умри давомида яхши ва ёмон ҳосиллар насиб этади. Эҳтиёт бўлинг: ёмон уруғлар ҳам кўкариб чиқади.

МУВАФФАҚИЯТ ЙЎЛИДАГИ БЕШ ТЎСИҚ
Нега ҳамма инсонлар ҳам муваффақиятга эриша олмайди: Ахир ҳаммада ҳам имконият бор-ку?! Шундай олти сабаб борки, муваффақиятни ҳомилалигидаёқ ўлдиради. Айнан шу сабаблар туфайли ҳеч қачон барча инсонлар учун баробар ҳаётий шароитлар яратиб бўлмайди. Гап инсоннинг ичида бўладиган, ташқаридан таъсир қилишнинг иложи бўлмаган жараёнлар ҳақида бормоқда.

1. Такаббурлик. Сизга саволга нисбатан жавоби кўпроқ инсонлар танишми? Гёте шундай деган эди: «Жуда кўпчилик кимдир бўлиб қолишни, фақат саноқли инсонлар кимдир бўлиб етишишни истайди». Бирор нарсани ўрганиш учун шогирд тушиш керак.

2. Нодонлик. Кўпчилик инсонлар турли сабабларга кўра, янгиликни қабул қилиш учун тафаккур эшикларни очишга тайёр эмас.

3. Шуҳратпарастлик. Биз ўзимизга жуда жиддий муносабатда бўламиз ва атрофимиздагиларнинг иззатини кутамиз. Барча энергиямиз уларнинг кўзига «муносиб» бўлиб кўринишга сарфланади. Алал-оқибат, муваффақиятга эришиш учун ана шу энергия камлик қилади. Бундан ташқари, ҳаддан зиёд шуҳратпарастлик ақлсизлик белгиси бўлиб хизмат қилади.

4. Қўрқув. Қўрқув — салбий оқибатлар эҳтимолини тасаввур этиш. Биз ўзимиз истамаган нарсаларга шунчалик диққат қиламизки, бу тасаввур хаёлий ҳолатдан реалга айланиб кетади.

5. Гумон. Биз ўзимизни нимагадир етарлича тайёр эмас, деб ҳисоблаймиз. Кучли томонларимизни баҳолаш ўрнига, ўзимизни бошқаларга солиштира бошласак гумон пайдо бўлади. Ўз-ўзимизга ишончни систематик мустаҳкамлаб бориш керак. Бунинг учун, масалан, муваффақият кундалиги тутинг ва унга ўзингизнинг барча ютуқларингизни ёзиб боринг.

6. Айбдорлик ҳисси. Кўпчилик ўзи орзу қилган ҳаёт билан яшай олмайди. Чунки унинг атрофидаги худбин кайфиятдаги инсонлар уларнинг тафаккури билан ўйнашиб, унга айбдорлик ҳиссини сингдиришади. Бироқ, ҳаётингизда муносиб мақсад қўя олсангиз, ёлғондакам айборлик ҳисси ўз-ўзидан йўқ бўлади.

Бу китобда ушбу тўсиқларнинг ҳар бири синчиклаб ўрганилади. Бироқ, тиним билмасдан меҳнат қилиш ҳали муваффақият гарови дегани эмас.

ИШЛАШНИНГ ТЎРТ ВАРИАНТИ
Иш ҳақида гапирар эканмиз, беихтиёр уни «яхши» ва «ёмон»га бўламиз. «Яхши» иш деганда қуйидаги уч асосий талабга жавоб берадиган иш тушунилади: биринчидан, у сизга ҳузур бахш этади; иккинчидан, иқтидорингиз ва лаёқатингизга мос келади; учинчидан, унинг ёрдамида бошқа инсонларнинг ҳам муаммоларини ҳал эта оласиз ва етарли миқдорда пул ишлайсиз. Бироқ тўғри ва нотўғри муносабат воситасида «яхши» ишни ҳам, «ёмон» ишни ҳам бажариш мумкин. Бунда юқорида санаб ўтилган олти тўсиқ катта роль ўйнайди. Ўйлаб кўринг, ҳозирги вазиятингиз қуйида санаб ўтилган тўрт таърифдан қай бирига тўғри келади:

1. Ёмон иш ва нотўғри муносабат. Бундай «стратегия»нинг натижалари ҳалокатли. Ҳаёт ўз гўзаллигини йўқотади, ҳеч қандай шодлик келтирмай қўяди.

2. Ёмон иш ва тўғри муносабат. Бу ҳолатда қандайдир мақсадларга етишишимиз мумкин. Лекин жуда кўп энергия ва вақт талаб қилинади, бинобарин, бундай иш кўплаб муваффақиятсизликларга йўғрилган.

3. Яхши иш ва нотўғри муносабат. Бундай ёндашув билан сезиларли муваффақиятларга эришиш мумкиндир, аммо асосий мақсадга етишиб бўлмайди.

4. Яхши иш ва тўғри муносабат. Фақатгина шундай ҳолатда қисқа муддатларда исталган мақсадга эришиш мумкин.

Бу инсонни тезда тестдан ўтказиш имкониятини берадиган кескин оддийлаштирилган, лекин анча аниқ таъриф. Хўш, сизнинг ишингиз яхшими? Сиз ўзингизнинг қизиқишингиз ва қобилиятингизга мос келадиган соҳада ишлаяпсизми?! Сиз ўз ишингизга тўғри муносабатдамисиз? Агар ишингиз ва унга бўлган муносабат сизни қониқтирмаса, унда бирор нарсани ўзгартириш ҳақида ўйлаб кўринг. Эҳтимол, олти тўсиқ (такаббурлик, нодонлик, шуҳратпарастлик, қўрқув, гумон ва айбдорлик ҳисси)дан воз кечиш керакдир.

Кўпчилик инсон тақдирдан нолишни яхши кўради. Улар мудом адолатсизликдан ёзғиришади, лекин умуман керак иш билан машғул, шунингдек, шу ишга ҳам кўнгилдагидек муносабатда эмас. Бу ҳолатда улар ҳеч нарса экмасдан, ҳосил йиғмоқчи бўлишади. Бундай инсонлар табиат қонунини рад этишади.

Ғолиблар эса вазият яхши томонга ўзгаришини кутиб, вақтини беҳуда сарфлашмайди. Улар кучи етмайдиган нарсани ўзгартиришга беҳуда уриниб, энергиясини йўқ қилишмайди. Улар ўзини оқлаш учун баҳона излашмайди. Улар билишадики, улар шижоат билан ишга киришишса, ҳаётий вазиятларнинг ўзи яхши томонга ўзгаради.

Рихад Бах шундай деган: «Ҳар биримиз катта мармартош ва унга ишлов берувчи асбоблар билан дунёга келамиз. Биз бутун умр бу ишланмаган тошни ўзимиз билан судраб юришимиз, уни шағалларга парчалаб ташлашимиз ёки унга ажойиб шакл беришимиз мумкин».

Бизга туғилганимиздаёқ бахтли ва муваффақиятли яшаш ҳуқуқи берилади. Лекин муваффақиятсизлик сари олти тўсиқ олдида чекинмаслигимиз керак. Фақат биргина истакнинг ўзи сизни машҳур, бой ва таъсирли қила олмайди. Бизнинг шахсимиз — биз ўзимиз яратган нарса. Матонатли ва мақсад сари йўналтирилган меҳнат ўрнини ҳеч нарса боса олмайди. Ғолиблар билади: фақатгина ўз лаёқати ҳаётда муносиб ўрнини таъминлашда асқотади.

АМАЛИЙ МАШҚЛАР
Кучли шахс бўлишни истар эканман, мен ўсишим керак. Бунинг учун қуйидагиларни бажараман:

1. Мен ўз ишимга мени муваффақиятли шахсга айлантирувчи ва муваффақият келтирувчи восита сифатида қарайман. Шунинг учун мен шижоат ва завқ билан ишлайман. Мен ўз меҳнатим ҳисобига шахсга айланиш учун барча имкониятимни ишга соламан.

2. Мен хатоларимни такрорлашни истамайман ва улардан сабоқ чиқараман. Шунинг учун ўзимни англаш кундалиги юритаман. Мен у ерга ўз ва ўзгаларнинг хатосидан чиқарган хулосаларимни ёзиб бораман.

3. Мен ўз шахсиётимни ривожлантиришга хизмат қиладиган адабиётларни ўқийман. Мен телевизорни яхши китобларга алмаштираман ва кунига камида бир соат мутолаа билан шуғулланаман.

4. Йўлимда мени турли кўнгилни совитувчи вазиятлар кутиб турганини биламан. Бу ҳолатда мен асло бўшашмайман. Фақат ўзимни ўзим ишни давом эттиришга илҳомлантиришим мумкин. Мен «Кўзлаётган мақсадимга етишганимдан ким манфаатдор?» — деган саволга ёзма жавоб бераман.

5. Мен бугун етиша олган бешта нарсамни муваффақият кундалигимга ёзиб қўяман.
FОЛИБЛАР ҚОНУНИ. 6-ҚОНУН. ОЛИНГ ВА ҚИЛИНГ

1960-70-йилларда спорт кийимлари бозорида “Adidas” компанияси танҳо ўзи ҳукмрон эди. Истиқболда бирорта жиддий рақобатчи кўзга ташланмаётган эди.
Шу вақт бир неча нафар ёш йигитлар спорт кийимлари ишлаб чиқарувчи фирмага асос солишди ва гигант концерн билан рақобатга киришишга тайёрланишди. Уларнинг бу мақсадларини оиласидагилар мутлақо қўллаб-қувватлашмади, чунки улар ғалаба учун бирорта имконият кўришмаётган эди. Шу сабабли жасур ўғлонларни мазах қила бошлашди. Фирмани ташкил қилишнинг ўзиёқ катта қийинчиликлар билан амалга оширилди, ўз яқинларининг қаршилиги эса вазифани умуман бажариб бўлмас ҳолатга тушириб қўйганди.

Кунларнинг бирида йигитлар йиғилиб, таънаю маломатларга қарши қандай курашиш ҳақида бош қотира бошлашди. Улар узоқ баҳслашишди, бироқ ягона тўхтамга кела олишмади.

Шунда улардан бири: “Бу ерда гапираётган гапларимиз заррача аҳамиятга эга эмас. Шундоқ олиш ва қилиш керак”, — деди. Бошқалар у нимани назарда тутаётганини тушунишди. Бошқалар нима деяётганига қулоқ солмаслик керак, ўз ишингизни бажаринг, холос. Ўйлашни бас қилинг, ишга киришинг.

Бу сўзлар ёш йигитларни шунчалик руҳлантириб юборибдики, улар бу сўзларни фирманинг шиорига айлантиришибди. Улар “Ол ва қил!” сўзлари туширилган майкалар буюртма бериб, уни ишга кия бошлашибди.

Сиз қайси фирма ҳақида гап бораётганини аллақачон англаган бўлсангиз керак-а? Орадан бир неча йил ўтгач “Nike” “Adidas”ни қувиб ўтди ва жаҳондаги энг йирик спорт кийимлари ишлаб чиқарувчи фирмага айланди. Бироқ ҳозир ҳам фирма ходимлари ишда “Ол ва қил!” сўзлари туширилган майка кийиб юришади.

* * *

Дунёда ҳаракат қилишни билмагани учун ўз имкониятлари даражасидан паст ишлаб ва яшаб юрган ёки қандай ишлашни “биладиган”, лекин бунга ҳеч қандай аҳамият бермай юрган инсонлар жуда кўп. Суқрот ўз вақтида шундай омилни қайд этган: “Қўлидан янада кўпроқ иш келадиган инсонни дангаса деб атаган бўлардим”.

Билим — бу шунчаки потенциал, холос. Уни қандай ишлатишни биладиган инсоннинг қўлидагина у ҳақиқий кучга эга бўлади. Ғолибларнинг энг катта иқтидори шундан иборатки, улар ўз ҳаракатлари учун йўналиш топа олишга қодир.

Кўпчилик инсонлар “шаршара синдроми” деб аталувчи синдромдан азият чекишади. Улар ўзларига йўналиш танламасдан ҳаёт дарёсига шўнғишади. Улар шунчаки оқим бўйлаб оқиб кетишади. Бундай инсонлар ўзининг иложсизлигини билишади ва ҳеч нарса қўллашмайди. Ажойиб кунлардан бирида эса улкан шаршарага бир неча қадам қолганини сезиб қолишади. Шунда уларнинг кўзи очилади, бироқ пасга қулашдан ўзларини тўхтата олишмайди.

Ҳаракатни қанча эрта бошласак, ҳаётимиз шунчалик ўнгланади. Ғолибларнинг барча қонунлари амалиётда қўлланмас экан, улардан заррача фойда йўқ. Албатта, шунчаки тинчоқар сувда чўмилиш балки ёқимлидир, лекин бутун ҳаёт бесамар ўтиб кетади.

Одамларнинг кўпчилиги нима исташларини билишади, бироқ ким бўлиб етишишлари ва бунинг учун нима қилиш кераклигидан бехабардирлар.

ЭНГ КЕНГ ТАРҚАЛГАН БАҲОНАЛАР
Вақти-вақти билан ўзингизга қуйидаги саволларни бериб туринг:

1. Хато қилишдан қўрқиб, қандайдир ишларни кейинга ташлаб юрасизми? «Шарманда» бўлишдан қўрқасизми?

2. “Вақти келмагани учун” қилмаётган ёки охирига етказмаган ишларингиз борми?

3. Қандайдир ишни қилиш учун қўшимча тайёргарлик керак, деб ўйлайсизми? Қўшимча билим, тажриба, кучлироқ қўллаб-қувватлаш?

4. Яхши имконият ҳаётда бир марта пайдо бўлади ва бунинг учун шошилмаслик керак, чунки ҳали бунга тайёр эмасман, деб ҳисоблайсизми?

5. Ишга киришиш учун баъзи бир шароит ва вазиятларни ўзгартиришни истайсизми?

6. Орзуларингиз реал эмас деб ҳисоблайсизми?

Ўзингизга танқидий баҳо беринг-чи, юқоридаги саволлар шунчаки бир баҳона бўлиб, ҳаракатсизлигингизга сабаб бўлиб хизмат қилмаётганмикан? Аслида ҳаммаси айнан шундай бўлиб чиқади. Ахир сиз биласиз-ку: ҳаракатни бошлаш учун энг яши фурсат — ҳозир!

Ишга қўл уришингиз билан кўплаб муаммо ва қийинчиликлар ўз-ўзидан йўқ бўлиб кетади. Бу дунёда идеал рецепт йўқ, мутлақ мукаммаллик ҳам бўлмайди. Вақтнинг ҳам идеал фурсатини топа олмайсиз. Шу сабабли ғолиблар максимал даражада тез ҳаракат қилишади.

Барча буюк нарсалар кичик нарсалардан бошланади. Аввал қилган хатоларингиздан хулоса чиқариб, келажакни қурасиз. Хатолар — кейинги тўғри қарорларингиз пойдевори ва шахсиятингиз асосидир. Хатолар фойдали.

Хатога йўл қўймаслик учун имиллашдан кўра, хатоларга йўл қўйиб бўлса-да, ҳаракатни бошлаган афзалроқ. Биз ҳеч қачон буюк вазифаларга тўлиқ тайёр бўла олмаймиз. Фақатгина ҳаракатни бошлаб, кўпгина зарур нарсаларни ўрганишимиз мумкин. Ишга тайёрланишнинг энг яхши усули — ишлашни бошлашдир.

Шундай гапларни эшитиб қоламиз: “Куч қувватим кўпайса, эрталаблари кўчада турсикчан бўлиб югураман”. Ёлғон! Югуришни бошлаганингиздагина куч-қувват келади. “Арзирли ишга кириб қолсам, жон-жаҳдим билан меҳнат қиламан”. Бу ҳам ёлғон! Арзирли иш шу вақтгача жон-жаҳди билан ишлаган кишиларгагина раво кўрилади.

МЕҲНАТГА ЯРАША МУКОФОТ
Бир омборда икки плуг тураркан. Бири занглаб кетган, иккинчиси яп-янгидек ялтирар экан. Занглаган плуг ўзининг ялтираётган қўшнисига қараб, дебди: “Сен нега бунча чиройлисан, менга эса қараш ҳам қўрқинчли. Бу адолатданми? Мен тенгликни талаб қиламан”. Ялтироқ плуг жавоб берибди: “Менинг барча гўзаллигим — меҳнатим туфайли”.

Бугун ҳамма ижтимоий тенглик ҳақида гапиради. Ҳақиқатдан ҳам бу соҳада қилинадиган ишлар кўп. Бироқ ижтимоий адолатни суистеъмол қилмаслик керак. Аҳолининг бир қисми ётиб еса-ю, иккинчи қисми эса меҳнат қилиб ҳам уни боқса, ҳам ўзини. Бировларнинг ҳисобига кун қураётган инсон тобора кучсиз ва бахтсиз бўлиб бораверади.

Меҳнат қилишга лаёқатли ҳар бир кишига ушбу қоида амалда бўлиши керак: истеъмолдаги тенглик меҳнатдаги тенгликка мутаносиб бўлиши керак. Акс ҳолда тенглик эмас, тенглаштириш бўлади. Тенглаштириш эса шундоғ ҳам бутун тизимни ўз гарданида кўтариб юрганларга — ишлаётганларга салбий таъсир қилади. Тенглаштириш, шунингдек, ёрдамга чиндан муҳтож бўлганларга ҳам зарба бўлади.

Ўзи ҳақида қайғура олмаётларга берадиган ёрдамимиз биз кузатганимиздан кўпроқ бўлиши керак. Уларнинг очдан ўлиб қолмаслигига интилиш — бу жуда кам. Мамлакатда меҳнатга лаёқатсиз инсонларнинг турмуш даражаси барча учун бош мезон бўлиши керак.

ҒОЛИБЛАР ҚОНУНИ
Сиз бу китобни шунчаки варақлаб чиқсангиз ҳеч қандай натижага эришмайсиз. Ҳатто унинг баъзи қонунлари кўзингизга тез-тез тушиб турган ёки миянгизда қаттиқ ўрнашиб қолган бўлса ҳам бу ҳеч нарсани ўзгартирмайди. Сиз ҳаракат қилишингиз керак. Сиз бу қонунларни ҳар куни ҳаётда қўллашингиз керак. Амалий машқлар эса китобдан — сизнинг шахсингизга, бугунги ҳолатингиздан — яхшироқ ҳаётга ўзига хос кўприк бўлиб хизмат қилади.

Ҳар куни бу китобнинг бир бандини ўқинг ва ундаги машқларни бажаринг. Китобни охиригача ўқиб бўлиб, бошидан бошланг. Бу ҳолда, ўзлаштирган қонунларингиз ва ҳозир сизга керак бўлмайдиганларини қолдириб кетишингиз мумкин. Қандай ёндашувнинг танлашингиздан қатъий назар, асосийси — ҳаракатни бошланг. Қонунларни ҳаётингизда қўлланг.

Барча машқлар ҳақида бош қотиришдан кўра, битта машқни кўнгилдагидек бажаринг. Ҳозироқ сиз бажаришга қодир бўлган битта машқни танланг. Улардан баъзилари сиз учун муҳимроқ, бошқалари унчалик муҳим эмасдир. Бироқ ҳаракатни бошлаш керак. Бу дунёда қанчадан-қанча инсон ўз иқтидорини совуриб юборганини ўйланг.

Ғолиблар қонуни асосланган тажрибаларга минг йил бўлган. Барча давр ва замонларнинг ғолиблари шу қонунлар бўйича яшашган. Бироқ ҳеч ким уни тўлиқ ўзлаштирмаган. Нега? Биринчидан, биз доим ўсиб-улғайиб борамиз ва янада мураккаброқ масалаларга дуч бўлаверамиз. Иккинчидан, ғолиблар қонуни билан қанчалик кўп ишласак, ҳали ўқиб-ўрганишимиз керак бўлган соҳалар шунчалик кўп эканлигини англаймиз. Шу сабабли кимдир “мен буни аллақачон билар эдим”, деса ўзига-ўзи жинояткорона бино қўйган бўлиб чиқади.

Ҳар ким ўзича ўрганади. Кимдир кундалик тутади ва унга ўз ҳаракатларини ёзиб боради, бошқалар эса ўз-ўзини назорат қилиш имкониятига эга бўлиш учун барча машқларни ёзма равишда бажаради. Агар сиз шундай йўлдан бормоқчи бўлсангиз, ўзингиз эришган натижаларни ҳам қайд этиб боришингиз керак.

ЯГОНА МЕЗОН
Дангаса деб ном қозонган инсонларнинг кўпчилиги аслида интилиши керак бўлган мақсадга эга эмас. Югуришнинг йўналиши ноаниқ бўлса, тез югуришга не ҳожат?

Ёдда тутинг, ниятларингиз жиддийлигининг яккаю-ягона мезони мавжуд. Бу сизнинг ҳаракатингиз. Агар ўзингизга фаоллик етишмаётганини аниқлаган бўлсангиз, энди бунинг сабабларини ҳам аниқланг. Ўзингизга савол беринг: сиз мақсадга нима учун эришмоқчисиз? Сизга муваффақият нима учун шарт?!

Бу саволларга жавоб беришда шошилманг. Инсоннинг ишни қандай қилиши кераклигини билиш эмас, нега бу қилиши олға ҳаракатга ундовчи рағбат бўлиб хизмат қилади. “Нега?” деган саволга жавоб топган инсон “қандай?” саволига жавобни ҳар доим топади.

Сиз “Орзулар альбоми” тутинг ва турли журналлардан ўзингиз эришишни истаган нарсаларнинг суратларини қирқиб олиб, унга ёпиштириб қўйинг. Альбомни ҳар куни томоша қилинг ва ўзингизга савол беринг: “Орзуларимнинг қай бирига эриша оламан ва бу менга нима учун муҳим?” Ўзингизда “рағбат тугмалари”ни топинг. Сизни нима бошқараётганини англашга ҳаракат қилинг ва ушбу рағбатлардан ақл билан фойдаланинг.

ЭНРИКО КАРУЗО
Карузо болалигидаёқ Миландаги “Ла Скала” театрида куйлашни орзу қилган. Бироқ кунларнинг бирида у орзуларини яхши кунлар келгунча сақлаб қўйиб, кўчманчи опера гуруҳига қўшилиб кетади.

Бир куни у Сицилияда дўстини учратиб қолади. Дўсти кўчманчи гуруҳ ҳақида эшитганда сира ҳам хурсанд эмаслигини билдиради. У Карузонинг иқтидорига ишонар ва унинг орзуларидан хабардор эди. Шунда дўсти Карузодан сўрабди:

— Нималар қиляпсан?

— Ҳозиргина сенга ҳаммасини гапириб бердим-ку, — дебди Карузо.

— Йўқ, сен мени тушунмадинг, — эътироз билдирибди дўсти. — Орзуларинг билан нима қилаётганингни билишни истайман!

Ҳа, Карузо ҳаётини оқимга тўғирлаб қўйган эди. У машқ қилишни йиғиштирган, ўз-ўзини овутиш билан овора, орзуларини эса унутган эди. У ўртамиёна даражага тушиб қолганди. У ўзини ҳурмат қилмай қўйган, чунки ўзига берилган имкониятдан фойдаланмаётган эди. Ҳаётдаги умидсизликдан сўнг ичишга берилган эди.

Кунлардан бирида у саҳнага маст ҳолатда чиқиб, қўшиқчи аёлнинг кўйлагини босиб олади. Аёлнинг кўйлаги ечилиб кетади. Пайдо бўлган тартибсизликда кимдир декорацияни йиқитиб юборади. Жиддий опера майнавозчиликка айланиб кетади. Қўрқувдан дарҳол ҳушёр тортган Карузо сўнгги дақиқаларда нимагаки қодир бўлса ҳаммасини намойиш этади. У ҳаётида биринчи марта бундай куйлаши эди. У “Ла Скала” саҳнасида тургандек куйларди.

Томошабинларнинг баданлари бижирлаб кетади. Пьесада ҳозир бўлган танқидчилар лол эдилар. Ҳамманинг фикри муштарак эди: ҳали ҳеч ким бу даражада куйламаган!

Ушбу томошадан сўнг Карузо дарҳол Миланга отланади. У ҳар куни машқ қила бошлади. Ва ҳар куни оммага нимага қодир эканлигини кўрсата бошлади. У энди нафақат “Ла Скала”нинг, балки дунёнинг тан олинган юлдузи эди!

Ҳеч қачон, ҳеч кимга сизга ёққан ишдан совутишларига йўл қўйманг. “Бунинг иложи йўқ. Сен бунга қодир эмассан”, дейувчиларнинг гапларини қулоғингиз ёнидан ўтказиб юборинг. Ундан кўра ўзингизга ушбу саволни беринг: “Иложи йўқ”, деган сўзни қийналмасдан айтаётган бу одам мен учун нечоҚлик муҳим?” Бир одам “бу масалани ҳал этишнинг йўли”, бор деса, иккинчиси “имконияти йўқ”, дейди. Иккаласи ҳам ҳақ: чунки бири ҳаракат қиляпти, иккинчиси жим ўтирибди. Ҳаётда қадр-қийматга эга нарсаларнинг ҳаммаси меҳнат кишилари томонидан яратилган. Шунчаки олиб-қилган инсонлар томонидан. Ғолиблар ҳаракат ҳал қилувчи омил эканлигини жуда яхши билишади. Шунчаки олинг ва қилинг!

АМАЛИЙ МАШҚЛАР
Бугун мен ўзимда ҳаракатланишга ҳал қилувчи қобилиятни ўстиришни бошлайман. Бунинг учун қуйидагиларни қиламан:

1. Мен доим ортга ташлаб юрган ишларимнинг рўйхатини тузиб чиқаман ва улардан қайсиларини бугуноқ амалга оширим мумкинлигини аниқлайман.

2. Мен ўзимнинг “Орзу альбоми”мга қарайман. Ҳаётнинг асосий беш жабҳаси (саломатлик, ўзаро муносабатлар, молия, ҳиссиёт ва иш)да мақсадларим борми? Хўш, бу мақсадларим альбомимда ўз аксини топганми?

3. Мен ушбу китобдаги барча ёзма машқларни бажарадиган кундалик юритаман. Бу менга ҳеч нарсани эътибордан четда қолдирмаслик ва муваффақиятларимни қайд этиб боришда ёрдам беради.

4. Мен ўзимга савол бераман: “Баъзи ишларни ортга ташлаётганимнинг сабаби нимада? Уларнинг фурсати ҳали келамаган деб ҳисоблайманми? Балки бу бир баҳонадир?”
FОЛИБЛАР ҚОНУНИ. 7-ҚОНУН. ЎЗИНГИЗДА СТРЕССГА НИСБАТАН ТЎҒРИ МУНОСАБАТНИ ШАКЛЛАНТИРИНГ

Шогирдлар ўз устозлари мисли кўрилмаган даражада меҳнаткаш эканини сезиб қолишибди. Улар устозларига «нега чарчоқ нималигини сезмайсиз, доим бамайлихотирсиз ва ўзингизни тутиб олгансиз?» деб савол беришибди.

Доно шундай жавоб қилибди:

— Мен тўхтаганимда тўхтаган бўламан. Юрганимда эса юраман. Югурганимда югураман.

— Бунинг қандай сири бор? — ҳайрон бўлишибди шогирдлар. — Биз ҳам шундай қиламиз-ку?! Нега унда сиздан камроқ ишласак-да, тезда чарчаб қоламиз?

Доно дебди:

— Сизлар тўхтаганларингда юра бошлайсизлар. Юрганларингда эса югура бошлайсизлар. Югурганларингда эса ўзларингни мақсадларинг олдида кўрасизлар.

* * *

Стресс (руҳий зарба) умумхалқ фалокатига айланиб улгурган. Амалда ҳар бир инсон қисман бўлсада стрессдан азият чекади. Жуда кўпчилик «стресс соғлиқ учун зарарлидир», деган фикрда. Шу сабабли инсонлар стрессга учрамасликка ҳаракат қилишади. Лекин деярли ҳеч ким стресс ўзи нималигини билмайди. Натижада, турли тушунмовчиликлар ва афсоналар пайдо бўлган. Одамлар стрессни қандайдир даҳшатли нарсага айлантириб қўйишган. Келинг, стресс ҳақида энг кенг тарқалган уч асосий афсонани ўрганиб чиқайлик.

1. Стресс касалликларга сабаб бўлади. 
2. Стресс меҳнатнинг оғирлигидан келиб чиқади. 
3. Стрессдан имкон қадар йироқ юриш керак.

Юқоридаги бу уч таъкид мутлақо нотўғри!

СТРЕСС ОРГАНИЗМ УЧУН ЗАРАРМИ ЗАРУР?
 Стресс касалликларнинг дебочаси дейилган дастлабки таъкидни ўрганайлик. Аслида, стресс организм учун кераклидир. Стресс организмимиз ҳужайраларида ички мувозанат бузилганда пайдо бўлади. Стресс гормонлари эса ушбу мувозанат ва барча функциялар муштараклигини яна тиклайди. Бу жараённи биз ижобий ёки салбий ҳодиса сифатида сезишимиз мумкин. Ҳаммаси стресс кучи ва уни назорат қила олишимизга боғлиқ. Масалан, биз фойдаланадиган оддий шам оловини ижобий, ундан фойдаланишда назоратни йўқотишимиз туфайли уйда содир бўлган ёнғинни эса салбий ҳодиса сифатида баҳолаш мумкин. Агар оқилона фойдаланилса ва назоратдан чиқиб кетмаса, стресс соғлиққа ижобий таъсир кўрсатади.

ФИКРЛАРИНИ БОШҚАРА ОЛГАН КИШИГА СТРЕСС ҚЎРҚИНЧЛИ ЭМАС
 Иккинчи таъкид ҳам нотўғри. Ҳатто жуда катта ҳажмдаги иш ҳам албатта стрессга сабаб бўлмайди. Стресс ташқи эмас, фақат ички жиҳатлар сабабли юзага келади. Шундай қилиб, стрессга сабаб — иш ва унинг кўлами эмас, бизнинг ўша ишга муносабатимиз бўлиб чиқяпти.

Етмиш ёшида ҳам суткасига ўн олти соатлаб ишлаган Маҳатма Ганди бирор марта стрессдан азият чекмаган. Шундай бўлиши мумкинми? Бунинг сири — инсоннинг ўзи бажараётган ишга диққатини жамлаганидадир. Асл даҳолар фақат битта ишга бутунлай диққатини жамлаб, уни бажариб бўлгачгина, уни миясидан ўчириб, бошқаси билан шуғулланишлари мумкин.

Кунлардан бирида дарбадарлик учун йўлга чиққан икки роҳиб тез оқар дарё соҳилида нариги қирғоққа ўтишдан чўчиб турган жуда гўзал жувонни учратиб қолишибди. Роҳиблардан бири ўйланиб ўтирмасдан жувонни опичлаб, нариги қирғоққа ўтказиб қўйибди. Кейин роҳиблар сукут сақлаганча йўлларида давом этишибди. Орадан анча вақт ўтгач, иккинчи роҳиб биринчисига дебди: «Ахир биз аёл кишига қўлимизни ҳам теккизмаслик ҳақида қасам ичгандик-ку?! Сен уни опичлашга қандай журъат этдинг?!» Биринчи роҳиб жавоб берибди: «Мен у жувонни дарёдан ўтказиб қўйганимга бир соат бўлди, сен эса ҳануз уни опичлаб юрибсан шекилли?»

Жуда кўп инсонлар ўз фикрини жиловлай олишмайди. Бир масалани ечишга урина туриб, улар кеча нимани унутгани, эртага ва индинга нималар қилиши кераклиги ҳақида ҳам ўйлашади. Уларнинг фикри ёнғин чоғида тарқалаётган алангага ўхшайди. Стрессни ўз фойдангизга ишлатиш учун фикрни бўйсундириш лозим. Бунинг учун эса диққатни фақат битта нарсага жамлаш керак. Барча куч ва энергиямиз ўша лаҳзага баҚишланиши керак. Диққатни бундай жамлашни ўрганиш мумкин. Тўғри, доим диққатини жамлаб юрувчи инсонни топиш қийин. Бироқ ғолиблар бу қобилиятни ўзларида тарбиялаб, доим такомиллаштириб боришади.

ЕЛКАЛАР ВА ЖАҒГА ЭЪТИБОР БЕРИНГ
Стрессдан доим ҳимояланиб юриш керак, деган сўнгги учинчи таъкид ҳам нотўғри. Стрессдан қутилиб бўлмади. Ундан қутилишни истаганлар тез орада майда-чуйда нарсаларни ҳам юрагига яқин олаётганини сезиб қолишади ва янада кўпроқ чарчайдилар. Стрессдан қочишга ҳаракат қилган ҳар қандай инсон алал-оқибатда мутлақо тескари натижага эришади.

Стрессиз ҳаёт бўлмайди. Шу сабабли уни бошқаришни ўрганиш керак. Ўзининг ички ҳолатига диққат билан қулоқ сола оладиган инсон стресс салбий таъсир кўрсата бошлаганини илғай олади. Бунинг икки яққол белгиси бор. Биринчиси — елкалар кўтарилиб кетади. Стресс таъсири остидаги инсонга диққат билан разм солсангиз, эркин ҳолатдагига нисбатан елкалар беш сантиметр кўтарилган бўлади.

Иккинчи белгиси — жағларнинг маҳкам юмилганидир. Бу белгига рулда кўп юрадиганлар ҳам кўпроқ эътибор беришлари керак. Агар тишларингиз маҳкам қисилганини сезиб қолсангиз, машинани тўхтатиб, бироз дам олинг. Бунга бор-йўғи беш дақиқа кифоя қилади. Йўлнинг четига тўхтаб, елкаларингизга эътибор беринг. Ҳар нафас олишингиз билан улар аста-секин пасая бошлайди. Дарҳол асабийлашиш йўқолиб, жағларингиз ҳам бўшашганини сезасиз.

СТРЕССНИ НАЗОРАТ ҚИЛИШНИНГ ЙИГИРМА ТЎРТ ҚОИДАСИ
 Назорат қилинадиган стресс — бу соғлом ва ижобий куч демакдир. Қуйидаги қоидалар сизга тинчланиш ва юқори меҳнат унумдорлигига эришишда асқотади:

1. Энг муҳим қоида айни вақтда шуғулланаётган ишингизга тўлиқ диққатингизни жамлашдан иборат. Агар овқатланаётган бўлсангиз — овқат енг (китоб ўқиманг!) Ҳеч қачон бир вақтнинг ўзида иккита ишни бажарманг. Ҳаётдан баҳра олиш учун жисмингиз қаерда бўлса бутун ўй-фикрларингиз ҳам ўша жойда бўлиши керак.

2. Тезликни туширинг. Ўзингизга қулайроқ иш суръатини аниқлаб олинг.

3. Ҳаётингиздаги энг муҳим нарса учун вақт топинг. Кунингиз ва ҳафтангизни режалаштиринг.

4. Ўзингизни меъёрдан ортиқ ишларга кўмиб қўйманг. Ишларга кўмилиб қолган инсон ташқи муҳитни ихтиёрсиз, рефлекс ёрдамида сеза бошлайди.

5. Ташқи таъсирлардан ҳимояланишни ўрганинг. Энг ёқимли инсон ҳам сизда стресс пайдо бўлишига сабаб бўлиши мумкин. «Илтимос, безовта қилманг» ёзуви фақат меҳмонхоналар эшиги учун ўринли эмас.

6. Ҳамма жойга улгуриш учун вақтингизни заҳира билан режалаштиринг. Ортиқ шошма-шошарлик ҳам стрессга сабаб бўлади.

7. Ҳаддан зиёд иззатталаб бўлиш ва ҳамма нарсада мукаммалликка эришишдан қочинг.

8. Агар муваффақиятга эришсангиз, қувонинг. Кичик танаффус қилиб, ўз омадингизни нишонланг.

9. Барқарор муваффақиятдан умид қилманг. Ёздан сўнг доим қиш келишини унутманг.

10. Ўзингизга ўта муҳим инсон кўриниши берманг. Бу ҳолда сизни хурсанд ёки хафа қилиш мушкул бўлади. Агар сизни ғалаба ҳам, мағлубият ҳам, мақтов ҳам, камситиш ҳам мувозанатдан чиқара олмас экан, демак, сиз ички хотиржамликка эришиб бўлгансиз.

11. Келажак ҳақида қайғуриш — диққатни жамлашда ҳалақит беради ва стрессга сабаб бўлади. Барча энергиянгиз ҳозирги кун учун зарур.

12. Нарсаларингизда ҳам, ишингизда ҳам тартиб бўлсин. Агар иш столингизда айнан ҳозир қилаёган ишингизга тааллуқли нарсаларгина бўлса ишга диққатингизни тўлиқ жамлаш имкониятингиз ошади. Янги ишга киришишдан аввал стол устидан кераксиз нарсаларни йиғиштириб ташланг.

13. Қилаётган ишингиздан лаззатланишни ўрганинг. Қандайдир ишни хотиржам равишда яхши бажаришга интилсангиз, уни бажаришдан завқланасиз. Ишга бутун меҳрингизни сарфланг, шундагина оддийгина иш ҳам сизга ҳузур бахш этади.

14. Ишдаги танаффусларни режалаштиринг ва уларга қатъий амал қилинг. Агар сиз дам олиш учун вақт йўқ, деб ҳисобласангиз, бу — айнан дам олиш зарурияти борлигидан дарак беради.

15. Ўзи хатти-ҳаракатларингизни бошқаринг ва назорат қилинг. Лекин вақти-вақти билан ўзингизга шунчаки оқим бўйича сузишга ҳам қўйиб беринг. Доим ўзингизни назорат қилиш ҳам толиқтиради.

16. Агар сизни катта ҳажмдаги иш кутиб турган бўлса, қилиниши керак бўлган ҳамма нарсани ёзиб олинг. Бу ҳолатда кўпинча иш бошда кўринганидек кўп эмаслиги ойдинлашади. Шундан сўнг режалаштирилган ишларни муҳимлигига қараб, бирин-кетинг амалга оширинг.

17. Атрофингиздагилар билан иш ҳақида ўртоқлашинг. Ишингизнинг бир қисмини ким ўз зиммасига олиши мумкинлиги ҳақида ўйлаб кўринг. Вазифалар ва масъулиятни бўлишишни ўрганинг. Бошқаларга ҳам хатоларга йўл қўйиш имконини тақдим этинг. Ҳамма ишни бир ўзингиз бажаришингиз шарт эмас.

18. Кунингизнинг маълум бир қисми одатдаги ишларга бағишланиши керак. Бу интизомингизни ривожлантиради ва ички мувозанатингизни сақлашда ёрдам беради.

19. Вақти-вақти билан майнавозчиликка ҳам ўрин ажратинг. Кулгу ёрдамида стрессдан қутилинг. Кулишни билган инсонлар дунёни бошқаришади.

20. Агар муваффақият қозонишга мутлақо боғланиб қолган бўлсангиз, баъзида мутлақо бемаъни нарсалар қилишга ҳам уриниб кўринг. Ҳамма ишингизни мазмун билан безаш шарт эмас. Пича енгилтакликка ўрин ажратинг.

21. Ҳар доим ва ҳамма жойда инсонлар сизни топа оладиган бўлишга уринманг. Баъзилар уяли телефонини ўчириб қўйишни ҳатто қаҳрамонлик, деб баҳолашади. Аслида, телефонингизни вақти-вақти билан ёқиб қўйсангиз яхши бўлар эди.

22. Кўнглингизни ёзишни ўрганинг. Ҳардиқ чиқариш, инсонлар билан мулоқот қилиш ва кўнгил ёзиш учун вақт ажратинг. Ўз саломатлигингиз ва эмоционал ҳолатингиз хусусида қайғуринг.

23. Вақти-вақти билан «Дангасалик куни» ўтказиб туринг. Эслаб кўринг-а, охирги марта қачон тўшакдан турмай, мазза қилиб ухлагансиз.

24. Бу қоидаларнинг ҳаммасини бирваракайига бажарманг. Бу қўшимча стрессга сабаб бўлиши мумкин.

Хотиржамлик ва вазминлик — бу бизнинг нормал ҳолатимиз. Тўғри, руҳиятимиз чигирткадек бир фикрдан иккинчисига сакраб ўтишга мойил бўлади. Унга устимиздан хўжайинлик қилишга йўл қўйиб бермаслик, уни бошқариш керак. Бунинг бир неча усули бор.

Қадимий ва синалган усуллар — ибодат, медитация, осойишталик ва табиат қўйнидан бошқа бирор таъсирли нарса топилмаса керак. Буларнинг ҳаммаси тафаккуримизни юқорироқ даражага ўтишида хизмат қилади.

Ҳазирги кунда жуда кўп инсонлар Олий онг мавжудлигига унчалик ишонишмайди. Бироқ юқоридаги усуллар ўшандай кишиларга ҳам ёрдам беради. Қандай динга мансуб эканлигингиз, дунёқарашингиз қанақа эканлигидан қатъий назар. Ҳар бир инсон Арши аъло билан мулоқотни кундалик ҳаётининг бир қисмига айлантириши мумкин. Бундай мулоқотнинг ўрнини боса оладиган нарсани ўйлаб топиш жуда қийин.

АМАЛИЙ МАШҚЛАР:
Бугун мен стрессни бўйсундириш устида ишлайман. Бу йўлда қуйидаги ҳаракатларни амалга ошираман:

1. Телефон жиринглаши билан буни мен елкаларим ва жағимга эътибор бериш ҳақидаги сигнал сифатида қабул қиламан. Агар мен асабийлашганимни сезсам, енгиллашгунимча бир неча марта нафас олиб чиқараман.

2. Бугун дастурхон олдида бутун диққат-эътиборимни фақат овқатланишга қаратаман. Чироқни ўчириб, шам ёқаман, стол устига гуллар қўяман, секин мусиқани қўяман ва ҳеч қаерга шошилмайман. Мен чиндан ҳам таомдан лаззатланаман.

3. Бугун ҳамсуҳбатларимнинг гапларига диққатимни жамлайман. Мен улар нимани ва қандай гапираётганига эътибор бераман. Мен улар бу нарсани нега гапираётганини юзларидан билиб олишга ҳаракат қиламан. Мен суҳбатдошларимни тўлиқ тушунишга интиламан.

4. Йигирма тўрт қоида ичидан менга энг фойдалиларини танлаб оламан ва кўринарли жойга илиб қўяман. Агар стресснинг салбий таъсирини сезиб қолсам, дарҳол ушбу рўйхатга эътибор бераман.

5. Бугун мен бирор тинч жойга ўтириб, ўн беш дақиқа ҳеч нарса билан шуғулланмайман.
FОЛИБЛАР ҚОНУНИ. 8-ҚОНУН. ҚИЙИНЧИЛИКЛАРНИ ЕНГИШНИ ЎРГАНИНГ

Уинстон Черчилл тўқсон уч ёшга кирганда университетлардан бири уни маъруза ўқиш учун таклиф қилади. Энг машҳур ҳамюрти ва замондоши нутқини эшитиш учун узоқ-узоқлардан одамлар келишади. Черчилл аудиторияга қадам босганда бир неча минг одам йиғилган эди. Университет декани йиғилганларга Черчиллни энг машҳур инглиз сифатида таништириб, узоқ умр кўриш сирлари ҳақида ўртоқлашишни сўрайди. Аудитория олқишлари остида Черчилл минбарга чиқиб: “Ҳеч қачон, ҳеч қачон, ҳеч қачон таслим бўлманглар!” дейди.

* * *

ЧЕРЧИЛЛНИНГ ҲАЁТИ
Черчиллнинг нутқи нега айнан шу сўзлар билангина тугаганини англаш учун инсонларга пича вақт талаб этилди. Кўпчиликка бу ёқмади — ахир росмана нутқ эшитаман, деб юзлаб километр йўл босиб келган инсонлар ҳам бор эди-да! Лекин биз Черчиллнинг таржимаи ҳолига эътибор берсак, нега унинг чиқиши бу қадар калта бўлганини англагандек бўламиз.

У учун асосийси инсонларга “ким курашдан тўхтаган бўлса у аллақачон мағлуб” деган тушунчани сингдиришдан иборат бўлган. Барчамиз ҳам хатога йўл қўйишимиз мумкин, бунинг ҳеч қўрқинчли жойи йўқ. Хаммамизда муаммо пайдо бўлиши мумкин, бироқ уларни ҳал қилиш мумкин. Лекин биз қийинчиликлар олдида тисарилиб қолсак, тамом — ҳаммаси тугайди. Кимки ўз орзусига хиёнат қилса, у ҳеч қачон орзу қилолмай қолади. Инсон орзу қилмас экан, у ҳаёт эмас!

Ўз вақтида Черчилл анча вақт сиёсий буҳронлар исканжасига тушиб қолган эди. Кўп йиллар давомида унинг бардоши синалди. Ниҳоят, у бош вазир лавозимига эришгач, иккинчи жаҳон уруши бошланди. Ўшанда “Бундай қийин даврда ҳаракатларнинг тўғри йўналишини танлаганингизга аминмисиз?” деб сўрашганда у “Мен буни биламан, чунки бутун умрим давомида шунга тайёрланиб келдим” деб жавоб берган.

Шундан сўнг нацистлар авиацияси Лондонга бирин-кетин ҳужум қила бошлади. Кўплаб тинч аҳоли қурбон бўлди. Англиянинг куни битгандек кўринаётганди. Бомбардимончи самолётлар ҳар куни учиб келар, одамлар қирилаётганди. Маънисиз қурбонларга чек қўйиш учун Черчиллнинг маслаҳатчилари ва дўстлари немислар олдида таслим бўлишни тавсия эта бошлашди.

Тунларнинг бирида, немис бомбардимончи самолёти Лондонга навбатдаги бомбаларини ёғдирганда Черчилл ҳаётидаги энг муҳим қарорни қабул қилишга мажбур бўлди. Атрофига унинг энг яқин дўстлари йиғилиб, ҳамон уни таслим бўлишга ундашаётган эди. Улар Черчиллни ўзи халқини бекордан-бекорга қурбон қилаётганликда айблашарди. Ҳатто энг яқин дўстлари ҳам ватандошлари ўлимида уни айблашаётган эдилар!

Бироқ, Черчилл билардики, таслим бўлиш бундан-да кўпроқ қурбонларни келтириб чиқарарди. У мушт бўлиб тугилган қўлларини осмонда парвоз қилаётган бомбардимончи самолётларга ўқталди-да, бақирди: “Мен ҳеч қачон таслим бўлмайман! Ҳеч қачон! Ҳеч қачон! Ҳеч қачон!!!”

ҚОЛДИРИШ МУМКИН БЎЛМАГАН ДАРС
Бундай синов ҳар қандай инсонга ҳам берилавермайди, бироқ қийинчиликлар олдидаги бардош ва қатъиятлик — бу энг муҳим сифатлардан биридир. Муҳим бўлганда ҳам энг муҳим сифат. Бошқа барча нуқсонларни тўғирлаш мумкин, бироқ таслим бўлсангиз — бу тамом дегани. Кейин бу ҳақда гапира олмайсиз. Шунинг учун ҳар бир инсон ўзида “умидсизликка қарши иммунитет”ни шакллантириши керак.

Нега ғолиблар қийинчиликни дарс сифатида қабул қилишади? Нега биз ҳамма нарсага қийинчилик билан эришамиз? Нега барча нарса учун курашиш керак? Бу саволларга якуний жавоб йўқ, бу қандайдир ҳаёт жумбоғи ҳисобланади.

Фақат бир нарса маълум: ҳаёт шундай тузилган. Суякларимиз зўриқиб туриши керак, акс ҳолда улар кучсизланади ва узоқ вақт вазнсизлик ҳолатида бўлган космонавтларникидек мўрт бўлиб қолади. Қийинчиликлар ҳам кучлироқ бўлишимиз учун зарур.

Кунларнинг бирида болакай капалак қанчалик қийналиб пиллани ёриб чиқаётганини кузатаётган экан. Болакайнинг раҳми келиб, капалакка ёрдам бермоқчи бўлибди. Бироқ отаси уни тўхтатибди. Чунки болакайнинг “ёрдами” капалакни муқаррар ўлимга олиб борарди. Капалак шундай қийналиши керак, чунки бу қанотларини мустаҳкамлайди. Агар унга ёрдам берилса, у кучсиз бўлиб қолар ва уча олмас эди!

ЯНГИ АВЛОД БОЛАЛАРИ
Америка иқтисодий мўъжизасини яратишда қатнашганларнинг кўпчилиги ёшлигида шафқатсиз иқтисодий кризисни бошидан ўтказишган. Шундан сўнг улар иккинчи жаҳон уруши майдонларини кезишган. Улар қийинчиликларни енгишни ўрганишди. Аста-секин улар қарий бошлашди ва фирмаларида жойларини ўғил-қизларига бўшатиб бера бошлашди. Бу авлод эса мутлақо бошқа шароитда улғайганди. Улар ҳеч нарсага зор бўлмай ўсишганди. Ота-оналари уларни ўзларидан яхши яшашларини истаб, ҳар қандай қийинчиликдан асрашган эди.

Фирмаларга бош бўлишгандан сўнг бу болалар ўзларини бутун умр қандай бўлса, шундай тута бошлашди. Улар муаммо ва қийинчиликлардан қоча бошлашди. Алал-оқибатда улар ўзларига ишонилган вазифани уддалай олишмади.

Авраам Линкольн шундай деган: “Ўзи қилиши мумкин ва шарт бўлган ишни қилиб бериб, инсонга ёрдам бериш мумкин эмас!”

ҲАР ЯНГИ БОСҚИЧДА ҚИЙИНЧИЛИКЛАР ЖИДДИЙЛАШИБ БОРАВЕРАДИ
Ҳаёт зинапояга ўхшайди. Шундай вақтлар бўладики, биз бир зинадан иккинчисига кўтарилолмай анча вақт қийналамиз, кейин эса кутилмаганда кескин кўтариламиз. Энди бизни навбатдаги, юқорироқ даражали зина кутиб турибди. Бу зиналарнинг ҳар бирида бизни янги вазифалар қарши олади, айнан шунда чуқур ҳикмат бор. Улар бизни янги зинага кўтарилиш учун тайёрлайди. Ҳар бир зина ўзига хос қийинчиликлар билан боғлиқ. Уларни ҳал эта олмас эканмиз, кўтарила олмаймиз. Шундай бўлиши ҳам керак. Акс ҳолда кейинги зинага кўтарилиш учун дармон қолмайди.

Ҳеч ким омадсизликдан суғурталанмаган. У бизга исталган жойда — ҳаётда, ишда тўқнаш келиши мумкин. Сиз одамлар ва табиат қонунини ўзгартира олмайсиз. Жуда кўп нарсалар сизнинг назоратингизга бўйсунмайди. Уларга таъсир қилиш учун ҳар бир уринишингиз муваффақиятсизликка маҳкум. Ўзгартиришингиз мумкин бўлган ягона нарса ва киши — бу ўз-ўзингиз ва қийинчиликларни енгиш қобилиятингиздир.

Ҳоянгиз, маҳсулот ёки хизматингиз нечоғлик яхши бўлмасин, сиз ҳеч қачон энг яхши ва енгилмас бўлиб қололмайсиз. Сизнинг ғоянгиз ёки маҳсулотингизни рад этувчи инсонлар доим топилади. Қийинчиликлар доим пайдо бўлади. Ҳар қандай рад этиш ёки ҳар қандай қаршилик сизга қўлни ювиб қўлтиққа уриш учун баҳона ёки ўқиш ва ўсиш учун имконият бўлиши мумкин. Қийинчиликлар тўсиқ ёки кейинги зинага кўтарилиш олдидан машқ бўлиши мумкин. Ўзингиз танланг.

ҚАНДАЙ МУҚОБИЛ БОР?
Қанчалик фаол ҳаракат қилиб, олға интилсангиз, шунчалик ечилиши лозим бўлган вазифалар пайдо бўлаверади. Кимдир муаммолардан беркиниб, қийинчилик ва муваффақиятсизликдан ҳоли бўлган ишлар билан машғул бўлар. Бироқ бундай уринишлар таназзулга маҳкум. Чунки қийинчилик — ҳар қандай муваффақиятнинг таркибий қисмидир.

Бошқалар эриш чиқиб олган зинасида қолишга ҳаракат қилишади, чунки улар билишади янги зиналарга чиқиш билан қийинчиликлар ҳам кўпаяверади. Бироқ улар бир нарсани ҳисобга олишмайдики, шу зинада қолатуриб, доим шу зинага хос бўлган муаммолар билан тўқнаш келишаверади. Муаммолар эса пайдо бўлаверади, бўлаверади, тинчлик бермайди. Ўрганишга улгармаган сабоғимиз бот-бот такрорланаверади. Бу ҳолатда умидсизлик пайдо бўлади. Хўш, ундан кўра сабоқни тўлиқлигича, пухта ўзлаштириб, янги вазифаларга ўтиш маъқулроқ эмасми?

ЗИНАЛАРДАН МИСОЛЛАР
Ҳар бир зинада янги ва турли масалалар тургани ғолибларга ёқади. Улар ҳар янги босқичда муаммолар мураккаблашиб боришидан хурсанд ва буни ўз ўсишига исбот сифатида қабул қилишади. Кўринишича, айнан шу сабабли Уинстон Черчилл “таслим бўлманглар” дейиш билан кифояланиб қолмасдан, “ҳеч қачон, ҳеч қачон, ҳеч қачон” деб қўшиб қўйган. Ҳар янги босқичда бизни турли даражадаги қийинчиликлар кутиб туришини у билган.

Сиз, масалан, қуйидагича муаммоларга дуч келишингиз мумкин:

Биринчи даража. Сизда ғоя бор, бироқ уни амалга оширишингизга ҳеч ким ишонмайди. Танишларингиз ва қариндошларингиз “эсингизни йиғиб олиш”ни маслаҳат беришмоқда. Сиз кўпроқ ўзингизга ишонишни ўрганишингиз керак.

Иккинчи даража. Сиз ўз ишингизни очмоқчисиз, лекин бунинг учун сизга бошланғич маблағ зарур. Банк сизга кредит беришдан бош тортмоқда, чунки сиз аввал муваффақиятингизни намойиш этишингиз керак. Муваффақиятга эришиш учун эса пул керак. Сиз ўз мақсадларингиз учун курашишни ўрганишингиз лозим.

Учинчи даража. Фирмангизда ишлар яхши кетмоқда, бироқ атрофингиздагилар сизга тан бериш ўрнига ҳасад қилишмоқда. Сиз ҳақингизда турли бўҳтонлар тарқатишмоқда. Сиз тушунишингиз керакки, сиз ҳақингизда айтилаётган барча гаплар ҳеч қандай аҳамиятга эга эмас.

Тўртинчи даража. Сиз вақтинчалик қийинчиликлар даврига тушиб қолдингиз ва ҳамкорингиз билан ўртангизда зиддиятлар пайдо бўлди. Уларни ҳаракатга келтираётган кучни англаш учун сизда вақт етишмаяпти. Ҳамкорингиз сизнинг ҳаракатларингизни тушунишни истамаяпти. Сиз уни ўз томонингизга оғдиришни ўрганишингиз керак, чунки биргаликда сизлар кучлироқсизлар.

Бешинчи даража. Сиз маҳсулотларингиз ёки хизматларингиз учун улгуржи харидорлар топдингиз. Бироқ улар ўз вақтида ҳисоб-китоб қилишмаяпти. Қарз кундан кунга катталашиб бормоқда. Сиз кутилмаган вазиятларга тайёр бўлишингиз ва олдиндан заҳира яратишингиз керак.

Олтинчи даража. Сиз муваффақиятдан муваффақиятга шиддат билан эришиб бормоқдасиз, лекин соғлигингизга боғлиқ муаммолар пайдо бўлди. Сиз билишингиз керакки, ҳаёт фақат ишдаги муваффақиятлардан иборат эмас. Ҳаётнинг бошқа жабҳаларига ҳам эътибор бериш вақти келган.

Еттинчи даража. Сизга зудлик билан малакали ходимлар керак, бироқ уларни қаердан топишни билмайсиз. Ўз талабларингиз даражасини пасайтиришга урининг ва сизга айнан ким: юқори классли бажарувчиларми ёки яхшигина имконият тақдим этувчи ҳамкорлар кераклигини аниқлаб олинг.

Саккизинчи даража. Узоқ вақтдан буён муваффақият қозониб келаётган эдингиз, кутилмаганда ҳамма нарса бузилиб кетмоқда. Сиз тушуниб олишингиз керакки, муваффақият абадий эмас. Сиз баланд чўққига чиққансиз ва катта пастлик ёқасида турибсиз. Ҳар бир чўққидан сўнг янги водий, ундан сўнг эса янги чўққи бор.

Тўққизинчи даража. Сизга ҳаёт мазмунини йўқотаётгандек туюлмоқда. Кейинги фаолият учун сизда интилиш сўниб бормоқда. Молиявий муваффақият ички бўшлиғингизни фақат вақтинчалик қоплаши мумкин. Сиз ҳаётингиз мазмуни нимадан иборат эканлигини тушунишингиз, ўзингизга қулоқ тутишингиз ва атрофингиздагиларга кўпроқ ғамхўрлик қилишингиз керак.

Юқоридагилар бизга ҳаёт тақдим этувчи кўплаб дарслардан арзимас парча, холос. Улардан бирини ўзлаштиришга улгурмасдан иккинчисига дучор бўласиз. Ҳаёт шунақа. Ҳар сафар олдингизда янги масала кўндаланг бўлганда воқеалар ривожининг икки йўли пайдо бўлади: сиз ё таслим бўласиз, ё кучлироқ инсонга айланасиз.

Бу ҳолатга ижобий нуқтаи назардан қаранг. Сиз навбатдаги қийинчиликка дуч келган бўлсангиз, бу тараққиёт нишонаси. Сиз аввалги даража билан хайрлашиб, юқорироғига ўтгансиз. Сиз ўша ерда бўлишга лойиқсиз.
ТАРАҚҚИЁТНИ ТЕЗЛАШТИРИШ
Ўқиш ва ўсиш жараёнини тезлаштириш усули мавжуд. Ғолиблар қийин вазиятларни кутиб ўтиришмайди. Улар тушунган-билган ҳолда ўша томон боришади. Кўплаб муаммолар кутаётганини билатуриб, улар янгидан янги лойиҳаларга қўл уришади. Бошқалар ноқулай шароитнигина кўрадиган жойларда улар янги вазифалар ва имкониятни илғашади.

Сиз “Қандайдир муаммони ҳал қилиб бўлганимдан сўнг, янги ва мураккаброғини ҳал этишга киришаман”, деган шиорга амал қилишингиз керак. Сиз тушунишингиз керакки, юқорироқ даражадаги ҳар қандай масала сиздан муваффақиятсизликка нисбатан чидамлироқ бўлишни талаб этади. Шу сабабли қийинчиликларга қарши курашиш кўникмангизни шуғуллантира боришингиз керак.

Бунинг учун қаердан куч келади? Сиз ажойиб нарсани ихтиро қиласиз: ҳар бир янги фаолият аввалида сизга оддий нарсалар қийин кўринади, бироқ кейинроқ қийин нарсалар енгил бўлиб қолади. Бу ҳуснихатга ўрганишга ўхшайди. Бошда сизга “А” ҳарфини ёзиш йиллар ўтиб “механизациялаштирилмаганлигиданмикан” сўзини ёзишдан ҳам қийин кўринади.

Сиp ҳозирги майда-чуйда қийинчиликларни ҳал қилишни ўрганишингиз керак. Агар бунинг уддасидан чиқсангиз, сизда “чидам ва қатъият мушаклари” мустаҳкамланади ва мураккаб вазиятлар ҳам пировардида жуда енгил эканлиги маълум бўлади.

Олға интилишдан бизни қийинчиликлар эмас, уларга муносабат тўхтатиб туради. Энг асосий душман ташқарида эмас, ўзимизнинг ичимизда. Ғолиблар ҳеч қачон, ҳеч қачон, ҳеч қачон таслим бўлмайдилар!

АМАЛИЙ МАШҚЛАР:
Бугун мен қийинчиликларни енгиш кўникмамни такомиллаштиришни бошлайман. Бунинг учун қуйидагиларни амалга ошираман:

1. Бугун мутлақо таслим бўлмасликка ҳаракат қиламан. Таслим бўлишнинг жуда кўп йўллари борлигини биламан, бироқ кўзлаган мақсадимга етиш учун бор куч-қувватимни жамлайман.

2. Мен муаммоларга нисбатан нуқтаи назаримни ўзгартираман ва ўзимга дейман: “Уларга қандай муносабатда бўлишни ёлғиз мен ҳал қила оламан. Эҳтимол, аввалига қийинчиликлар ечилмасдек туюлиши мумкиндир, бироқ бу муваффақиятга элтувчи зинани яратиш мумкин бўлган материал эканлигини англайман”.

3. Шунга ўхшаш ҳолатни енгиб ўтган ғолиб билан тезроқ учрашиб, ундан маслаҳат сўрайман.

4. Мен енгиб бўлинган қийинчиликлар рўйхатини тузаман. Бу келажакда ўз кучимга ишонишимда асқотади.

5. Мен ҳаёт тақдим этган барча сабоғларни ёзиб бориш учун кундалик тутаман. Бу менга хатолардан хулоса чиқаришда асқотади.
FОЛИБЛАР ҚОНУНИ. 9-ҚОНУН. ҚАЙТАДАН FИЛДИРАК ИХТИРО ҚИЛМАНГ

Кунлардан бирида ёш шогирд ҳаёт сир-асрорларини ўрганиш учун устози олдига келибди. Устоз ундан ўзи ҳақида гапириб беришни сўрабди. Йигитча эса ўзининг ижобий сифатлари ва муваффақиятлари ҳақида узоқ сўзлабди.

Шунда доно унга биринчи топшириқни берибди. Шогирд эса эътироз билдирибди. Унинг фикрича, вазифани бутунлай бошқача йўл билан қилиш керак экан. Чунки у ҳам қандайдир муваффақиятлари билан мақтана оларди-да. Гарчи улар бошқа соҳада қозонилган бўлса-да, уларни ушбу вазиятда ҳам қўллаш мумкин эди. Устоз нимаики таклиф қилмасин, шогирдда «яхшироқ» таклиф пайдо бўлаверибди.

Шунда устоз шогирдга стаканни ушлаб туришни буюрибди-да, ўзи унга кўзачадан шароб қуя бошлабди. Стакан тўлиб, қуйилаётган шароб четларидан тошиб, ерга тўкила бошлаганда шогирд чидай олмай бақирибди:

— Бас! Ахир сиз шаробни исроф қилаяпсиз-ку?!

— Сенга бермоқчи бўлган билимларим билан ҳам шундай бўлаяпти, — деди доно. — Улар беҳудага соврилаяпти. Сен аллақачон ушбу стакандек тўлгансан.

— Наҳотки менинг орттирган тажрибаларим бир чақага қиммат бўлса? — дебди йигит.

— Сени ўз фикрлаш образинг шу ҳолатга келтирган. Агар сен аввалгидек фикрлашда давом этсанг, интилаётган нарсангга эриша олмайсан. Ҳозир кет ва бўм-бўш бўлганингдан кейин ҳузуримга кел. Шундагина сени нимагадир ўргата оламан.

* * *

Сиз шуғулланаётган соҳада сиздан кўра кўпроқ муваффақиятга эришган инсон албатта топилади. Сиз у билан танишиб, маслаҳатлашиш ҳақида ҳеч ўйлаб кўрганмисиз? Акс ҳолда, бутун йўлнинг қийинчилигини ўзингиз босиб ўтишингизга тўғри келади-ку ахир!?

ЎЗГАЛАРНИНГ ТАЖРИБАСИДАН ФОЙДАЛАНИШ КЕРАК
Ижодий ёндашув — бу жуда ажойиб сифат. Бироқ ундан ҳар доим ҳам фойдаланиб бўлмайди. Баъзида ижодкорлик жуда қимматга тушиши мумкин. Масалан, сиз қандайдир ишни бошламоқчисиз ва фундаментал нарсаларга ижодий ёндошиб, ўзгартирмоқчи бўласиз. Синалган ва танилган усулдан фойдаланиш ўрнига баъзилар қайтадан ғилдирак ихтиро қилишга уринишади. Балки бундай уринишларни ҳурмат қилиш керакдир, лекин бунга ўралашиб қолиб, асосий ишдан чалғимаяпмизми? Ижодкорлик ишининг ҳақиқий усталари ҳаётини ўрганишга вақт ажратмаслик учун баҳона бўлиб қолмаслиги керак.

Эҳтимол, вақт ўтиб сиз ўз усулингизни ихтиро қиларсиз. Бироқ энди ишга киришар экансиз, ғилдирак ихтиро қилишга вақтни сарфламасангиз яхши бўларди. Ҳозир асосийси, бор куч-ғайратингизни дастлабки босқичда пайдо бўлувчи бошланғич тўсиқларни енгиб ўтишга сарфлашингиз керак.

Ҳар қандай фаолиятнинг асосий қуроллари ҳисобланувчи фундаментал ҳақиқатларни ўрганишнинг муқобили мавжуд эмас. Тўғри, асосга эга ҳақиқатларни кўпчилик ўз иши учун яроқли эмас деб ҳисоблайди. Уларнинг фикрича, ўз тажрибалари, билимлари ва вазиятнинг ўзига хослиги ўзгачароқ стратегия талаб этади. Аслида эса ҳар бир инсон уникал ва инсон тушиб қоладиган барча шарт-шароитлар ва вазиятлар ҳам уникал (такрорланмас) ҳисобланади. Бироқ фундаментал ҳақиқатлар шунинг учун ҳам фундаментал деб аталадики, улар ҳар қандай инсоннинг ҳаёти ва фаолияти учун хизмат қилади.

АВВАЛ ОДАТ ПАЙДО БЎЛАДИ
Ҳар қандай фаолиятнинг бошланғич босқичи етарли даражада баҳоланмайди. Кўпчилик, бу босқичда шунчаки ён-верга қараб олиб, вазиятни ўрганиш етарли деб ўйлайди. Афсуски, бундай ёндашув кўпинча хато бўлиб чиқади. Ахир айнан энг аввал келгуси ҳаракатлар йўналиши аниқланади, келажакдаги қизғин иш учун асқотадиган кўникма ва тажрибалар пайдо бўлади-ку! Сизга «Такрорлаш — билимларнинг онасидир» деган мақол танишми? Аслида бу мақолнинг маъноси тўғри талқин қилинмайди. Вақт синовидан ўтган нарсаларни такрорлаш керак. Шундагина ниманидир ўрганиш мумкин бўлади. Шунчаки такрорлаш ўз ишингизнинг устаси бўлишингизда ёрдам бера олмайди. Бир неча марта такрорлаган нарсаларингиз аста-секин одатга айланиб боради. Агар нотўғри нарсаларни такрорлаётган бўлсангиз, ўзингизда зарарли одатни шакллантирмоқдасиз.

Ҳар қандай фаолият аввалида ҳаётда сизга йўлдош бўладиган одатларни шакллантиришингиз керак. Бу бошланғич давр — ўйинлар ва тажрибалар учун тўғри келадиган вақт эмас асло. Бундай қилган одам ўйнаш ва тажрибадан ўтказиш одатига ўрганиб қолади. Биринчи босқичда шунчаки назар ташлашга ўрганган одам эса бу одатидан ҳеч қачон қутила олмайди.

«БОЛАЛИК», «ЎСМИРЛИК» ВА «УЛҒАЙГАН ИНСОН» ДАВРЛАРИ
Ўзининг профессионал фаолияти давомида инсон турли ривожланиш даврларидан ўтади. Аввало бу «болалик» давридир. Болалар қизиқувчан бўлишади ва иложи борича кўпроқ нарса ўрганишни исташади. Улар кўзига кўринган нарсасига тақлид қилишади. Улар турли бўлар-бўлмас саволларни беришади ва ҳар қандай гапга ишонишади. Бу даврда бўлган инсонларни ўқитиш лаззатнинг ўзгинасидир.

Дастлабки муваффақиятлар пайдо бўлиши билан «ўсмирлик» даври пайдо бўлади. Ўсмир эса ҳамма саволга жавобни биламан деб ўйлайди. У қайсар бўлиб қолади. Бу жуда хавфли давр. Барча саволга жавобни биламан, деб ўйлаган киши савол беришдан тийилади, демак ўқиш, ўсиш ва ривожланишдан тўхтайди. Жуда кўп инсонлар шу даврда шундоғлигича қолиб кетишади. Улар ўзларини ақлли ҳисоблаб, ўткинчи муваффақиятларидан маст бўлиб юраверишади.

Аслида эса ҳаммаси бу қадар оддий эмас. Биз ҳеч қурса кўзлаётган мақсадларимизга эришмагунимизга қадар янги нарсаларни ўрганиш қобилиятимизни сақлаб қолишимиз керак. Ахир бизнинг фикрлаш образимиз бугун эришиб турган нарсаларимизга етишишгагина ёрдам берди холос. У бизни келгусида эришишимиз мумкин бўлган нарсаларга олиб бора олмайди. Гарчи сизга тақдим этган стратегияси ёқинқирамаса-да, баъзида билимроқ инсоннинг маслаҳатидан фойдаланиш керак.

Ниҳоят, «улғайган инсон» даври бошланади. Биз яна илм олишга эҳтиёж сезамиз ва ўсиш учун чегара йўғлигини англаймиз. Биз ҳамма саволга жавобни билмаймиз ва уни ҳеч қачон била олмаймиз. Жуда кўп нарсани билганимиз ва кўп пул ишлай бошлаганимиз учун муаммолар тўхтамайди. Фақат улар бошқача миқёсда намоён бўлади. Биз доим тўпланган билимларимиздан фойдаланиб, ўзимизда янги кўникмалар ҳосил қилишимиз керак.
ЭКСПЕРТЛАРГА МУРОЖААТ ҚИЛИНГ
Янги ғилдирак ихтиро қилиш ўрнига ўзгаларнинг тажрибасидан фойдаланиш ҳаётнинг турли жабҳаларида фойдали бўлиши мумкин, ҳаттоки қандайдир муаммони ҳал этиш зарурияти туғилганда ҳам. Чунки сиз бундай муаммога тўқнаш келаётган биринчи киши эмассиз. Бу муаммони муваффақиятли ҳал қилган киши албатта топилади. Адабиётларда бу ҳақда маълумот бўлиши керак. Тажрибалироқ инсонлардан биттаси билан гаплашиш ҳам мумкин.

Сизнинг қобилиятингиз чегарасидан ташқарида бўлган ишни бажариш зарурияти туғилиб қолганда ҳам шундай йўл тутиш керак. Бундай вазиятларда кўпчилик инсонлар пулни иқтисод қилиш мақсадида ишни ўзлари бажаришади, чунки экспертларга мурожаат қилиш ҳам арзон эмасда. Афсуски, бундай хатти-ҳаракат кенг тарқалган, бунақа инсонларни ҳатто «Баракалла! Кенг қиррали инсон экан» деб мақтаб ҳам қўйишади. Аслида эса бу ҳолатда ғолибларнинг муҳим бир принципи бузилади: ҳаммадан ҳам кўпроқ эплай оладиган ишга диққат жамлангандагина ҳақиқий муваффақиятга эришилади. Қолган барча ишларни мутахассислар зиммасига юклаш керак, ўз навбатида улар ўша ишларни бошқалардан кўра яхшироқ бажаришади. Ғолиблар ҳеч қачон ғилдирак ихтиро қилишмайди.

Баъзи бир кишилар эътироз билдириши мумкин: «Ахир экспертларга мурожаат қилиш озмунча пул турмайди-ку?» деб. Тўғри. Лекин пайдо бўлган бўш вақтдан унумли фойдаланилса кўпроқ пул ишлаб топиш мумкин. Бундан ташқари, сизнинг бошланғич кўникмаларингиздан фарқли ўлароқ, эксперт ўша ишни анча сифатли қилиб бажаради.

Кўпинча инсон пулни иқтисод қиламан деб турли ишларни ўзи қилади ва ва бунга жуда кўп вақтини сарфлайди. Бу ҳолатда бир иш учун унинг маҳорати камлик қилса, иккинчиси учун аксинча, кўплик қилади. Ғолиблар эса ўз пулларига вақт сотиб олишади, вақт эса улар учун ҳамма нарсадан қадрлироқдир. Йўқотилган пулнинг ўрнини тиклаш мумкиндир, лекин йўқотилган вақтни ортга қайтариб бўлмайди.

ЭНГ ЯХШИ ЎРГАНИШ — ТАҚЛИД ҚИЛИШДИР
Европада бошқа инсонларга тақлид қилишни унчалик ёқтиришмайди. Улар бошқаларга кўр-кўрона тақлид қилиш ўрнига ўзининг индивидуал қирраларини намойиш қилишади. Агар бир инсонни ёқтиришмаса улар «у анави қилиғини фалон инсондан ўғирлаган» дейишади. Кўпчилик ғилдиракни мустақил ихтиро қилишни фахрли иш деб билади. Устига-устак, ҳамма нарсага ўз ақли воситасида эришганидан ғурурланишади. Бироқ куни келиб ғилдиракни миллионинчи марта ихтиро қилиш инсониятнинг маъдасига тегади-ку! Ахир бундан заррача ҳам фойда йўқ-ку?!

Албатта, ҳар биримиз ўзимизнинг такрорланмас ва уникал эканлигимизни исботлаб қўйгимиз келади. Гап фақат бу сифатларни қайси соҳада намоён қилишга боғлиқ. Ёш болалар атрофдагиларининг юриш-туришидан нусха олишади. Бунинг ҳисобига улар тезроқ ўрганишади ва келгуси ҳаётлари асосини белгилаб олишади. Худди шунингдек, биз ҳам ўз такомиллашувимиз асоси сифатида муваффақиятли инсонларнинг тажрибасини ўзлаштиришимиз лозим. Инсон ўз ҳаётини ўзгалар муваффақияти пойдеворида барпо этса бу унинг ақллилигидан далолат беради. Гигантларнинг елкасида туриб жуда узоқни кўриш мумкин.

Олдинги усталарнинг тажрибасидан фойдаланмасликка ҳаракат билимсизлик нишонасидир. Индивидуаллик олдинги авлод тажрибалари пойдеворида янада яхшироқ ривожланади. Бу сизга янада юқорироқ чўққиларни забт этишда кўмак беради. Ахир Моцартгача ҳам композиторлар бўлишган, лекин у улардан кўпроқ нарса ўрганган. Бу эса унга келгусида доҳиёна мусиқалар яратишда сира халақит бермаган.

АМАЛИЙ МАШҚЛАР
Мен бугундан ўз фаолият доирамда муваффақиятли инсонлар тажрибасидан фойдаланишга ҳаракат қиламан. Бунинг учун менга қуйидагилар зарур бўлади:

1. Мен ўз соҳамда ўтмишда қозонилган фундаментал муваффақиятлар ҳақида маълумот тўплайман ва ўз ишимда қандай жиҳатлар билан қуролланганимни текшириб кўраман. Мен ҳозирча ўзимда етишмаётган кўникмаларнинг ёзма режасини тузиб чиқаман ва ўз соҳамда юқорироқ муваффақиятга эришган инсон ёрдамида таҳлил қиламан.

2. Мен ўз ҳаётимнинг бирор соҳасида «ўсмирлик» даврида эканлигим ёки йўғлигини текшириб кўраман. Бу менга доимий ўсишга бўлган эҳтиёжларимга халақит бериши мумкин. Мен кейинги ўқиш ва ўрганишга бўлган қобилиятимни тиклашга бор диққатимни жалб қиламан.

3. Муаммолар пайдо бўлганда мен ўз-ўзимга аввал қандай инсонлар бундай муаммога дуч келгани ва ҳал этгани ҳақида савол бераман ҳамда ўша инсонларга учрашаман.

4. Мен ўз малакам доирасидан паст ёки юқори иш билан шуғулланаётганим ёки йўғлигини таҳлил қиламан. Бугундан бошлаб, малакам етишмаган ишлар учун мутахассис ёллайман.
FОЛИБЛАР ҚОНУНИ. 10-ҚОНУН. ҲАРАКАТ ИМПУЛЬСИ ЯРАТИНГ

Рельслар устида соатига икки юз километр тезликда учиб бораётган поездни ҳеч тўхтатишга уриниб кўрганмисиз? Агар поезднинг йўлига пишиқ ғиштлардан қалин девор ясаб тўссангиз ҳам, у қийинчиликсиз деворни тешиб ўтади. Бунинг сабаби шуки, тезликка эришган поезд кучли ҳаракатланиш импульсига эга.

Локомотивнинг қуввати минглаб от кучи билан ўлчанади. Бу эса бутун составни ҳаракатлантириш учун етарлидир. Лекин поезд тўхтаб турганда арзимас тўсиқ ҳам унинг ҳаракатланишига монелик қилади. Агар ғилдиракларидан бирининг остига тормоз бошмоғи қўйилса, локомотив ҳеч нарса қила олмайди. Барча уринишлар бекор кетади.

Ҳаракатланиш импульси бўлмас экан, компания ишларининг юришишига арзимас нарса ҳам халақит беради, импульс мавжуд экан, ҳамма нарса ўзича ҳаракатланаверади, ҳеч қандай тўсиқ ҳал этиб бўлмас муаммога айлана олмайди.

* * *

Эски одатлардан айрилиш қийин. Янги фаолият эса шунчаки ўрганилмагани биланоқ қийинчилик туғдириши мумкин. Бундай вазиятда исталган арзимас ғов ҳам мураккаб муаммоларни келтириб чиқариши мумкин. Шунинг учун зудлик билан ҳаракат импульси шакллантиришга киришинг, қанчалик тез бўлса шунчалик яхши. Сиз ҳеч қачон йўлингиздан барча тўсиқлар ва ноқулай шароитларни йўқ қила олмайсиз. Муаммолар мудом пайдо бўлаверади.

Бироқ сиз ҳаракат импульси яратиб, уларни ҳал эта оласиз. Бу қийин вазиятлар ва муаммоларни ҳал этишда асқотадиган ягона оқилона усулдир. Сиз тезликка эришишингиз билан улар сизни тўхтата олишмайди.

Корхона ёки ўз карьерангиз ривожи учун сарфлаган вақтингиз ушбу импульснинг шаклланишига ҳисса қўшади. Сизнинг ҳар қандай ҳаракатингиз уни ё оширади, ё камайтиради.

Ҳаракат импульсини ҳар қандай фаолиятнинг аввалида яратиш айниқса жуда муҳим. Бундаги ҳолат жойида турган автомобилни суриб силжитишга ўхшаб кетади. Биринчи метрлар жуда оғир бўлади. Бунинг учун бор кучингизни ишга солишингиз керак. Бироқ автомобиль юра бошлагач, анча кам куч талаб этилади.

Инсонлар қуйидаги тўрт «қопқон»дан бирига тушиб қолиб, импульс яратилишини қийинлаштириб юборишади:

«Мен уриниб кўраман».

«Аввалига ярим кучимни сарфлаб ишлайман».

«Мен сўнгги натижани мўлжаллаб ишлайман».

«Аввал мен тўғри стратегия танлаб оламан».

Қуйида эса бу тўрт таъкид нега натижага эришишни қийинлаштиришини билиб оласиз.

НИМАГАДИР УРИНИБ КЎРИШ АСЛИДА ЙЎҚ НАРСА
Автомобилни жойидан силжитишга «уриниб кўриш» мумкин эмас. Ё сиз бор кучингизни сарфлайсиз ва автомобиль жойидан қўзғалади, ёки жойида қолади. Сиз ниманидир қилишга «уриниб» кўра олмайсиз. Сиз ё ўша нарсани қиласиз ёки йўқ. Агар сиз шу сатрларни ўқиётган бўлсангиз ва саломатлигингиз жойида бўлса ўрнингиздан туринг. Туришга «уриниб кўриб» бўлмайди. Ё сиз турасиз ёки ўтирганча қоласиз.

Ниманидир қилишга урниб кўраман, деб юрган одамлар аслида ҳеч нарса қилишмайди. Гўёки улар ўз ниятларини амалга ошишига халақит берувчи ниманидир кутишаётгандек. Ким ишлаётган бўлса у муваффақиятни кутмоқда. Кимки «уриниб кўраётган» бўлса, у ишига нимадир халақит беришини кутмоқда.

Тўхтаб турган автомобиль мисоли яна бир фикрни яққол намойиш этади. Агар сиз етарли куч сарфламасангиз уни жойидан силжита олмайсиз. Ва ҳеч қачон бу автомобиль юра бошлагач уни итариш қанчалик осон бўлишидан ҳам бехабар қоласиз. Шу сабабли сиз кейинги ҳаракатларни амалга оширмай қўяқоласиз. Яримта куч сарфлаш ярим натижа эмас, ноль натижани беради.

МУВАФФАҚИЯТГА МЎЛЖАЛЛАНГАН ИШ ҲАРАКАТ ИМПУЛЬСИНИ СЕКИНЛАШТИРАДИ
Ҳар қандай фаолият аввалида «газ»ни охиригача босиш керак, бироқ мўлжаллаётган нарсангиз планкасини тобора кўтара кўрманг. Бу босқичдан натижа унчалик муҳим эмас ҳали. Тезда қозонилган муваффақият сизни мўлжалдан адаштириши мумкин. Бу ҳолатда тезкор муваффақият фақатгина шарт-шароитлар қанчалик омадли келишига боғлиқ бўлади. Ҳаракат импульси эса асло бу шарт-шароитларга боғлиқ эмас ва у доим натижага етаклайди. Шу сабабли кўпроқ ҳаракатланиш импульсига эътибор қаратиш керак, аниқ натижаларга эмас.

Импульс эмас, кўпроқ натижаларга диққатини жамловчи инсонлар ҳеч қачон ўз имкониятларидан тўлиқ фойдаланмайди. Натижани қўлга киритишга мўлжалланган иш — ишламай, муваффақиятни энг енгил йўл билан қўлга киритиш учун вазият кутиб ўтирилган пайтда айниқса муаммоларга бой бўлади. Фақат натижага асосланган иш. Бу ҳолатда дангасаларнинг «Мен фақат натижа учун ишлайман», деган баҳонаси кўзга ташланади.

Фақат натижа кетидан қувувчи инсонлар ўзининг даҳо эканлигидан шубҳа қилишмайди, бироқ ҳаракати импульси кучини мутлақо тушунишмайди. Ҳаракат пайдо бўлганда инсонга яширин йўллар ва воситалар ҳам пайдо бўлади. Бу ҳолатда сиз аввал кутмаган, режалаштирмаган натижалар ҳам ўзи келади.

Натижани қўлга киритишга мўлжалланган ишга қарши яна бир далил бор. Бундай принципга асосланувчи инсонлар доим ўз-ўзини қувватлантириб туришлари керак. Ишлар ўз ҳолича бажарилиши мумкинлиги хусусидаги ҳиссиёт уларга берилмаган. Улар ҳеч қачон нега ўзларини доим ишлашга мажбурлаб туришлари кераклигию, бошқаларнинг иши ўзи бир маромда кетаётганини тушунишмайди. Улар ўзларини «автоматик қувватлантириш»дан маҳрум қилишади.

Ҳаракат автоматик равишда натижага олиб боради. Энг асосийси — ҳаракат қилиш. Ҳаракатга келган инсон учун ҳаракатланишдан тўхташ қийинроқ. Уни ҳаракат импульси қўллаб туради.

ИДЕАЛ СТРАТЕГИЯНИ КУТМАНГ
Қандайдир лойиҳани ишга тушириш учун бизга идеал стратегия зарур эмас. Албатта, бу катта ташаббус ҳисобланади, бироқ стратегиянинг мавжудлиги мажбурий шарт эмас. Бугун катта муваффақиятларга эришган кўплаб компаниялар муваффақият келтирган стратегияни топишдан аввал кўплаб стратегияларни қўллаб кўришган. Мос стратегияни топар экансиз, қайтадан ғилдирак ихтиро қилишга уриниб ўтирмасдан, унга амал қилиш керак. Агар стратегиянгиз бўлмаса, ҳаракат импульсини яратганингиздан сўнг албатта у пайдо бўлишига ишонишингиз керак. Бошқа компаниялар ишлатадиган тактик усуллардан тажрибада фойдаланиб кўринг ва ўзингизга қай бири мос эканлигини аниқлаб олинг. Fолиблар идеал стратегияни кутиб, қўлни қовуштириб ўтиришмайди. Улар стратегияни ҳаракат импульси яратишини билишади.

СИЗГА ҚАНДАЙ ИМПУЛЬС КЕРАК?
Эҳтиёт бўлинг. Ҳаракат импульси — алдамчи нарса. У сизга ишлаши мумкин, сизга қарши ҳам. Баъзилар бундай ҳаракат импульсини бекорчилик, хўжакўрсинга ва пулни совуришда яратишади. Айтайлик, ўзингиз хоҳламасангиз-да, ўз олдингизга кунига бир плитка шоколад ейиш вазифасини қўйдингиз. Бир неча ҳафтадан сўнг ўзингизни тўхтата олмасангиз, асло ҳайрон бўлманг. Сиз аллақачон ўзингизда шоколад ейиш импульсини тарбиялаб бўлгансиз. Шунинг учун вақти-вақти билан ўзингизда бирор зарарли одат шаклланмаётганини текшириб туринг. Шунингдек, қандай одатларга ўрганишни истаётганингиз ҳақида ўзингизга савол бериб туринг ва бу йўлда мақсадли ҳаракат қилинг.

ИМПУЛЬС ИНТИЗОМДАН БОШЛАНАДИ
Ҳаракат импульсига доимий кўриниш бериш учун ўзингизда муҳим бир сифат — интизомни шакллантиришингиз лозим. Агар ўзингиз учун янги ҳисобланган бирор ишда муваффақият қозонишни истасангиз, ўша ишнинг асосларига эга бўлишингиз керак. Бу асосларга эга бўлиш учун интизом лозим. Қанчалик кўп машқ қилсангиз у ёки бу ҳаракатларни яхшироқ бажара бошлайсиз. Маҳоратингиз қанчалик юқори бўлса, шунчалик гўзал натижаларга эриша бошлайсиз. Натижалар қанчалик яхши бўлса, ишга бўлган меҳрингиз шунчалиқ юқори бўлади. Меҳрингиз қанчалик юқори бўлса, шу қадар кўп ишлашни хоҳлайсиз ва шунга монанд ҳаракатингиз импульси ҳам кучлироқ бўлади. Бироқ ҳаммаси интизомдан бошланишини унутманг.

Интизом жойдан силжиш учун керак. Оддийгина танлашни амалга оширинг: ёки оний қониқиш, ёки узоқ муддатли мукофот.

Бироқ яхши янгилик ҳам бор: ёмон одатлар билан курашиш абадий кечмайди. Кучли интизом қисқа муддатли ўтиш даври учун — янги одатларингиз шакллангунга қадар керак. Янги юриш-туриш сизга нечоғлик қийинчилик туғдиришидан қатъий назар, интизом сизга дастлабки уч-олти ҳафта учун шарт. Шундан сўнг сизда ҳаракат импульси бошланади ва сиз янги ҳаракатни бажармасликдан кўра бажаришга осонгина эриша оласиз. Метин интизом воситасида эришилган фаолият сиз учун ҳузурли ишга айланади.

ИНТИЗОМ ТАРБИЯСИНИНГ УЧ ФАЗАСИ
Йиллар ўтиб инсон фойдали одатидан воз кечиши қандай рўй беради? Гап шундаки, юқорида айтиб ўтилганларнинг ҳаммаси ҳам аниқ нарса эмас. Аслида хусусий интизомнинг қандайдир бир қисми, вақти-вақти билан бўлса-да, доим керак бўлади. Ҳаттоки ҳаракат импульси ишлаётган бўлса ҳам. Интизомнинг уч даражаси мавжуд.

Тасаввур қилинг-а, югуришни жуда ёмон кўрасиз, бироқ ҳар куни эрталаб трусичан югуришни истайсиз.

Биринчи фаза бошланҚич деб аталади. У учдан олти ҳафтагача чўзилиши мумкин. Бу муддат ичида сиз югуришдан воз кечиш истаги билан курашишга мажбур бўласиз.

Иккинчи фаза сизда ҳаракат импульси шаклланиб улгурган бўлади ва ҳар куни эрталаб сиз одатга кўра кроссовка кия бошлайсиз. Бироқ ҳар куни эмас, ҳафтада беш кун. Дам олиш кунларида сизга аввалгидек кучли бўлмаса-да, яна бир қадар интизом талаб этилади. Уйдан чиқишингиз билан сиз югуришдан ҳузур қила бошлайсиз. Ахир биринчи ҳафталарда ўзингизни умуман бошқача сезаётгандингиз.

Учинчи фаза бир йиллардан сўнг пайдо бўлади. Энди сиз эрталаблари кроссовкани автоматик равишда кийиб оласиз. Сиз ҳатто эртанги чопиш лаззатини туйиб уйқуга кетасиз. Бу деярли ҳар куни такрорланади. Фақат ойда бир-икки кун остонадан ҳатлаб чиқишдан ўзингизни тия оласиз. Бу фаза умрингиз бўйи давом этади. Бу ерда энди интизом деярли талаб этилмайди, ҳаракат импульси ишга тушиб бўлган.

СИЗ ҲАРАКАТДАСИЗ
Етарли миқдорда ҳаракат импульси яратилгач, сиздан доим уни қувватлаб туриш талаб этилади. Бунинг учун вақти-вақти билан интизом керак бўлади. Кучли ҳаракат импульси сизга ўзини қувватлаб турилиши учун лозим бўлганидан ҳам кўпроқ куч бахш этади.

Бир йирик корхона реклама кампанияси учун миллионлаб маблағ сарфлабди. Кампания шу қадар муваффақиятли чиқибдики, даромад кундан кунга ўса бошлабди. Шунда ҳам концерн рекламани тўхтатмабди. Директордан мақсадга эришилган бўлса-да, бундай кўп маблағ талаб этувчи фаолиятни нега тугатмаяпсиз, деб сўрашганда у шундай жавоб берибди: «Тасаввур қилинг, сиз самолётдасиз. Уни баландликка кўтариш учун катта куч талаб этилади. У баландликка чиққач ва тезликка эришгач, биртекис парвозга тушади. Наҳотки сиз бу вазиятда двигателни ўчириб қўйсангиз?».

Куч импульси бора-бора кўчкига айланувчи қор уюмига ўхшайди. Аввал кичкина қор юмалоқланиб, тоғдан пастга юмалатиб юборилса у аста секин тезлашиб, ҳажми орта боради ва йўлида учраган жамики нарсани янчиб кетади. Бунинг учун энди унга ҳеч қандай қўшимча куч зарур бўлмайди.

Fолиблар ҳаракат импульси яратиш учун бор кучларини сарфлашади. Қандайдир ишни нолдан бошлаш учун кўп вақт ва меҳнат талаб этилади, бироқ иш йўлга тушиб кетгач ўзингиздан бўлак ҳеч ким ва ҳеч нарса уни тўхтата олмайди.

АМАЛИЙ МАШҚЛАР
Бугун мен ҳаракат импульси яратиш устида ишлайман. Бунинг учун менга қуйидагилар зарур бўлади:

1. Мен ҳаракат импульси яратиш учун бр куч-ғайратимни тикиб, ишлаш учун қарор қабул қиламан. Бу иқтисодий нўқтаи назардан оқилона ва тўғри ҳаракат эканлигини тушунаман. Автомобиль жойидан силжигач, қўшимча кучсиз ҳаракатлана бошлайди.

2. Бугун мен ички интизомимга асосланиб ишлайман. Бу ҳаракат импульси яратилишида бош омил эканини тушунаман.

3. Бугун мен натижаларга кўп эътибор қаратмайман, чунки зарур ҳаракат импульси пайдо бўлиши билан муваффақият автоматик равишда ўзи келишини тушунаман. Мен қулай шарт-шароитлар пайдо бўлишини кутиб ўтирмайман, чунки ҳаракат импульсининг ўзи керакли вазиятни яратишини биламан.

4. Мен ҳаракат импульсига эга иш соҳалари рўйхатини тузиб оламан ва улар менинг фойдамга ишлаётганлигини таҳлил қиламан. Мен шунингдек, ҳаракат импульси зарур бўлган ҳаётимнинг бошқа соҳалари: спорт, овқатланиш, оилавий ҳаёт, ўқиш, молия ва ҳ.к.лар рўйхатини ҳам тузаман.
FОЛИБЛАР ҚОНУНИ. 11-ҚОНУН. ОРЗУ ҚИЛИНГ ВА ОРЗУЛАРИНГИЗНИ РЎЁБГА ЧИҚАРИНГ

Кунлардан бирида беш ёшли қизалоқ ойисининг каровати олдига югуриб келибди ва «Ойи, катта бўлсангиз ким бўласиз?» — деб савол берибди.

«Қизалоғим бирор ўйинни бошлаган», деб ҳисоблаган она шундай жавоб берибди:

— Менимча, улғайганимда она бўлсам керак.

— Сиз она бўла олмайсиз! — эътироз билдирибди қиз. — Сиз аллақачон онасиз. Хўш, улғайганингизда ким бўласиз?

— Яхши-яхши, мен ўқитувчи бўламан.

— Сиз ҳозир ҳам ўқитувчисиз-ку?!

— Қизим, мени кечир, сенга нима деб жавоб беришни ҳам билмаяпман...

— Ойижон, катта бўлсангиз ким бўлишингизни шунчаки айтинг. Ахир сиз ким бўлишни истасангиз ўша киши бўлишингиз мумкин-ку?!

Она шундагина гап нимадалигини тушунибди. Лекин бу нарса кутилмаганда хаёлига келгани боис, ҳеч нарса дея олмабди. Шунчаки, аҳамиятсиз бу суҳбат асносида у ҳали ўз қизининг кўз ўнгида ўзи истаган инсон бўлиши мумкинлигини англабди. Оила, иш, кундалик юмушлар, икки фарзанд, ҳаёт икир-чикирлари — буларнинг ҳаммаси унинг учун бир он аҳамиятини йўқотибди. Ахир ойиси ҳали орзу қилиши мумкинлиги ва ўз келажагини тўла-тўкис аниқлаб олмаганини қизи билади-да! У ўсиши керак ва ҳали қиладиган ишлари жуда кўп.

* * *

Сиз ҳозир тушиб қолган вазият фақат иккинчи даражали аҳамиятга эга. Асосий савол келажакда ким бўлишингизга боғлиқ. Балким кимдир сизга «Бунинг иложи йўқ» дер, бу мутлақо аҳамиятсиз. Бундай инсонлар ҳаётингизда яна қанча учраши ҳам аҳамиятсиз. Асосийси, бундай тушкун оҳангдаги сўзларни яккаю-ягона инсон — сиз ўзингиз айтмасангиз бас.

Ҳаётингиз ўтиб бўлгани хусусида асло ўй юрита кўрманг. Агар ўз орзуингизни рўёбга чиқаришга киришмасангиз, буни сизнинг ўрнингизга ҳеч ким амалга ошириб бермайди.

Сиз тушиб қолишингиз мумкин бўлган иккинчи тузоқ яққол кўринишга эга бўлмаса-да, аслида айнан шуниси кўплаб орзуларни чиппакка чиқаради.

ФАЛОКАТ — ЯНГИ СТАРТГА ЙЎЛ
Ҳатто фалокатлар ҳам сизнинг руҳингизни тушириб юбормаслиги керак. Биз билан кейинги ҳаётимизнинг мазмунини йўққа чиқарувчи ҳодисалар рўй бериши мумкин. Бу ҳолатда, фалокат замирида келажак учун имконият яширин эканлигини англашимиз керак.

Ўн етти ёшли қизнинг илк муҳаббати таназзулга юз тутди. Севган йигити уни ташлаб кетди. Қизнинг кўзига дунё қоронғу кўриниб кетди. Шунда ойисининг лаб бўёғи билан ваннадаги кўзгуга ёзган сўзларига унинг кўзи тушиб қолди: «Бутлар ўткинчи, Худо абадий».

Ўз ҳаётингизни ким билан яшамоқчисиз — бутлар биланми ёки худо билан? Яримта қарорга боришга тайёрмисиз? Бу саволларга жавоб бериш мушкул, албатта. Бундай қарорларни баъзан ҳаётнинг ўзи ўрнимизга қабул қилиб қўя қолади. Биз билан шундай ҳодисалар рўй берадики, уларга мутлақо таъсир ўтказа олмай қоламиз. Ҳамма нарса уларга қандай муносабатда бўлишимизга боғлиқ бўлиб қолади, холос.

1914 йилнинг декабрида Томас Эдисон 67 ёшга кирганида унинг лабораторияси куйиб кулга айланди. Зарар 3,5 миллион маркани ташкил этарди, лаборатория эса бор йўғи 400 мингга суғурта қилинган эди. Энг даҳшатлиси, олимнинг жамики тадқиқотлари натижалари ҳам ёниб кетган эди. Барча илмий материаллар, ёзувлар ва эсдаликлар йўқ бўлганди. Унинг ҳаёти давомида қилган меҳнати йўққа чиққанди.

Ўғли Эдисонни лабораториядан пича наридан топади. Олим наридан туриб ёнғинни кузатар эди. У мутлақо хотиржамлик билан ўзини тутиб турарди. Вайронага айланаётган бинони кулимсираб томоша қилар экан, хотинини чақиришларини сўрайди. Хотини унинг ёнига чопиб келгач, олим шундай дейди: «Сен бунга қара. Бунақасини ҳаётда бошқа кўрмайсан. Фалокатлар — бу жуда катта туртки. Ахир ҳозир бизнинг жамики хатоларимиз ёниб кетмоқда. Худога шукр, энди биз ҳаммасини бошидан бошлай оламиз».

Агар сиз бирор фалокатга дучор бўлсангиз, бу сизга эҳтимол, ҳаммасини бошидан бехато бошлаш имкониятини берар?

Бироқ, янги ҳаётни бошлаш учун айнан фалокатни кутиб ўтириш ярамайди, албатта. Ахир сиз орзу қилишга қодирсиз-ку?! Сиз ким бўлишни истаётган бўлсангиз, ўша инсон бўла оласиз. Сиз ўз олдингизга бутун ҳаётингиз мақсадини қўйиб ўша томон интила оласиз. Сиз қизиқарли ҳаёт кечиришга ҳақлисиз! Сизнинг ўтмишингиз келажагингизга мутлақо ўхшамайди. Сиз исталган дақиқада ўзингиз хоҳлаётган ҳаёт билан яшашингиз мумкин.

СИЗ ОРЗУ ҚИЛМАЙ ҚЎЙДИНГИЗМИ?
Нафақат ўтмишингиз, балки ҳозирги кунингиз ҳам сизга тузоқ қўйиши мумкин. Кунларнинг бирида бир одам уйининг калитини йўқотиб қўйиб, уни излай бошлабди. Буни кузатиб турган қўшни аёл унга ёрдам бера бошлабди. Ҳар бир бурчак ва дарахт тагини синчиклаб кўраётган аёл, қўшниси фақат чироқ илинган устун атрофини қидираётганини сезиб қолибди.

Ҳайрон қолган аёл унга бошқа жойларни ҳам излашни таклиф қилибди: «Калит фақат шу фонарь остига тушиб қолмаган бўлиши мумкин-ку?» деганида, бояги эркак: «Биламан, у бошқа жойда ҳам тушиб қолган бўлиши мумкин, лекин бу ер ёруғ», деб жавоб берган экан.

Жуда кўпчилик инсонлар ўз орзуларининг рўёбга чиқиши айни вақтда ўзлари банд бўлган фаолият соҳасидагина амалга ошиши мумкин, деб ҳисоблашади. Аслида эса ҳаётнинг мазмуни мутлақо бошқа соҳада яширинган бўлиши мумкин. Балки унинг калити ўтмишнинг қайси бир бурчида яширингандир? Ёшлигингизда воз кечган орзуларингизни бир эсга олиб кўринг-а! Шунда сиз ҳаётингизни ўзгартира олишга кучингиз етишини тушунасиз.

Инсонга доим телекўрсатувлар, кино-ю театр томошалари дастури, транспорт ҳаракати жадвали керак бўлади. У ўз вақтини режалаштиришга ҳаракат қилади. Лекин йўналишдан кўра ҳаракат тезлиги унинг учун муҳим бўлса бу кулгили-ку?! Ҳаёт йилларини совуриб, орзуларни саробга айлантириб, дақиқаларни тежаш хавфли-ку ахир?! Чунки кун келиб у кечаги ва бугунгидан мутлақо фарқ қилувчи инсонга айланиши мумкинлигини англаб етмаган бўлади.

ҲАММАСИНИ НОЛДАН БОШЛАШ МУМКИН
Жилберт Каплан 25 ёшида ўзининг илк журналига асос солди. 15 йил ичида у журналини етакчи нашрлардан бирига айлантириб, тиражини анча кўтариб олди. Каплан туну-кун тиним билмасдан ишларди. У 40 ёшга кирганда кутилмаганда журнални сотиб юборди. Хўш, аслида нима бўлган эди?

Кунларнинг бирида Каплан Малернинг иккинчи симфониясини тинглаб қолади. Мусиқа оҳанглари унинг қалбини ларзага солади. Қалбининг туб-тубида мудраб ётган туйғулар жунбушга келади. Лекин яна бир нарса бор эди: у ушбу симфонияни бошқача чалиш мумкинлиги, бундай оҳангда нимадир етишмаётганини сезиб қолибди. Бу оҳанг Малернинг ўзига ҳам ёқмаслиги аниқ эди.

Шунда у ўз нашриётини сотиб, дирижёр бўлишга аҳд қилди. Атрофдагиларнинг ҳаммаси уни эси оғиб қолган, деб ҳисоблай бошлашди. Чунки у ҳеч қачон дирижёрлик қилмаган ва бирорта мусиқа асбобини чалишни ҳам билмасди. Ҳатто дўстлари уни жиннига чиқариб қўйишди. Нота нималигини билмайдиган ишбилармон дирижёр бўламан деб ўтирса-я?! Кулгили эмасми? Лекин Каплан бу танқидларга заррача эътибор бермади. У ўзининг олдига Малер симфониясини ҳеч ким ижро этмаган даражада ижро этишдек олий мақсад қўйди.

Шунда у ўқий бошлади. Энг етук дирижёрлардан сабоқ олди. Ўз орзусини рўёбга чиқариш йўлида тиним билмасдан меҳнат қилди. Орзуси эса икки йил ўтмаёқ бўй кўрсатди. 1996 йилда Жилюерт Каплан АҚШда классик мусиқа альбомини сотувга чиқарди ва у катта муваффақият қозонди. Шу йили аллақачон машҳур дирижёрга айланиб улгарган Каплан Моцарт ватани — Зальцбургда ўтадиган халқаро классик мусиқа фестивалини очиб берди.
ОРЗУЛАР ҚАНДАЙ РЎЁБГА ЧИҚАДИ?
Бизнинг орзу ва мақсадларимизни ўзига ҳамма нарсани тортувчи магнитга ўхшатиш мумкин. Бунга ишониш балки қийиндир, бироқ муваффақиятга эришган инсонларнинг барчаси буни тасдиқлайди.

Тўғри, бунинг учун вақти-вақти билан орзу қилиб туриш етарли эмас. Бутун диққат-эътиборингизни шу мақсадга жамлашингиз, у ҳақда доим ўйлашингиз, унинг амалга ошиши ҳақида заррача шубҳага бормаслигингиз керак. Бу йўлда сизга жуда оддий усул асқотади. Фараз қилинг, сиз орзуингизга етишдингиз. Буни хаёлингизда жонлантириб, вазиятдан ҳузур қилинг.

Ҳар доим хаёлларингизни орзуингизга жамлар экансиз, бугун турган нуқтангиз ва интилаётган нуқтангиз ўртасида боғланиш ҳосил қиласиз. Сизда орзуингиз амалга ошиши борасида ишоч шакллана боради. Ишонч эса муваффақиятга йўналтирилган самарали ҳаракатларга айланади. Бу ҳолда ўз-ўзингизга ишонч пайдо бўлади ва у муваффақият томон йўлларни ойдинлаштириб боради.

ҚАНЧАЛИК КЎП ОРЗУ ҚИЛСАК, ШУНЧАЛИК КУЧЛИ БЎЛАМИЗ
Норман Винсент Пил «Инсонлар ўзлари истаган киши бўлишлари учун зарур нарсаларнинг ҳаммаси уларда муҳайё эканига ишонишни исташмайди. Шу сабабли улар ўзларига лойиқ бўлмаган нарсалар билан кифояланишади», деганда масаланинг моҳиятига диққат қаратган эди. Бенжамин Дизраэли ҳам шу ҳақда ёзган эди: «Ўз мақсади йўлида ҳатто ҳаётини ҳам қурбон қилишга тайёр бўлган инсоннинг иродасига ҳеч нарса тўсқинлиқ қила олмайди».

Нега баъзи инсонлар ўз ортидан одамларни эргаштиради, баъзилар эса ўз думига ўралашиб қолишади? Уларнинг фарқи шундан иборатки, биринчилари ҳаётда ўз орзуларига таяниб иш қилишади. Агар икки инсон учрашиб қолса ва улардан биттаси мустаҳкам қарор қабул қилган ва уни ҳаётга татбиқ этиш устида тиним билмай ишлаётган бўлса, у иккинчисини ўз сўзларига ишонтириб, ўзи учун ишлашга мажбур қила олиш эҳтимоли жуда катта. Орзумиз қанчалик кучли бўлса, ўзимиз ҳам шунчалик кучли бўламиз. Гуёки мақсадлари томон олға қадам ташлаётган инсонларни Коинот ҳам қўллаб-қувватлаётгандек тасаввур ҳосил бўлади.

Ғолиблар вақти-вақти билан тўхтаб ўзларига савол беришади: «Мен ўз мақсадим сари боряпманми ёки оқим бўйича оқмоқдаманми?» Улар ўз келажакларини ўзлари қуришлари мумкинлигини билишади. Улар ўзлари лойиқ бўлган ҳаётни барпо этишади. Ғолиблар ўзларининг ўтмиши ва бугуни келажагидан мутлақо фарқ қилишини билишади. Чунки бир хил бўёқлардан фойдаланган инсонлар ҳам ўзига хос, бошқаларникига ўхшамаган суратлар чизишади. Денте шундай деган: «Кучли аланга митти учқундан пайдо бўлади».

Ўзингизга ёққан ҳаёт билан яшанг. Худди Фрэнк Синатранинг қўшиғида айтилганидек: «Лекин буни истаганимдек қилар эдим». Синатра қўшиқларидек яшади ва вафот этди. Шунинг учун унинг дафн маросимида АҚШ президенти «У буни ўзи истагандек қилди», деган эди.

Бизнинг олдимизда доим танлаш имконияти бор: ё биз ўз орзуимизга мос равишда яшаймиз, ёки бошқаларнинг орзусини рўёбга чиқариш учун ишлаймиз. Авраам Линкольннинг онаси ўлаётганда ўғлига «Бирор киши бўламан деб менга ваъда бер» деган. Ва у онасига ваъда берган. Ғолиблар ҳаёт шунчаки яшаш учун жуда калталик қилишини яхши билишади.

АМАЛИЙ МАШҚЛАР
Мен бугуноқ ўз ҳаётим конструкторига айланаман. Бу йўлда мен қуйидагиларни қилишим зарур:

1. Бутун мен ўзимга дам бераман. Сайр қила туриб, ўзимнинг чинки овозимга қулоқ тутаман.

2. Кейинги етти йил мобайнида ҳаётимда нималар бўлганини ёдга оламан. Нима янги нарсаларни ўрганганим, нималар қилганим, қанча пул ишлаб топганим ва қанча янги одамлар билан танишганимни мушоҳада қиламан. Менинг шахсиятим нечоғлик ўзгарган, нималарни бошимдан ўтказдим? Кейинги етти йил ичида ҳам ҳаётимда бунданда қизиқроқ ҳодисалар рўй беришини биламан.

3. Мен ўзимга қуйидаги саволларни бераман: Агар қўлимдан келганида ким бўлишни ва нима қилишни истаган бўлар эдим? Орзуларим нималардан иборат? Етти йилдан сўнг қандай инсон бўламан? Бу хусусдаги барча фикрларимни кундалигимга ёзиб қўяман. Бу менга аслида нима билан шуғулланишим кераклиги, қобилиятим қай даражада эканлигини аниқлашда асқотади.

Мен танлаш ўз қўлимда эканлигини биламан. Мен исталган дақиқада ҳаётимни ўзимга мос кўришга ўзгартира оламан. Мен ўз ҳаётимнинг хўжайиниман ва бахтли яшашни истайман.
FОЛИБЛАР ҚОНУНИ. 12-ҚОНУН. СОFЛИГИНГИЗ ҲАҚИДА ҚАЙFУРИНГ

Тасаввур қилинг-а, сизда қиймати бир миллион долларга тенг чопағон от бор. Унга қандай муносабатда бўласиз? Нима билан боқасиз? Унга лимон шарбатили шароб, қаймоққа ботирилган қовурилган картошка, десертига эса шоколад берасизми? Сув ўрнига пиво, арпа ўрнига қаймоқли музқаймоқ билан озиқлантирасизми? Қулоғи остига мусиқани варанглатиб қўйиб, кечалари тунги клубларга олиб борасизми? Унга чекишни ўргатиб, отхонага у яхши ухлай олмаслиги учун телевизор ўрнатасизми?

Албатта йўқ! Нега унда кўплаб инсонлар ўз ҳаётларини шу тахлит қуришган?

* * *

САЛОМАТЛИК — КАСАЛЛИКЛАРДАН ФОРИF БЎЛИШГИНА ЭМАС
Саломатлик тушунчасини қандай тушунган бўлар эдингиз? Жуда кўп инсоннинг хаёлига битта фикр келади: “Касал эмасманми, демак — соғломман!”. Бироқ саломатлик — касаллик аломатлари мавжуд эмаслигидан кўра кўпроқ нарса дегани. У юқори тонус, энергия, турмуш сифати ва ҳаётий жўшқинликни билдиради.

Ўз саломатлигингизни доим мустаҳкамлаб боришингиз мумкингина бўлиб қолмай жуда зарур ҳамдир. Ўзингизни яхши ҳис қилишни яхшилабгина қолмасдан, жўшқинроқ ва ғайратлироқ ҳам бўлишингиз мумкин.

Кўпчилик фақат саломатлигига путур етгандагина уни яхшилаш тадоригига тушиб қолишади. Улар ўзларини дардчил ва ожиз сеза бошлагач, қандайдир чоралар кўра бошлашади. Бироқ бу ерда ҳам ҳамма жойдагидек асосий омил амалда бўлади: муҳим ишларга ўз вақтида қўл урилмаса, эртами-кечми тезкор чоралар кўришга тўғри келади. Саломатлик мисолида оладиган бўлсак, организмга етказилган зарарни кетказиш зарурияти туғилади.

Балким ғолиблар ҳақидаги китобда кутилмаганда саломатлик ҳақидаги боб пайдо бўлгани сизга ғалати кўринар. Fолиблар жуда яхши билишадики, саломатлик ўз меҳнатлари самарасига сезиларли даражада таъсир кўрсатади. Касаллик сизни ётоқдан чиқармас экан, дунёни забт этиб бўлмайди, асло.

Ўзингизни қандай ҳис қилаётганингиз, ишга нисбатан муносабатингиз, интилишингиз даражаси, инсонларни кетингиздан эргаштира олишингиз саломатлигингизга ҳам боғлиқ.

Саломатлигингиз ҳақида қайғурар экансиз, нима еб-ичаётганингиз, қанчалик кўп ҳаракатланишингизга ҳам эътибор беришингиз керак. Фақатгина мустаҳкам соғликка эга бўла турибгина муваффақиятдан тўлақонли ҳузур қилиш мумкин.

СЎНГГИ ЧОРАДАН ҚОЧИНГ
Ҳозир инсон оптимал соғликка эга бўлиш учун нималар қилиши (қилмаслиги) кераклиги ҳақида кўп ёзишмоқда. Бироқ, ҳар бир организм атроф-муҳитдан ўзига хос таъсирланишини унутмаслигимиз керак. Бир инсонга нафи теккан нарса, бошқа бировга зарар келтириши мумкин. Аввало, биз ўз-ўзимизга қулоқ тутишимиз керак. Иккинчидан, ҳар қандай сўнгги чора зарар эканлигини унутмаслик лозим. Бизга бир маромдаги ва оқилона ҳаёт тарзи даркор.

Масалан, битта маҳсулотни кўп-кўп егандан кўра, турли маҳсулотларни оз-оздан истеъмол қилган афзал. Маълум бир парҳезга узоқ вақт боғланиб қолмаслик керак. Кўпинча биз йиллар ўтгандан сўнггина у ёки бу овқатланиш тарзи мутлақо зарар бўлганини тушунамиз. Гап имкон қадар барча “ёмон” нарсалардан нарироқ юриш ҳақида бораётгани йўқ. Шунчаки, организмингиз яхши ва фойдали озиқланаётганини назорат қилиб туриш керак.

Организмимиз ўзи талаб қилган нарсалар ҳақида бизга аниқ сезиладиган сигналлар беради. Масалан, вақти-вақти билан маълум бир таомни истеъмол қилгимиз келиб қолади. Истагингизга қарши борманг, виждонингиз ҳам қийналмасин. Ҳар бир инсон ривожланишнинг маълум бир босқичлари ва даврларини ўз бошидан кечиради. Шунинг учун “яхши” ёки “ёмон” таом бўлмайди. Шунчаки ўз организмингизга қулоқ тутинг. У шу нарса кераклигини билади.

БИЗ КЎПИНЧА УНУТАДИГАН ПРИНЦИП
Ҳаёт инсонга ҳузур-ҳаловат бахш этиши керак. Турли тақиқ ва чекловларга чидаб тура олмаймиз. Бироқ, нима бўлганда ҳам баъзи бир асосий принципларга амал қилсак, мақсадга мувофиқ бўларди. Шунда ўзингизни ҳис қилишингиз яхшиланади ва бу ҳаётдан баҳра олиш сезингизнинг ўткирлашишига хизмат қилади.

СЕКИН, ОЗ ВА ШОШИЛМАСДАН ЕНГ
Ҳаммамиз жуда кўп еймиз. Истеъмол қилинаётган озиқ-овқат миқдорини қисқартириш лозим. Бу фақат ортиқча вазнга эга бўлганларгагина тааллуқли эмас. Олимларнинг аниқлашича, кундалик озиқ-овқатларимизнинг учдан бир қисми билан қийналмасдан кифоялана олишимиз мумкин. Қолган учдан икки қисми бизнинг энергиямизнинг беҳудага сарфланишига сабаб бўлади, чунки биз овқат ҳазм қилишдан бошқа ҳеч нарсага бу қадар кўп энергия сарфламаймиз.

Шунинг учун камроқ, лекин секинроқ енг. Овқатни яхшилаб чайнаб, унинг мазасидан лаззатланинг. Доим ўтирган ҳолатда овқатланинг. Овқатланаётиб, ўқиманг, машина бошқарманг. Овқатланаётганингизда бутун диққат-эътиборингиз қабул қилинаётган таом ва ундан туяётган лаззатга қаратилган бўлиши лозим.

ТАБИИЙ МАҲСУЛОТЛАР ИСТЕЪМОЛ ҚИЛИНГ
Кундалик овқатланиш рационингизнинг камида ўттиз фоизини табиий маҳсулотлар ташкил этишига эришинг. Мева ва сабзавотларни кўпроқ истеъмол қилинг. Ўз устингизда қўрқмасдан тажриба ўтказинг ва қайси табиий маҳсулотлар организмингизга мослигини аниқлаб олинг. Янги сиқилган шарбатлардан татиб кўринг.

Тез тайёр бўлувчи таомлар (хот-дог, гамбургер, чизургер) организмга зарар етказиши мумкин. Агар ундан воз кеча олмасангиз уларга қўшиб табиий фойдали маҳсулотларни истеъмол қилинг. Шакар, қаҳва, ҳайвонлар ёғи, спиртли ичимликларни истеъмол қилманг. Ахир ҳар куни зарарли моддалари катта миқдорда ямлаш ҳам ярамайди.

Соғлигингизни ҳеч қачон сўнгги чорагача олиб борманг. Унутманг: жуда кўп «соғлом турмуш тарзи посбонлари»нинг ўзи ҳам соғлом кўринишга эга эмас: юзларидан нур ёғилиб турмайди.

КЎПРОҚ ИЧИНГ
Спиртли ичимликларни назарда тутаётганимиз йўқ. Бир бокал пиво иккита ширмойкулчадаги калорияга тенг миқдорда калорияга эга. Ахир сиз кечки овқатдан сўнг яна саккизта ширмойкулча емайсиз-ку? Кўпроқ ичинг, деганимизда тоза сувни назарда тутдик. Организмимизга ҳар куни икки-уч литр суюқлик зарур бўлади. Бу ҳолда ҳам қаҳва, кока-кола, алкоголли ичимликлар назарда тутилмаяпти. Чунки улар организмдан берганидан кўра кўпроқ суюқлик ҳайдаб чиқаради. Масалан, ҳар чашка қаҳвадан сўнг икки стакан сув ичиш керак. Сувни овқатланаётган вақтда эмас, танаффусларда ичиш керак, чунки суюқлик овқат ҳазм қилишни қийинлаштиради.

Жуда кўпчилик инсонлар ўз организмини зарур миқдорда суюқлик билан таъминлашни унутишади. Уларга сув ичишни одатга айлантиришни маслаҳат берардик. Масалан, уйқудан туриб, ювингандан сўнг, спорт билан шуғулланиш аввалида, кейин, ухлашдан аввал бир стакан сув ичишга одатланинг ва ш.к.

КЎПРОҚ ҲАРАКАТЛАНИНГ
Бизнинг танамиз бир жойда ўтириш учун эмас, ҳаракатланиш учун яратилган. Жисмимиз кунига эллик-олтмиш киломтер масофани босиб ўтишга мослашган. Албатта, мудом ҳаракатда бўлиб туриш шарт эмас. Фақат машинада йўл юрган кунларингиз қилсангиз етарли. Кунига камида қирқ дақиқани спорт машқларига бағишласаккина организмимиз нормал фаолият кўрсатади.

Спортнинг аэробика турлари организмга жуда ижобий таъсир кўрсатади. Иш қобилияти, ички органлар фаолияти, моддалар алмашинуви яхшиланади, иммунитет ошади ва инсон ўзини анча бардам ҳис қила бошлайди. Унинг кайфияти ва ҳаётий тонуси кўтарилади.

Кўпчилик «менда спорт билан шуғулланиш учун вақт йўқ», деб баҳона қилади. Уларнинг бу баҳонасини вақтдан пича ютиш учун соатнинг стрелкасини тўхтатиб туришга менгзаш мумкин. Агар сиз спорт билан мунтазам шуғуллансангиз, ишларингизга диққатингизни жамлаш осон бўлади ва жуда кам оғрийсиз. Бунинг ҳисобига вақтдан ютасиз ва ҳаётингиз тўлақонли кўринишга келади.

МУНТАЗАМ ҲОРДИҚ ЧИҚАРИНГ
Биз вақти-вақти билан дам олиб туришимиз ҳам керак. Ишхонангизда ҳам тез-тез танаффус қилиб туринг. Чарчаганингизни сезган заҳотингиз бадантарбия машқларини бажаринг ёки шунчаки ўн дақиқача дам олинг. Бир неча дақиқа тоза ҳавода айланиб келинг. Тинчлантирувчи мусиқа тингланг. Кўзларингизни юмиб, ҳамма нарсани унутинг. Агар бу қўлингиздан келмаса, хаёлингизда чиройли манзарани жонлантиринг.

Кўпчилик буларни бажаришга вақти йўғлигини рўкач қилади. Аслида эса, биз дам олишдан қочишимиз мумкин эмас. Кимки ишида танаффус қилиб, тўғри ҳордиқ чиқара олса унумлироқ меҳнат қилади.

УЗОҚ МУДДАТЛИ СТРАТЕГИЯ
Ҳаваскорлар ва профессионаллар орасидаги жузъий фарқ узоқ муддатли стратегияни тушунишдадир. Профессионаллар ўзларининг узоқ муддатли мақсадлари — саломатлиги ва ҳаётга чанқоқлигини қисқа муддатли муваффақиятдан устун қўя олишмайди. Агар ҳафтасига тўқсон беш соат меҳнат қилинса бу яқин муддатлар ичида ишда ижобий натижаларни тақдим этиши мумкиндир, бироқ истиқболда фақат касалликларга дучор қилади. Кўп миқдордаги қаҳва ёрдамида маълум бир муддат бардамликни таъминлаб туриш мумкиндир, бироқ бунда организмнинг дам олишга бўлган муҳим талаби қондирилмасдан қолади. Агар сиз ишга гриппдан тўлиқ даволанмасдан чиқсангиз — бу жорий лойиҳалардан бирининг тезроқ ҳал бўлишида ёрдами тегар, бироқ узоқ муддатли истиқбол нуқтаи назаридан қаралганда бу — аҳмоқликдан ўзга нарса эмас.

Истиқболли муаммоларни вақтинчалик ва қисқа муддатли стратегия хисобига ҳал қилиш ярамайди.

Fолиблар ўз саломатлиги ҳақида ҳам, ўзини кейинги вазифалар учун етарли миқдорда энергия билан таъминлаш ҳақида ҳам қайғуришади. Профессионал велопойгачи учун ҳар бир ортиқча килограмм баландликка чиқаётганда қўшимча дақиқаларни билдиради. Fолиблар ўз саломатлигига панжа орасидан қараш меҳнат қобилиятини сустлаштириш эканлигини жуда яхши билишади.

АМАЛИЙ МАШҚЛАР:
Бугундан эътиборан мен ўз саломатлигим ҳақида қайғураман. Бунинг учун қуйидагиларни амалга ошираман:

1. Бугундан бошлаб камроқ ва секинроқ таомланишни бошлайман. Мен нима еяётганипга эътибор қаратаман ва овқатни иложи борича узоқроқ чайнашга ҳаракат қиламан. Бугундан эътиборан рационимда мева ва сабзавотларга кўп ўрин ажратаман. Агар овқат егим келиб қолса, ёнғоқлар ёки меваларни тановвул қиламан.

2. Бугун мен бир неча стакан сув ичаман. Агар мен овқатланишдан аввал сув ичсам, ошқозонимни кўп миқдорда овқат билан тўлдиришнинг олдини олади.

3. Бугун камида ўттиз дақиқа жисмоний машқларга ўрин ажратаман. Агар югуришни истасам, кўп чираниб ўтирмайман. Чарчаганимни сезган заҳотим юра бошлайман. Мен ҳеч кимга ҳеч нарсани исбот қилмаслигим керак. Асосийси — югуришдан ўзим қониқиш ҳосил қилсам етарли.

4. Бугун мен ҳар тўқсон дақиқада ишдан дам оламан. Мен беш дақиқа тоза ҳавода айланиб келаман ва бир неча жисмоний машқлар бажараман. Шунинг ҳисобига йўқотилган энергиямни тиклаб, яна диққатимни ишга қаратаман.

5. Бугун мен бирор яхши врач ҳузурида тўлиқ кўрикдан ўтиш ҳақида келишиб қўяман.
FОЛИБЛАР ҚОНУНИ. 13-ҚОНУН. ТАНҚИДДАН АСЛО ЧЎЧИМАНГ!

Андреас машҳур лекторнинг маърузасини эшитиш учун борибди. Маърузачининг нутқи унда шу қадар таассурот уйғотибдики, у ҳатто ўз ҳаётида нималарнидир ўзгартиришга ҳам қарор қилибди.

Бироқ маърузадан сўнг Андреас қизиқ кузатишга дуч келибди. Маърузани ҳамма тингловчилар ҳам бир хилда қабул қилмаган экан. Кимдир лекторнинг гапларидан шубҳаланиб, ҳатто уни танқид ҳам қиларди.

Яна бир гуруҳ тингловчилар эса маъруза ёмон ҳам эмас, яхши ҳам — ўртача эканлигни таъкидларди. Лекин кўпчилик маърузани худди Андреас сингари қабул қилган экан. Уларнинг руҳиятлари кўтарилган, эшитганларини ҳаётга шу ондаёқ татбиқ қилишга тайёр эдилар.

Шунда Андреас лекторнинг олдига бориб, нега бир хил сўзлар барчага бирдек таъсир этмаганини тушунмаётганини сўрабди. Лектор шундай дебди: «Ҳар бир лектор ана шундай уч гуруҳга тўқнаш келади. Уларнинг сони фоиз ҳисобида фарқланиши мумкин, бироқ исталган аудиторияда танқид қилувчи, бетараф қолувчи ва қўллаб-қувватловчи инсонлар бўлади. Авваллари мен ҳам залдагиларнинг ҳаммаси мени қўллаб-қувватлашишига эришмоқчи бўлдим. Бироқ, бунинг иложи йўқ экан. Баъзи бир инсонлар ҳамма нарсага салбий ва танқидий кўз билан қарашни ўзининг ҳаётий мақсадига айлантириб олишган. Бундан ташқари, янги фикрларни қабул қилиш учун фикр очиқлиги ва жасорат талаб этилади, бу жиҳат эса ҳаммада ҳам бор эмас. Шунда мен шу уч гуруҳ борлигига кўникиш кераклигига амин бўлдим. Бу ҳолда мен гап-сўзларимни диққат билан тинглаётгн ва ижобий қабул қилаётганларгагина диққатимни қаратаман».
· УЧ ГУРУҲ

Ҳар бир ғолиб танқидга тўғри муносабатда бўлишни ўрганиши шарт. У атрофидаги инсонларни қуйидаги уч гуруҳга бўлиш мумкинлигини билади:

- биринчи гуруҳ унга танқидий муносабатдадир;

- иккинчи гуруҳ ўз муносабатини ойданлаштириб олмаган, шу сабабли бирор ҳаракат қилмайди;

- учинчи гуруҳ эса унинг ўзи, лойиҳаси ёки ғояларини ижобий қабул қилади;

Бу уч гуруҳ ишлаб чиқарган маҳсулотингиз, кўрсатаётган хизматингиз, компаниянгиз ёки шахсиятингиз қандайлигидан қатъий назар йўлингизда доим учраб туради. Шунчаки, инсон шундай яралган.
УЧ ДАВР

Ҳар қандай ғоя ёки лойиҳа мазмуни ва сифатидан қатъий назар, ўз ривожланиш жараёнида уч даврни бошдан кечиради.

Биринчи давр: мазах ва масхара бўлиш. Сизни жиддий қабул қилишмайди ва ғояларингиз устидан кулишади.

Иккинчи давр: Танқид. Дастлабки муваффақиятларга эришганингиз учун мазах қилиш тугаган бўлса-да, унинг ўрнини танқид эгаллайди. Бу даврни чин маънодаги тараққиёт сифатида қабул қилиш мумкин, чунки танқидга ҳам сазовор бўлиш керак.

Учинчи давр: Тан олиш. Агар сиз сабот билан ўз ғоянгизга содиқ қолсангиз танқид ҳам ўз-ўзидан тугайди. Унинг ўрнини тан олиш эгаллайди. Танқидчилар ҳеч қаёққа кетишгани йўқ, уларнинг сафи камайиб кетганлиги туфайли, шунчаки сукут сақлашмоқда.

Санаб ўтилган даврларнинг ҳар бирида юқорида таъкидланган уч гуруҳга оид инсонларни ажратиб кўрсатиш мумкин. Яъни, ҳамма ҳам мазах, танқид қилавермайди. Тўғри, уларнинг орасида қўллаб-қувватлашига ишонган инсонларингиз ҳам бўлиши турган гап. Бироқ, ҳар бир даврда ишингизга холис баҳо берувчилар ҳам топилади.

ТАНҚИДГА МУНОСАБАТИНГИЗ?

Юқорида қайд этилган уч гуруҳ ва уч даврдан бўлак қоидадан ташқари ҳолат топилмаса керак. Гап унга қандай муносабатда бўлишлигингизга боғлиқ. Кўпинчи икки сўнгги чора кузатилади. Биз ҳар қандай танқидга қарши қобиққа ўралиб олган инсонларни кўп учратамиз. Бу билан улар ўзларини ўз ишига танқидий кўз билан қараш ва бирор нарсани ўрганиш имкониятидан маҳрум этишади. Бироқ, ҳар қандай танқидни юрагига жуда яқин олиб, бажараётган ишининг тўғрилигига шубҳа қилиб қоладиганлар ҳам топилади. Бундай инсонлар ҳаммага бирдек ёғишга ҳаракат қилишади. Натижада улар ўзига ва ўз ғояларига ишончни йўқотишади.

Олтин ўрталикни топиш ҳам санъат ҳисобланади. Бир тарафдан олганда, ўринли танқидга кўз юммаслик керак. Биз хатоларимизни очиқ-ойдин тан олишимиз керак. Иккинчи томондан, хатолар ҳар доим учрайверади, шунинг учун танқид ҳам ҳар доим бўлишини унутмаслигимиз керак. Шу сабабли танқиддан ўсиш ва ўрганиш воситаси сифатида фойдаланиш керак, бироқ уни ўйланган режаларни барбод қиладиган даражада фалокатли, деб қабул қилмаслик ҳам керак.

Бу икки сўнгги чора орасида равшан чегара йўқ, шу сабабли танқид нечоғлик конструктив ва асосли эканлигини доим таҳлил қилиб бориш лозим.

Агар сиз бу борада аниқ бир қарорга кела олмасангиз, иккиланмасдан танқидни эътиборсиз қолдиринг. Ҳар ҳолда, кўнгил бўшликка нисбатан совуққонлик билан кўпроқ муваффақиятга эришишингиз мумкин.

Fолиблар асосланмаган танқидларга эътиборсиз бўлиш одатини ўзларида шакллантиришган. Улар оддий танқидчига дуч келишса, бу уларнинг эмас, танқидчининг муаммоси бўлишини билишади. Шунингдек, улар кишилар мазах, масхара қилиб кулувчи ва танқид қилувчи маълум бир фоиз инсонлар борлигини ҳам аниқ билишади. Бу дунёда ҳаммага ҳам ёғиб бўлмайди.
ТАНҚИДГА ЎЗ МУНОСАБАТИМИЗНИ ФАҚАТ ЎЗИМИЗ АНИҚЛАШТИРА ОЛАМИЗ
Инсон табиатини ўзгартириш бизнинг измимизда эмас. Бу яхши, чунки ҳар бир инсон ўз иродаси ва фикрини айтиш ҳуқуқига эга. Бироқ, атрофимиздагиларнинг гап-сўзлари бизнинг хатти-ҳаракатларимизга нечоғлик таъсир этиши хусусида қарор қабул қилишга ҳақлимиз. Бизнинг хатти-ҳаракатларимизни ёқтирмайдиган инсонлар доим топилади. Бунинг ҳеч қандай ёмон томони йўқ. Шунчаки, улар каби ўйлай бошламасак бўлгани.

Муқаддас китоблардан бирида “бировнинг уйидан чиққанингизда пойабзалингизни қоқиб ташланг”, дейилади. Бир қарашда, ундан кўра уйга кираётганда оёқни артиб кирса бўлади-ку, дейишингиз мумкин. Бироқ гап бошқа ёқда. Бу уйда сизга нима деганларига жиддий эътибор берманг, хоҳ у мақтов, хоҳ у танқид бўлсин! Эҳтимоллар қонуниятига кўра, сизни жон-жаҳди билан қўллаб-қувватловчилар албатта топилади.

Бироқ, сизнинг ғоянгизга қарши чиқувчилар ҳам бўлади. Кўпинча улар сизга ўзининг эътирозини баландпарвоз оҳангда тушунтира бошлашади. Уларнинг баъзи бир далиллари туфлингизга кириб қолган тош заррасидек халақит бера бошлайди. Аввалига бир-иккита тош зарраси унчалик безовта қилмайди, бироқ бир неча километрдан сўнг улар оёқни қабартириб, юриш имкониятини бермай қўяди. Fолиблар эса асосланмаган танқидни, туфлини қоққандек, оёқлари остидан тозалаб ташлашади.

УЧ  ГУРУҲ  БИЛАН  ЯРАШИБ ОЛИНГ

Нега юқорида тасвирлаб ўтилган уч гуруҳ мавжуд? Нега баъзи бир инсонлар ҳамма нарсани танқид қилишни ёқтиришади? Бу жумбоқ, уни ечиш учун қуйидаги қурбақа ва чаён қиссаси бизга бироз ёрдам беради.

Кунларнинг бирида чаён дарё соҳилига келибди. Сузишни билмагани учун у қурбақадан нариги соҳилга ўтказиб қўйишни сўрабди. Қурбақа унинг сўзларига дарҳол рад жавоби берибди:

— Эсимни еганим йўқ! Дарёнинг ўртасига етиб бормаёқ нишингни санчиб, мени ўлдирасан!

— Қурбақа миянг билан яхшилаб ўйла: агар чақсам, сен чўкиб кетсанг, мен ҳам чўкаман-ку?!

Бу далил қурбақага жўяли кўринибди ва у чаённи опичлаб олиб, дарё бўйлаб суза бошлабди. Дарё ўртасига етиб боришгач, чаён заҳарли нишини қурбақанинг орқасига санчибди. Ўлаётиб қурбақа дебди:

— Сен нега бундай қилдинг? Энди иккаламиз ҳам ўламиз-ку?!

— Чунки мен — чаёнман!

Бу ёруғ оламда сизга қай йўл билан бўлса-да, халақит беришга тайёр инсонлар топилади. Бировлар буни ҳасад туфайли қилса, бошқалари ўзидан қониқмаганлиги учун. Албатта, улар очиқчасига: “Мен бу инсонга ҳасад қиламан шунинг учун унинг йўлига тўсиқ қўяман”, дейишмайди. Ҳасадгўйлар ўз сўзларини жиддий танқид қобиғига ўрашади.

Бошқалар эса ҳар бир нарсага салбий муносабатда бўлишни ҳаёти мазмунига айлантириб олишган. Уларга эътибор бермаслик керак. Улар шунчаки, ҳамма нарсани қора бўёқда кўришни исташади. Эҳтимол, сиз баъзи инсонлар нега доим ёлғон гапириши хусусида ўзингизга савол бериб кўргандирсиз? Бунинг жавоби жуда оддий: чунки улар ёлғончидирлар! Ўғри — ўғирлик қилади, ёлғончи — ёлғон гапиради.

Танқидга учрамасликнинг яккаю ягона йўли бор — ҳеч нарса қилмаслик. Бу восита ҳам ёрдам беради. Бироқ, бошқаларнинг ҳаётини вайрон қилиб ўзининг кулранг ҳаётини бўямоқчи бўлган танқидчиларга мослашмаслигимиз керак.

ТАНҚИД ҚАНЧАЛИК АДОЛАТЛИ ЭКАНЛИГИНИ ЎЗИНГИЗ ҲАЛ  ҚИЛАСИЗ

Инсоннинг қабул қилиш қобилияти ҳамма нарсани сайлаб ололади. Бахтли ва муваффақиятли ҳаётнинг калити сизни ҳам, ғояларингизни ҳам қабул қила оладиган инсонлар гуруҳига диққатни жамлашдадир. Ўз ижобий эсдаликларингизни ҳисобга олиб боринг. Муваффақиятларингизни ёзиб қўйинг — бу сизга уларни узоқроқ хотирлаб юриш имкониятини беради.

Инсон ўз муваффақиятсизликлари ҳақида қанчалик кам ўйласа, унинг муваффақиятлари шунчалик катта бўлади. Омадсизларнинг суҳбатлари ўзлари учраган ҳалокатлар, мағлубиятлар, ўзлари ҳозир тушиб қолган ёғимсиз вазиятлар ҳақида бўлади. Fолиблар эса кейинги вақтларда нимага қандай ютуққа эришгани ҳақида сўзлашади.

Кимдир салбий ўй-хаёллар ва муваффақиятсизликка диққатини жамлашни афзал билса, ғолиблар биринчи галда фақат муваффақият ҳақида ўйлашади. Кимнидир танқид издан чиқариб ташласа, бошқалар танқиддан худди пойафзални қумдан тозалаш каби қутилишади. Гап уларнинг қай бири ҳақ ёки ноҳақлигида эмас, уларнинг қай бири ўзини яхши ҳис қилаётганида! Бу гуруҳ вакилларини узоқ вақт кузатсангиз, аниқ жавобни оласиз.

АМАЛИЙ МАШҚЛАР

Бугун мен ўзимда танқидга нисбатан тўғри кўникма ҳосил қиламан. Бунинг учун:

1. Бугундан бошлаб барча муваффақиятларимни ёзма равишда қайд этиб бораман. Бунда эришган нарсаларимга нисбатан, уларга нима учун эришганим кўпроқ аҳамият касб этади?

2. Ҳар қандай танқидни эгнимдан чангни қоққандек ўзимдан узоқлаштираман. Мен қилаётган ишларимни мутлақо рад этувчи инсонлар гуруҳи бор эканлигини биламан. Мен уларнинг фикрларини шахсан ўзимга қарши қаратилган деб қабул қилмайман.

3. Мен атрофимдаги инсонларни ўзгартира олмаслигимни биламан. Шу сабабли ўз назоратим остидаги нарсаларга эътиборимни жамлайман, яъни ўз иш сифатим ва унга муносабатни яхшилайман.

4. Бугундан эътиборан мен ўзининг ижобий хотиралар ва муваффақиятлари ҳақида сўзловчи инсонлар билан тез-тез ва мақсадли суҳбатлашаман. Менга салбий тажриба ҳақида гапира бошлашса, у ерни тарк этаман. Ўзим ҳам фақат ижобий нарсалар ҳақида гапираман. Диққат-эътиборни салбий нарсаларга қаратиш — гуруч эмас, курмакни озиқлантириш эканлигини билиб олдим.
FОЛИБЛАР ҚОНУНИ. 14-ҚОНУН. ИШНИ БИР ЮЗ ЎН ФОИЗГА БАЖАРИНГ

Кунлардан бирида журналист оғир атлетика бўйича Болгария чемпионига савол берибди: «Агар машғулот чоғида штангани ўн марта кўтаришга тўғри келса, сиз учун энг муҳими қайси бири бўлади?»

Чемпион шундай жавоб берибди: «Ўн биринчиси».

* * *

Ниманидир бир юз ўн фоизга бажариш учун аввал бир нарсани пухта англаш керак: энг яхши натижангиз ҳам етарли даражада яхши эмас.

Агар сиз ҳозир ўқишни йиғиштириб, полга қўлингизга таяниб ётиб туришга тушиб кетсангиз буни неча марта уддалай оласиз? Агар сиз тўла-тўкис куч сарфласангиз бу сизнинг энг яхши натижангиз бўлади. Фараз қилайлик, сиз кўп йиллардан буён жисмоний машқлар билан шуғулланиб келмоқдасиз. Бу ҳолатда, натижа жуда юқори саналмайди. Бироқ сиз ҳар куни беш дақиқа полга қўлингиз билан ётиб турсангиз уч ойдан сўнг қандай натижага эришасиз?

Агар сиз илгари шуғулланмаган бўлсангиз тарққиёт жуда сезиларли бўлади, шубҳасиз. Нима бўлганда ҳам ҳозиргига нисбатан яхшироқ натижаларга эришасиз. Буни ҳаётнинг исталган жабҳасига қўллаш мумкин, чунки исталган соҳада мукаммаллашиш учун бизда катта имкониятлар бор.

ҚЎШИМЧА 10 ФОИЗ ВА НАТИЖА БИР НЕЧА БАРОБАР КЎПАЯДИ

Фараз қилинг, уч ой мобайнида кунига уч марта беш дақиқадан полга қўлларингизга таяниб ётиб-туриб машқ қилмоқдасиз. Ҳар сафар сиз тўлиқ (100 фоиз) куч сарфламоқдасиз. Полдан яна бир марта кўтарилиш учун ярамай қолганингизда яна бир уриниб кўринг (110 фоиз). Бу ҳар доим ҳам қўлингиздан келавермайди. Баъзан уринишингизнинг ярмиси муваффақиятли чиқиши мумкин. Бироқ, ҳар бир спортчи билади: энг самарали ўсиш имконияти мутлақо мадор қолмаган пайтдаги «қўшимча» уринишда яширинган бўлади.

Агар сиз уч ой мобайида шу йўл билан шуғуллана бошласангиз пировард натижада неча марта ётиб-тура оласиз?

Бир юз ўн фоизга ишлаб берувчи одамлар бор. Булар ҳар қандай соҳада биринчи бўлишни истовчи кишилар. Уларни мукофот ҳам узоқ куттирмайди. Ўн фоиз қўшимча интилишда муваффақият ва ўртамиёналик ўртасидаги фарқ яширин. Бойлик ва кун кўриш учун минимум маблағ ўртасидаги фарқ. Шу сабабли бир қарашда кўринганига терс ўлароқ, қўшимча ўн фоиз учун мукофот анча кўп. Агар ўн фоиз қўшимча интилиш бўлса, натижа 100 фоизга кўпайиши мумкин. Ҳатто минг фоизга, юз минг фоизга ҳам кўпайиши мумкин.

Ўзингиз нимага қодир эканлигингизни англашингиз учун ана шу бир юз ўн фоизга тайёр бўлишингиз керак. Кутилганидан кўпроқ иш қилишга доим тайёр бўлиш сизнинг одатингизга айланиши керак.

Барча замонларнинг энг омадли биржа ходими, миллиардер Жон Темплтон жуда кам интервью берган. Чунки у вақтини қадрларди. У суратга тушишни ҳам рад этиб келган, бироқ энг машҳур журналлардан бирига фотосессия учун ўттиз дақиқа вақтини ажратган. Бироқ жараён етти соатга чўзилиб кетган. Шунда Темплтондан «Нега сураткашни тўхтатмадингиз?» деб сўрашганда у шундай жавоб берган: «Мен ҳақиқатдан ҳам съёмка учун кўп вақтимни сарфламоқчи эмасдим. Бироқ бу йигит бир юз ўн фоизга ишлади. У ўз ишига шу қадар берилган эдики, унга халақит бергим келмади».

НЕГА ҲАММА БИР ЮЗ ЎН ФОИЗГА ИШЛАМАЙДИ?

Нега баъзи инсонлар ўз имкониятларининг 50-60 фоизи даражасида, баъзилар 110 фоиз ишлашади? Жавоби жуда оддий: биз ўзимизга ҳузур бахш этадиган иш билан шуғулланамиз. Баъзи инсонлар 110 фоизга ишлашдан ҳузурланишади. Бироқ ҳаммада ҳам бундай туғма қобилият бўлмайди. Биз иложи борича тўсиқларсиз йўлни танлашга мойилмиз. Агар эллик фоиз етарли бўлса бутун куч-мадорни сарфлаб, бир юз ўн фоизга ишлаш шартми?

Жавоб қуйидагича: бу ҳолда биз ўзимизни кўпроқ ҳурмат қила бошлаймиз ва аслида нималарга қодир эканлигимизни англаймиз. Фақат шу ҳолдагина биз ҳаётдан тўлиқ баҳра оламиз. Фақат бир юз ўн фоизгина бизга асл мукаммалликни бахш этади.

Буни тушунган инсонлар бир юз ўн фоизга меҳнат қилиб, ҳақиқатдан ҳам ҳузурланиб юришибди. Улар қийин вазиятларга тушиб қолганда уларга «Қўлимдан келмайди эмас, бажаришим шарт» деган шиор ёрдам беради. Улар кўзланган мақсадларига етиша олишмаса қаттиқ азият чекишади. Ўз шахсий режаларини амалга ошира олишмаса ўзларини ёмон кўриб кетишади. Улар ўзларининг зиммасига қўшимча оғир масъулиятларни олишга тайёр ва ҳатто бундан улар ҳузурланишади!

Арнольд Шварценеггер шундай деган: «Оғриқ — бу яхши сезги. Оғриқ чегарасида ишлаш чемпионни чемпион бўлмаган кишидан ажратиб туради. Мен ўзимни чемпион қилувчи оғриқларни яхши кўраман».

«ЮЗ ФОИЗЛИК» СТРАТЕГИЯ КАМЧИЛИКЛАРИ

Кимдир айтар: «Мен юз фоиздан кўп ишлай олмайман. Бунинг иложи йўқ», деб. Бундай инсонларга шундай савол бериш мумкин: «Юз фоиз аслида қанча эканлигини қаёқдан биласиз?» Турли замонларда ҳам олимлар бизнинг потенциалимиз тасаввур қилинганидан ортиқ эканлигини таъкидлаб келишган. Биз юз фоиз деб олган нарсамиз аслида етмишдир, балки ундан ҳам камроқдир... Биз бундан ортиқроғига қодирмиз!

Агар биз «бор-йўғи» юз фоизга ишламоқчи бўлсак, ўзимиз сунъий равишда ўз имкониятларимиз чегарасини пасайтириб қўямиз. Юз фоизлик стратегия принципига асосланиб ишлаётган одамлар ўз дангасалигига яхшигина баҳона топишади. Улар «бундан ортиғи қўлимдан келмайди», дея таъкидлашади. Бундай инсонлар ўса олишмайди, чунки паст даражани ўзининг имкониятларининг юқори чегараси деб билишади.

Юз фоизлик стратегияга содиқ киши саксон фоизни ҳам яхши натижа деб билади. Бундан ташқари, у «ишончли» соҳани танлаб олиб, чарчоқ ва азият мавжуд бўлган бошқа соҳаларга ўтишни асло хаёлига келтирмайди. Бундай инсон минимум бўйича яшайди ва унинг юз фоизлик натижаси эса аслида саксондан ҳам пастроқ.

Fолиблар эса ҳозир эга бўлган нарсалардан асло қониқишмайди. Бир юз ўн фоизга ишловчи инсонлар чегара ва чекловларни писанд қилмайди.

Улар доим ўзларидан янада юксакроқ натижаларни кутишади. Fолиблар ўзларининг имкониятларига ишонишади ва ўзларини ҳозирги ҳолатига қараб эмас, ким бўлишга интилаётганига қараб баҳолашади. Улар билишадики, юз фоиз бу етарли натижа эмас, чунки бу ҳолатда инсон ўзи яратган чегаралар чегарасида мавжуд ҳамда ўсиш учун имкониятларга эга эмас. Бир юз ўн фоиз улар қодир бўлган энг яхши натижани кўрсатишга имкон беради.

АГАР МЕН ЖОН-ЖАҲДИМ БИЛАН ИШГА КИРИШСАМ...

Эски ва аҳмоқона «Агар мен ишга жон жаҳдим билан киришсам...» деган гап бор. Бундай дегувчи одам ўзини тинчлаштириш билан шуғулланаяпти, холос. Аслида эса у бир юз ўн фоиз меҳнат қилишга қодир эмас. Чунки бу стратегия бир марталик ҳаракат эмас, у — ҳаёт тарзи, кундалик одат ҳисобланади. Бу ўзига хос фалсафа! Бу назарий мулоҳазалар эмас, мавжудик формасидир. Бир юз ўн фоиз ишлаш принципига асосланиб яшаётган инсонни биринчи учрашувдаёқ ажратиб оласиз. Сиз ғолиблар жамиятида эканлигингизни дарҳол англайсиз. Бу дунёда жамики буюк ишлар айнан шундай кишилар томонидан амалга оширилган.

Бир юз ўн фоизни жуда кўп деб ҳисоблаган одам муваффақият қозониш имкониятини қўлдан чиқаради. Муваффақиятнинг эса муқобили бўлмайди. Муваффақият — ҳаётимизнинг энг муҳим беш соҳаларидан биридир. Қолган соҳалар — сиҳат-саломатлик, ўзаро муносабатлар, молия ҳамда ҳис-туйғуларни ҳам ҳеч нарса ўрнини боса олмайди. Муваффақият учун улкан мукофот бор, бироқ бунинг учун қўшимча ўн фоиз керак. Бир юз ўн фоиз қоидасини фаолиятининг исталган соҳасига қўллашингиз мумкин ва бу ҳолда ҳаётингиз шедеврга айланади.

АМАЛИЙ МАШҚЛАР:
Бугундан бошлаб ҳеч бўлмаганда ҳаётимнинг битта соҳасида бир юз ўн фоизга ишлаш қобилиятимни такомиллаштириб бораман. Бунинг учун қуйидагиларни бажараман:

1. Бугун мен фаолиятимнинг бирор соҳасида бир юз ўн фоизга ишлайман.

2. Бугун мен ҳеч қандай чегара ва чекловларни писанд қилмайман. Юз фоиз — менинг имкониятларим ҳақидаги сохта тасаввур. Мен имкониятим етган даражада ишлайман. Агар қўлимдан келмай қолса, бажаришим шарт!

3. Ўзим ҳақидаги тасаввурим ҳақиқатга тўғри келмаслиги боис, мен уни қандай инсон бўлишим кераклиги ҳақидаги тасаввур билан алмаштираман. Бундай фикрлаш образи чегара билмайди. Мен қандай инсон бўлмоқчи эканлигимни қоғозга ёзиб, ўзимни аллақачон ўшандай инсон бўлгандек фараз қиламан ва ўзимни ўша инсондек тута бошлайман.

4. Бир юз ўн фоиз қоидаси бўйича яшаётган инсон ишда тез-тез танаффус қилиб туриши керак. Шунинг учун мен ишга жон-жаҳдим билан киришар эканман, дам олиш учун вақтни ҳам режалаштираман.
FОЛИБЛАР ҚОНУНИ. 15-ҚОНУН. МУАММОЛАРДАН ЎСИШ УЧУН ТУРТКИ СИФАТИДА ФОЙДАЛАНИНГ

Кунларнинг бирида қиз денгиз соҳилида узоқ йиллик дўсти — қари денгизчи билан сайр қилиб юрган экан. Қизни аллақандай муаммолар қийнар, у бундан анча тушкунликка тушиб қолган эди. Денгизчи ундан сўрабди:

— Нима деб ўйлайсан: агар мен соҳил қоясидан сувга тушиб кетсам чўкаманми?

Қиз денгизнинг этни жунжиктурувчи сувлари, қоятошларга урилаётган тўлқинларга қараб, жавоб берибди:

— Албатта, чўкиб кетсан!

— Мен сувга йиқилиб чўкиб кетган инсонни кўрган эмасман, — эътироз билдирибди денгизчи. — Мен агар сувдан чиқа олмасамгина чўкиб ўламан.

— Бироқ сен жуда қаттиқ шамоллаб, касалхонага тушишинг мумкин-ку? — эътироз билдирибди қиз.

— Сувда узоқ қолиб кетсам, шундай бўлиши мумкин. Мен сувга кўп йиқилганман. Аввалига жуда қўрқардим, кейинчалик сувдан тезда чиқиб олсам ҳеч қандай зарар кўрмаслигимга амин бўлдим. Сенинг муаммоларинг ҳам худди шундай. Муаммоларни ўйлаб қийналгандан кўра, уларни тезроқ ҳал этиш йўл лари ҳақида ўйла.

* * *

Муаммоларнинг аксарияти ҳақида шундай дейиш мумкин: сиз тушиб қолган вазият эмас, унга сизнинг муносабатингиз ҳақиқий муаммо саналади. Энг катта хавф муаммодан кейинги умидсизликда яширинган. Агар биз унга бутун ўй хаёлимизни бағишламасак, муаммо ўз ҳолича бизга кучли таъсир ўтказа олмайди.

Биздан ташқарида нима бўлаётгани-ю, унга бизнинг муносабатимизни аниқ фарқлаб олишимиз керак. Биз ҳамма ҳодисаларга ҳам ўз таъсиримизни ўтказа олмаймиз. Вақти-вақти билан “сувга йиқилиб” турамиз.

Биз ҳаётдаги кутилмаган ҳо латлардан қоча олмаймиз, би роқ ўз тушкунлигимизни қисқартиришимиз мумкин. Агар бизни кетма-кет уч ҳафта қандайдир омадсизлик таъқиб қилса, бундан сўнг биз карахт аҳволга тушиб қолсак, қайғуриш вақтини уч кун, уч соат, ниҳоят, уч дақиқагача қисқартиришни ўрганишимиз керак. Fолиблар ўзларида бундай қобилиятни шакллантиришган. Бу ҳолатни жамики муаммоларга қўллаш мумкин. Фақатгина хаёт учун ўта хавфли касалликларгина бундан мустасно.

Ҳаммада ҳам муаммо бўлади. Агар кўпгина инсонлар бу ҳақда узоқ қайғуришса, ғолибларнинг қайғуриши узоқ давом этмайди. Шундан сўнг у ўзининг жамики салбий ҳисларини ижобий қувватга айлантиради. У тезда яна фаоллашади ва муаммони ечишга тушади. Уни муаммо қаъридаги яширин имкониятлар илҳомлантиради.

Муаммо бизнинг ҳис-туйғуларимизни чулғаб олиши ҳамоно биз ҳаракатланишдан тўхтаймиз. Унутмаслик керакки, вазиятнинг хўжайини муаммо эмас, айнан бизмиз. Биз диққатимизни муаммодан унинг ечимига қаратганимиздан бошлаб у бизнинг устимиздан эмоционал ҳукмронлигини йўқотади. Муаммо пайдо бўлиши билан, унга энергиямизнинг ўн фоизини ажратиб, қолган тўқсон фоизини муаммонинг ечимига бағишлашимиз керак.

FОЛИБЛАРНИНГ МУАММОГА МУНОСАБАТЛАРИ

Нега ғолиблар муаммоларга бошқачароқ муносабатда бўлишади? Улар бунинг учун кучни қаердан топишади? Бунга уларнинг муаммога муносабати ҳал қилувчи омил бўлиб хизмат қилади. Fолибнинг ёндашуви қуйидаги уч афзалликка эга:

1. Fолиблар ҳеч қачон муаммони ечиб бўлмайдиган, деб ҳисоблашмайди

Улар ҳамма нарсани ўзгартириш мумкин, деб ишонишади. Бунда ечимни топиш учун куч пайдо бўлади. Муаммони ҳал этиб бўлмайдиган, деб ҳисобловчилар қўлларини тушириб, ўзларини тақдир измига топширишади.

2. Fолиблар муаммо ҳаётнинг бошқа жабҳаларига таъсир қилишига йўл қўймайдилар.

Агар ҳаётимизнинг қайси бир соҳасида муаммо пайдо бўлса, бу бутун ҳаётимиз алғов-далғов бўлиб кетди, дегани эмас! Муаммонинг аҳамиятини кенгайтирувчи инсонлар ҳаётдан баҳра олмай қўйишади ва ҳамма нарсани бемаъни ҳисоблай бошлашади. Натижада, улар ўзларига баҳо бермай қўйишади ва ҳаёт назоратини йўқотишади.

3. Fолиблар ўз шахсий сифатларини муаммо пайдо бўлишига сабаб ҳисоблашмайди.

Улар муаммода чақирув, ўсиш учун янги имкониятни кўришади. Агар сиз муаммода ўз шахсиятингизга путур етказувчи далилни кўрсангиз, демак, сиз — ожизсиз.

Fолиблар муаммоларга муносабатларини шакллантириб бўлишган:

— Муаммо биз унга қандай муносабатда эканлигимиздан иборатдир. Кўпинча биз уни жуда жиддий қабул қилиб, у аслида ўсиш учун яна бир имконият эканлигини унутамиз. Муаммони ечишга ўтар эканмиз, у оддий масалага айланади. Масалани ечиб биз ўқиймиз, ўрганамиз, ўсамиз ва мустаҳкамланамиз.

— Ҳар қандай масалада унинг жавоби мужассам. Биз ўзимизга керакли жавобларни олиш учун муаммоларни ахтариб топишимиз керак.

— Муаммолар бизнинг таъсир доирамизни кенгайтириш учун хизмат қилади. Муаммо пайдо бўлар экан, биз ўзимизнинг қулай ҳудудимизни тарк этишимиз керак. Муҳим нарсалар айнан шундай яратилади. Агар биз ҳаётнинг маънисини ўқиш ва ўсишда кўрсак, айнан муаммолар бизга ўсиш учун имконият яратиб беради.

— Агар сиз бойишни истасангиз, сизга бир талай муаммолар керак бўлади. Улардан қочиш учун ўз энергиянгизни сарфлашингиз ҳам мумкин, бироқ бунинг амалда иложи йўқ. Бутун энергияни масалани ҳал қилишга сарфлаган маъқул.

— Фақат осон вазиятларни ҳал этишга ўрганиб қолманг. Мураккаб вазиятларни ечиш қобилиятингизни шакллантиринг. Муаммо ўз-ўзидан йўқолишини кутиб туриш ярамайди. Уни ечиш керак!

— Муваффақиятни ҳар қандай аҳмоқ бошқариши мумкин, омадсизлик ва қийинчиликларни ҳар ким ҳам енга олмайди. Ҳеч қандай имконият қолмади деб ҳисобланган ҳолатда ҳам юқори натижаларга эриша олган инсонни ҳақиқий профессонал деб санаш мумкин. У ҳар бир муваффақиятдан рағбат олса, ҳар бир муаммо уни янада кучлироқ қилади. Ўсимликларга ҳам қуёш, ҳам ёмғир керак бўлганидек, унга ўсиш учун ҳам муваффақият, ҳам муаммолар керак.

— Муаммолар туфайли бизда энг яхши сифатлар шаклланади. Улар бизнинг потенциалимизни бекорга совурилишга йўл қўймайди, аксинча фаол ва ижодкор бўлишга ундайди.

— Орқасидан мукофот кутиб турмаган муаммо ёки муваффақиятсизлик йўқ. Бироқ жуда кўпчилик инсонлар фақат муаммога диққатларини жамлашган, бошқа истиқболдан умуман бехабарлар.

— Кўпинча бизга бутун манзарани тўлиқлигича кўриш қобилияти етишмайди. Қандайдир ҳодисани фалокат деб тасвирлаймиз, чунки биз манзаранинг бир қисминигина кўрганмиз. Фақат вақт ўтибгина ўша “фалокат” бизга жуда катта имконият яратганини тушуниб етамиз.

СИЗ ЎЗ ҲАЁТИНГИЗ ЭГАСИСИЗ

Ҳаётингизда муаммо пайдо бўлдими, дарҳол уни ечишга тушинг. Қайғураман, ўзгаларнинг раҳмини келтираман, деб беҳуда вақт сарфламанг. Бу ҳеч кимга ёрдам бермаган ва энергиянинг зое кетиши, холос. Ўзингизни ожиз ва нотавон ҳисобламанг. Ўз ҳолатингизни драматик равишда тасвирлаб, атрофдагилардан раҳм, шафқат кутманг. Ахир сизга ҳамдардлик эмас, иззат-икром керак-ку?!

Унутманг, ўз муваффақиятсизликларингизда кимнидир айблаб, унга ўз устингиздан ҳукмрон бўлиш имкониятини яратасиз. Ҳаётингиз эгаси сиздан бош қа ҳеч ким эмас. Бундан келиб чиқадики, пайдо бўлган ҳар қандай муаммо учун сиз масъул эмассиз, бироқ бунда сизнинг ҳам бир бўлак айбингиз бор. Шу сабабли, муаммони ечиш сизнинг қўлингизда.

Уч хил кўринишдаги муаммолар бор:

1. Биз бевосита назорат қила оладиган муаммолар. Уларни ўз одатларимизни ўзгартириб, ҳал қила олишимиз мумкин. Масалан, сизнинг пулга нисбатан муносабатингиз унга қандай муомалада эканлигингиз — иқтисод қилаётганингиз ёки сарфлаётганлигингизга боғлиқ. Бу ерда ҳамма нарса бизнинг измимизда.

2. Биз фақат қисман назорат қила олишимиз мумкин бўлган муаммолар. Бундай муаммоларни таъсир доирамизни кенгайтириб, ҳал қила олишимиз мумкин.

3. Бизнинг назоратимиздан таш қарида бўлган муаммолар. Ҳатто шундай ҳолатда ҳам биз ичимизда кечаётган ғалаёнларни, яъни ҳис-туйғу ва реакцияларни назорат қилишимиз мумкин. Энг яхшиси — доим табассум билан, кайфиятимизни бузмасликка ҳаракат қилишимиз керак.

МУАММОЛАРНИ ҲАЛ ҚИЛИШГА ЙЎНАЛТИРИЛГАН ОЛТИ АМАЛИЙ ҚАДАМ

Муаммо пайдо бўлиши ҳамоно бу ҳолатда нима қилиш мумкинлиги хусусида ўйлаш керак.

Ўтмишни ўзгартириб бўлмайди, шу сабабли имкон қадар тезроқ хаёлингизни зарур ўзанга буриш лозим. Ўзингизга дарҳол қуйидаги саволларни беринг:

1. Ушбу муаммода нима фойдали? Агар хаёлга ҳадеганда жўяли нарса келавермаса, ушбу муаммодан ҳосил бўлган сабоқларга диққатингизни жамланг. Ҳар қандай вазиятдан ҳам сабоқ чиқариш мумкин, бироқ ҳамма ҳам бу ҳақда ўйлайвермайди.

2. Ҳаётимдаги қайси етишмовчиликлар ушбу муаммонинг пайдо бўлишида рол ўйнади? Бу савол сизга ожиз қурбон ролидан қутилишда ёрдам беради. Муаммо балки бошқа инсоннинг ҳаракатлари туфайли пайдо бўлгандир? Бироқ буни тушуниш сизга ёрдам беролмайди. Келажакда бундай муаммоларни четлаб ўтиш ўз қўлимизда эканлигини англаш фойдалироқ.

3. Бундай вазиятга қайта тушмаслик учун нималар қилишга тайёрман? Муаммони шунчаки йўқотиш оптимал ечим ҳисобланмайди. У бошқа қайтарилмаслигига ҳаракат қилиш керак. Шунчаки ўз ҳулқингизни ўзгартириб жуда кўп муаммоларга нуқта қўйишингиз мумкин.

4. Қандай ечим вариантлари мавжуд? Обрўли кишилардан маслаҳат олинг. Муаммонгиз ҳа қи да сўзлар экансиз, имкон қадар масаланинг моҳияти ҳақи да гапиринг. Ахир сизга ҳамдардлик эмас, маслаҳат керак. Агар сиз бировнинг “тушуниши”ни истаб, ўз муаммоларингиз ҳақида тўлиб-тошиб гапира бошласангиз, бу курмакка сув қуйган билан баробардир.

5. Энг яхши ечим қайси? Жавобни ўтмишдан қидирманг. Ўтмишни ўзгартириб бўлмайди. Ўз-ўзингиздан хафа бўлиш ҳам яхши ечим эмас. Яхшиси, келажакка боқинг ва муаммо ечимига диққатингизни жамланг.

6. Қандай қилиб муаммони ечиш менга ҳузур бағишлаши мумкин? Инсон ўз муаммолари юки остида экан, ўзини асло ях ши ҳис қилмайди. Фақат ҳамма муаммоларни ҳал этиб бўлгачгина ҳаётдан тўлақонли баҳра олиш мумкин, деб ўйловчи инсон ҳам бахтли бўла олмайди. Чунки ҳаёт муаммоларнинг узлуксиз занжиридан иборатдир. Бу ҳатто яхши. Гарданингиздаги муаммоларга қарамасдан кулиб, завқланиб юрганингизни кўрган баъзилар сизни қаттол, беўй ва ҳиссиз инсон ҳисоблар. Ташвишланманг — улар ҳа сад қилишаётганини ўзлари ҳам сезишмаяпти.

КЎПИНЧА БИР МУАММО ДОИМ ПАЙДО БЎЛАВЕРАДИ

Нега ҳаммаси мен билан содир бўляпти? Баъзида ҳаёт бизга сабоқ беришга астойдил киришганга ўхшаб кўринади. Ва биз уни пухта ўзлаштириб олмагунимизча сабоқ кетидан сабоқ олаверамиз. Ажралиш, яшаш жойини ёки ишхонани ўзгартириш мумкин, бироқ сабоқ ўша-ўшалигича қолаверади, шу сабабли уни яхшилаб англашга ҳаракат қилинг. Ҳаётдан доим қочиб юришнинг имкони йўқ. Агар сиз Японияга яшаш учун кўчиб борсангиз ҳам бу сабоқ сизни ўша ерда тутиб олади, бироқ у энди японча кўриниш олган бўлади.

Аввал “дастлабки қўнғироқ” янграйди. Агар сиз уни беэътибор қолдирсангиз, зарба узоқ куттириб ўтирмайди. Ҳаёт бизни жазоламайди, тарбиялайди. Ҳамма нарсада ҳам ҳикмат бор. Бир қарашда уни англаш қийин. Бироқ қисқа муддатли вазиятлар пардасини пича кўтариб бизга нима етишмаётганлигини англаш мумкин. Балки булар ҳам дард лик, ҳақиқатдан ҳам муҳим ишларга йўналиш, фарзандлар ва бошқа инсонлар олдидаги масъ улият, ички осудаликдир... Муаммоанинг асл моҳиятини англаганимиздан сўнггина ке йинги сабоқларга ҳо жат қолмайди.

Бироқ кўпгина муаммоларнинг бош сабабчиси ўзимиз бўламиз. Ортиқча пулимиз пайдо бў лиши билан яхшироқ автомобиль, каттароқ уй сотиб оламиз. Бунинг ҳисобига янги муаммолар пайдо бўлади. Бундан ташқари, ич-ичимиздан хавфсираётган ҳодисаларни ўзимизга янада яқинроқ тортамиз. Хаёлларимизда пишиб етилган вазиятларга тушиб қолганимизни сезмай қоламиз.

Албатта, ҳаёт оғриқ ва алам келтириши шарт эмас, лекин вақти-вақти билан бунақаси ҳам содир бўлади. Бунга сабаб улар ҳаётни ўзгартириш учун бош туртки ҳисобланади. Алам ва азобга дуч келмагунча ҳаммаси аввалгидек қолаверади. Азобга дуч келишимиз биланоқ керакли чораларни кўра бошлаймиз.

Ҳаммамиз ҳам инсонни тажрибалар тоблайди, деган фикрга қўшиламиз. Агар бизга шундай имконият берилса, ўзимизга бизни унчалик толиқтирмайдиган “қулайроқ” тажрибаларни танлаган бўлардик. Кўпинча биз ўзимиз истаган одам бўлиш учун қилиниши керак бўлган ишларни қилгимиз келмайди. Синов-тажрибалар ва муаммолар ўз моҳиятига кўра “қулай” бўлмайди, асло! Бу жуда тўғри — чунки бизга юқори талаблар қўйилгани боис ўса бошлаймиз.

Ҳаётимиз ҳеч қачон оддий бўлмайди. Бироқ турли тўсиқларга қарши самаралироқ курашиш учун ўқиш ва ўсиш имкониятига эгамиз. Сизга таклиф этилган муаммоларни ечиш усуллари осон ҳаёт эмас, қизиқарли ҳаёт учун рецепт саналади.

Жуда кўп инсонлар фақат ҳамма муаммолар ҳал этилсагина ўзларини бахтли ҳис қила олишлари мумкинлигини таъкидлашади. Fолиблар эса муаммолар ҳар доим бўлишини билишади. Инсон қанчалик катта муваффақиятга эришган бўлса, муаммолари ҳам шунчалик кўп бўлади. Шу сабабли, ғолиблар муаммоларни яхши кўришади. Муммоларга қарамасдан, аксинча, балки шу муаммолар туфайли ҳам улар ўзларини бахтли ҳис қилишади. Улар “Агар муаммо ҳал этилган бўлса, янги, янада мураккаброқ муаммони ахтариш керак” принципига асосланиб яшашади.

АМАЛИЙ МАШҚЛАР:

Бугундан эътиборан мен муаммоларни ҳал этиш кўникмамни такомиллаштира бошлайман. Бу йўлда қуйидагиларга амал қиламан:

1. Муаммо пайдо бўлиши биланоқ, уни ҳал этишга диққатимни жамлайман ва муаммони ҳал этишга йўналтирилган олти қоидани ўқиб чиқаман.

2. Мен ушбу муаммога дуч келган ягона инсон эмаслигимни англайман. Мен шундай ҳолатларни енгиб ўтган инсонларнинг тажрибасидан фойдаланаман.

3. Мен бош муаммо менинг муаммога бўлган муносабатимда эканлигини тушунаман. Шунинг учун доим ўзимга қуйидаги саволни бераман: “Ушбу муаммодан қандай фойда олиш мумкин?”

4. Мен муаммолар ўсишимга ёрдам беришини биламан, шу сабабли улардан қочмайман. Ҳар дафъа муаммони ҳал этар эканман, ўзим учун янги синов ахтараман. Мен учун муаммоларни ҳал этиш ўзига хос спорт тури бўлиб қолади.
FОЛИБЛАР ҚОНУНИ. 16-ҚОНУН. ЎЗИНГИЗГА ЎЗИНГИЗ БОШЛИҚ ВА БЎЙСУНУВЧИ БЎЛИНГ

Ральф “мавсумий” ишчи эди. Ишлар яхши кетаётганда у шижоаткорлик мўъжизаларини кўрсатарди. Ишда турғунлик юз берса у яхши кунларни кутиб, ҳеч иш қилмай қўярди.

Бу туришда Ральф ҳеч нарсага эриша олмаслигини устози биларди. Ёш йигит ўз иқтидорини ўлдираётганини кузатиб туришга чидай олмабди. Бир чашка қаҳва устида нав батдаги учрашувда у Ральфга сабоқ беришга қа рор қилибди.

У янги дамланган қаҳва чойнагини олиб, ундаги қаҳвани полга тўка бошлабди. Ральф қичқириб юборибди. У устозим хаёлга берилиб, чашкани қўйишни унутиб қўйган, деган хулосага келибди, бироқ устози бамайлихотир ишида давом этибди. Қайноқ қаҳва ҳар томонга сачрабди. Ральф ҳеч вақони тушунмасдан полда пайдо бўлган қаҳва кўлмагига безрайганча тикилиб қолибди.

Устози эса ўз хатти-ҳаракатларига изоҳ берибди: “Қаҳва сенинг иқтидорингни билдиради. Чашканинг йўқлиги эса сенда интизом йўқлигини. Иқтидорингни интизом билан боғламас экансан, сен ўз қобилиятингни шунчаки кўкка совурасан. Интизомсиз инсон чин маънода яшай олмайди”.

* * *

Бу бобда ҳар бир инсоннинг профессионал фаолияти давомида учрайдиган муҳим масалалар ҳақида ҳикоя қилинади. Бу муваффақиятга эришиш учун энг ҳал қилувчи йўналиш бўлиши ҳам эҳтимолдан ҳоли эмас. Гап асосан хусусий тадбиркорлар устида боради, бироқ, айтиладиганларнинг ҳам маси ёлланиб ишловчиларга ҳам баробар тегишлидир. Илтимос, ҳар бир инсон алал-оқибат ўзи учун меҳнат қилишини унутманг. Шу нуқтаи назардар, ҳар биримиз хусусий тадбиркормиз.

НЕГА КЎПЛАБ ТАДБИРКОРЛАР МУВАФФАҚИЯТСИЗЛИККА УЧРАШАДИ?

Инсонларнинг кўпчилиги ўз орзуларига эришиш учун тадбиркорлик билан шуғулланишган. Улар ўз-ўзларига хўжайин бўлишни исташади. Афсуски, уларнинг кўпчилиги бу йўлда касодга учрашади. Бундайлар сирасига бирор фирмада ёлланиб ишлаб, ўз вақтида кўзга кўринарли муваффақиятларга эришганларни ҳам қўшиш мумкин.

Неча йиллар давомида кўп ва хўб меҳнат қилган, бироқ куни келиб тадбиркор бўлишни истаб қолганлардан омад юз ўгиради? Нега улар ўзгалар учун бойлик тўплаш имконини яратиб бериб, ўзлари учун ҳеч нарса ярата олишмайди?

Шунчаки, бундай инсонларнинг характерида улар ёлланиб ишлаган чоғларида ҳал қилувчи аҳамиятга эга бўлмаган қирралар мавжуд эмас. Вақт ўтиб уларда пайдо бўлган одат улар тадбиркорлик билан шуғуллана бошлаган дамларда драматик тарзда кўриниш берган. Улар назорат остида ишлашга, мақсадга муҳитнинг босими остида эришишга шунчалик кўникиб қолишганки, ўз-ўзини бошқариш хусусиятини йўотишган. Бу ҳол мансабда юқорилаган ва кутилмаганда кўпроқ эркинликка эга бўлиб қолган ходимларга ҳам тааллуқлидир.

Ҳамма гап шундаки, инсонларнинг кўпчилиги ҳеч қачон ўз ишини очишга ботина олишмайди, чунки бу ҳолда уларга ўз усталаридан назорат ва босим етишмайди. Улар елкаси оша бирор киши қараб турса ёки “қамчилаб” турсагина енгил ишлашади.

Муваффақият ва муваффақиятсизлик бизнинг одатларимизга тўғридан-тўғри боғлиқ. Агар биз шарт-шароитлар ўзгаришини истасак, эски одатларимизни янгиси — бизга муваффақият келтирадиганига алмаштиришимиз керак.

ҲАЛ ҚИЛУВЧИ ФАРҚ МУТЛАҚО МАВЖУД ЭМАСДЕК ТУЙИЛАДИ

Муаммо шундаки, биз “митти фарқлар”нинг аҳамиятини етарли даражада баҳолай олмаймиз. Агар кунлик, ҳафталик, ойлик режаларимизни салгина бажара олмасак, ҳечқиси йўқдек кўринади. Ўн соат ўрнига тўққиз соат ишлаганимиз, етти ярим минг ўрнига олти минг уч юз евро даромад қилганимиз якуний натижага қанча ҳам таъсир қиларди, деймиз. Бу ҳам ёмонмас-ку, ахир!?

Тушликда яна бир соат ушланиб қолсак, бунинг нимаси ёмон? Бешта ўрнига тўртта ҳамкорлик учрашувлари ўтказсак-а? Ишга 9:00 да эмас, 9:30 да келсак? Сиз шунчаки бу хатти-ҳаракатларингиз ва шахсий даромадингиз ўртасида тўғридан-тўғри боғланиш борлигини илғамаяпсиз!

Афсуски, бундай боғлиқлик бор. Бир неча йиллар давомида бажарган ишингизни таҳлил қилсангиз, бу боғлиқлик янада бўй кўрсатади. Ахир айнан ҳозир бажараётган ишингизни бир юз ўн фоизга бажариш муҳимроқ-ку! Бу иш сиз учун энг асосийси. Муваффақиятга эришишингиз ёки омадсизликка дучор бўлишингиз, ўзингизга нисбатан ишончингиз ортиши ёки сусайиши айнан шу ишга боғлиқ.

Сизнинг хулқ-атворингиз ҳаётингиз ўртаҳол ёки башанг бўлишини бевосита белгилаб беради. Айнан шу ерта “ўртаҳол” инсон ва ғолиб ўртасидан чегара ўтади.

Аввалига бу икки инсоннинг ҳаёт йўлидаги оғиш бор-йўғи бир неча градусни ташкил этади, бироқ йиллар ўтиб, уларнинг орасида фарқ кенгайгандан кенгаяверади. Бири янада кўпроқ муваффақиятларга эришса, иккинчисининг тушкунликдан қўллари шалвираб қолади. Унутманг: шахсий интизом бир қараганда туйилганидан кўпроқ аҳамиятга эга.

ЭРКИНЛИК-ЧИ?

Кимдир интизомни ўзининг шахсий эркинлигига путур етказмоқда, деган баҳона билан рад этиши мумкин. Бироқ, эркинлик нима ўзи? Бу сўз турлича маъноларга эга. Эркинлик ва шахсий интизомни қу йидагича боғлаш мумкин: “Эркинлик — бу сенга ёққан ишни қилиш ёки қилмаслик имконияти эканлигидан ташқари, ўз олдингга белгилаб қўйган ҳаётий мақсадларни рўёбга чиқариш учун ўз хатти-ҳаракатларингни чегаралаш зарурияти ҳамдир”.

Агар биз ўзимиз учун режалаштириб қўйган нарсаларни амалга ошира олмас эканмиз, қанақасига ўзимизни эркин одам деб ҳисоблашимиз мумкин? Бу ҳолда сиз эркин эмассиз, сиз — ўз одатларингиз ва ожизликларингизнинг қулисиз.

Бундай одам ўз олдига соф виждон билан ҳаракат режасини ҳам белгилай олмайди, ҳатто. У буни бажара олмаслигини олдиндан ҳис этади. Ўз ниятларини амалга ошириш имкониятидан мосуво инсонларни бир кузатинг-а! Улар ўзларидан асло рози эмаслар. Ўзларини жуда ёмон кўришади, атрофдагилар ҳам уни ёмон кўради, деб ҳисоблашади. Бундай инсонлар эркинман, дея таъкидлашади, бироқ бу ёлғон.

БОЙЛИК САРИ ЙЎЛ

Одамлар орасида қандай бойиш мумкинлиги ҳақида нотўғри тасаввур бор. Кўпчилик бунинг учун алоҳида қобилият керак, деб ҳисоблашади. Бу ҳолда қобилиятнинг етарли эмаслиги ўзини оқлаш учун энг яхши баҳона эканлигини ҳисобга олишмайди. Агар талант бўлмаса, куч сарфлаб нима қилдим, дейишади.

Бошқалар эса агар иш ҳақиқатдан ҳам шунга арзиса, 110 фоизга ишлашга тайёр. Бироқ, ҳаётингизда “ҳақиқатдан ҳам буюк” иш пайдо бўл гунга қадар кучни сарфламай туриш ҳам ярамайди. Бундай буюк ишларга лойиқ бўлиш, керак. Бунинг учун ҳозирданоқ енг шимариб ишлаш керак. Муваффақиятга эришган барча инсонларни ҳақиқатдан ҳам боғлаб турувчи чизиқ ҳақида гапирадиган бўлсак, бу уларнинг айни шу дамда қилаётган ишларини аъло даражада бажариш қобилиятидир.

Муваффақият сари қандайдир оламшумул ишлар эмас, кундалик иш-юмушлар олиб бо​ради. Агар сиз бойишни ис тасангиз, фавқулодда қи йин ишларни эмас, оддий ишларни фавқулодда яхши бажаришингиз керак.

Муваффақият калити буюрилганидан ортиқроқ иш бажаришга мажбур қиладиган шахсий интизомни тарбиялашдадир. Бу ҳолда биз ҳузур бахш этадиган ишларни кўпроқ бажарамиз. Сиз режалаштирган ишингизни ҳақиқатдан ҳам бажара олишингиз мумкинлигига ўзингизни ишонтириш йўл ларини топинг. Кундалик икир-чикирларда ҳам муваффақиятсизликка учраган инсон ўзига бўлган ишончини йўқотади.
ШАХСИЙ ИНТИЗОМНИ ҚАНДАЙ ТАРБИЯЛАШ МУМКИН?

Бунинг учун метин ирода зарур эмас. Бунда мақсадларимиз асосий рол ўйнайди. Агар инсонда мақсад бўлмаса, унга интизомнинг ҳам кераги йўқ. Мақсад қанчалик аниқ бўлса, режага амал қилиш янада маъно касб этади. Мақсадимизни қанчалик аниқ ҳис этсак, ўз устимизда шунчалик камроқ ишлашимиз керак бўлади. Бу ҳолда хоҳиш ва ҳиссиёт метин интизом ўрнини босади.

Албатта, ўзимизга қандайдир топшириқлар бериб, унинг бажарилишини назорат ҳам қилиш керак. Бунга қандай эришиш мумкин? Шунчаки, ўзингизга ҳам бошлиқ, ҳам бўйсунувчи ходим бўлинг. Ҳатто ишбилармон бўлсангиз ҳам, ҳар қандай ишни худди бировга ёлланиб ишлаётгандек, устингиздан кимдир назорат қилиб тургандек бажаринг.

Бу ҳолда сиз хаёлан икки ролни: бошлиқ ва ходим ролини бажаришингиз керак. Бошлиқ ролида сиз стратегия ишлаб чиқишингиз, ходим ролида эса уни тартибли қилиб ҳаётга татбиқ этишингиз лозим. Ўз олдингизга вазифа белгилаган онингизда сиз уни бажаришга аниқ ишонишингиз керак.

Ўз ўзингизга нисбатан қаттиқ талаб қўйишингиз керак. Баҳоналар ахтариб, асло қийинчиликлардан нолиманг. Ичингизда ўтирган бошлиқ кўп йиллар ходим сифатида орттирган сермаҳсул бўлмаган одатларингиз билан курашади.

ЎЗИНГИЗГА ТЎFРИ БЎЛИНГ

Агар сиз ўзингизда ҳам бошлиқ, ҳам ходим ролини жо қилган бўлсангиз, аввало ўз-ўзингизни алдаш одатидан воз кечинг. Сиз шунчаки орзуласангиз, лойиҳалар яратиб, уларни ҳаётга татбиқ этиш учун ҳеч қандай куч сарфламасдан турли ҳикоялар билан ўзингизни овутсангиз, ўз-ўзингизни алдамоқдасиз.

Бандлик ва сермаҳсул меҳнатни адаштириб юбориш ужда осон. Биз кун бўйи бош қашлашга вақт тополмай меҳнат қилишимиз мумкин. Савол туғилади: ўзи нима билан банд миз?

Бундай хавфдан қочиш ва ўзингизни алдамаслик учун сиз бошлиқ сифатида ҳар кеч ​ўзингизга савол беришингиз керак: “Бугунги сермаҳсул натижаларим қандай? Қандай даромад келтирувчи ҳаракатларни амалга оширдим ва нималарга эришдим?”

Бу саволга жавоб топиш учун кеча, олти ой ёки беш йил муқаддам бажарган ишларингиз аҳамиятга эга эмас. Шунингдек, эртага, уч ҳафтадан сўнг, “вазият ўнглангач” қиладиган ишларингиз ҳам. Бугун режани қайси сабабга кўра бажара олмаганингиз ҳам муҳим эмас. Фақат бир нарса аҳамиятлидир: бугун сиз ўз шахсий режангизга содиқ қолдингизми? Аниқ қандай ишларни бажардингиз? Ахир сиз нинг даромадингиз мақсад сари йў налтирилган ҳаракатларингизга боғлиқ.

ЁЗМА ҲИСОБ

Барча хатти-ҳаракатларингиз юзасидан сиз ўз олдингизда ҳалол бўлишингиз керак. Кўпинча ўз-ўзингизга берилган ваъдалар бузилади. Агар барча режалаштириш ва назорат фақат сизнинг хаёлингизда юз берса, сиз аслидан кўра кўпроқ иш бажаргандек тасаввурни осонгина ҳосил қила оласиз. Агар сиз ўзингизга бугун нималар бажарилди, деган савол берсангиз виждонингиз сизга тўғри жавоб бермайди. Жавоб алдов ва баҳоналарга қоришиқ бўлади. Инсон табиати ўзи шунақа. Ўзни алдашнинг ягона йўли мавжуд. Сиз ҳаракатларингиз ва эришган натижаларингизни ёзма равишда ҳисоб-китоб қилиб боришингиз керак. Хаёлда сиз ҳамма маълумотларни ўзингизга ёқадиган қилиб жамлашингиз мумкин. Бироқ қоғоз — шаф қатсиз! Сиз нимадир қилгансиз ёки қилмагансиз! Статистика билан шуғулланинг, фақат рақамларни ёзинг. Бу ерда баҳона ва оқлашларга ўрин қолмайди. Рақамлар билан тортишиб бўлмайди. Режа ё бажарилган ёки йўқ.

Fолиблар ўзини назорат қилмасдан умуман ишлай олишмайди. Ахир бугун нима иш қилганингни билмасдан туриб, эртанги кун учун мақсадларни белгилаб бўладими? Ўзингни бошқара олмасанг, ўзгаларни қандай бошқарасан? Агар вақт, меҳнат сарфи ва якуний натижалар ўртасидаги боғлиқлик номаълум бўлса, даромадни қандай ошириш мумкин?!

Ҳамма ишни ҳам хаёлда бажариб бўлмайди. Бизнес — бу жуда кўп рақам, маълумот, факт ва деталлар дегани. Сиз ишни ўз оқимига ташлаб қўйиб, фақат хотирангизга суяна олмайсиз. Қайд қилиб бориш одати ҳаётнинг бошқа жабҳаларида ҳам албатта асқотади.

Fолиблар ҳар доим ўзларига бошлиқ ва ходим ролини жо қилишган. Ўз-ўзини алдаб қўймаслик учун улар назорат талаб этилган барса нарсаларни ёзиб юришади.

Агар инсон доим мақталса у ёқимли ҳислар оғушида қолади, бироқ мукаммаллашиш учун имкониятни бой беради. Конструктив танқид гарчи жуда аччиқ бўлса-да, фавқулодда фойдалидир. Fолиблар ўз хатти-ҳаракатларини объектив баҳолашади. Гарчи оғриқли ҳислар пайдо қилса-да, улар ўз олдларида тўғри бўлиб қолишни исташади.

Ёдда тутинг: кимки ўзига бўй сунмаса, бошқаларга бўй сунишга мажбур бўлди.

АМАЛИЙ МАШҚЛАР

Бугун мен ўзимда бошлиқ ва ходим ролини жо қилиш устида ишлайман. Бунинг учун қу​йидагиларни қиламан:

1. Мен ишбилармонлик муваффақиятим интизомга боғлиқлигини биламан. Мен ўзимда шахсий интизомни тарбиялашга ваъда бераман. Бу йўл да ҳар қандай майда-чуйда нарсаларни ҳам назардан қочирмайман. Бугундан бошлаб, барча режаларимни изчиллик билан амалга ошириш пайидан бўламан.

2. Мен ўз-ўзимга ҳам бошлиқ, ҳам ходим бўлишга қарор қиламан. Ўзимга нисбатан шаф қатсиз бўламан. Мен ўзимни худди бошлиқ ходимини назорат қилгандек назорат қиламан. Мен бошқалар учун ўзимга нисбатан шижоатлироқ ишлаш сабабини кўрмаяпман. Агар ўзимни ўзим назорат қилмасам, буни бошқалар қилишини биламан. Ё мен ўзимга бўйсунаман, ёки бошқаларга.

3. Иш кунининг сўнггида мен ўз ютуқларимни танқидий нуқтаи назардан баҳолайман. Ҳар қандай инсонга хос бўлган ўз-ўзни алдаш тенденцияси менда ҳам мавжудлиги боис, ўз ишларим ва натижаларни ёзиб юраман.

4. Ҳеч қандай инсон бутун умр интизомли бўла олмаслиги боис, мен ҳар икки ҳафтада дангасалик куни ўтказиб тураман. Бу кунда ўзимга ёққан ишни қиламан, ёққан нарсаларни ейман, истаганимча ухлайман... Мен ушбу дангасилик кунида ҳар қандай интизомни бекор қиламан, бироқ бунинг ҳеч қандай ёмон тарафи йўқ, чунки буни ўзим шундай режалаштирганман. Агар қатъиятим ўтмаслашганини сезиб қолсам, навбатдаги дан гасалик кунига кўп вақт қолмаганини эсга оламан. Бу менинг шахсий интизомимни мустаҳкамлайди.
FОЛИБЛАР ҚОНУНИ. 17-ҚОНУН. ОЛДИНГИЗГА ЮҚОРИ МАҚСАДЛАР ҚЎЙИНГ

Америкалик нефть магнатларидан бири ўз шогирди билан суҳбатлаша туриб, унга улкан ва кенг қамровли мақсад ва режаларни чизиб берибди. Шогирд устози ёзаётган рақамларга ишонқирамай назар ташлар, бироқ устоз ишга киришганча келажакнинг янгидан янги, янада дилтортар манзараларини яратиш билан банд эди.

Албатта, бу мақсадлар шогирдга жуда ҳам ёқаётган эди, бироқ у уларни сира ўзига эп кўролмаётганди. Режалар унга ўта нореал туюлар, уларга етишиш мумкинлигига ишониш-ишонмаслигини билмасди.

Ўз шубҳаларини миллиардер устози билан ўртоқлашганда у шундай дебди: “Мен олдимга юқори мақсадлар қўйганим учун шунча бойликка эришганман. Тўғрисини айтганда, бу мақсад ва режалар менга ҳам ўта қамровли ва нореал кўринганди. Лекин мен уларга етишдим”.

У шогирдини боққа таклиф қилибди ва унга боғнинг бир бурчида ўсиб ётган улкан қовоқларни кўрсатибди. Қовоқларнинг барчаси бир-бириг жуда ўхшаш бўлиб, улардан фақат биттаси бошқаларидан бутунлай фарқ қиларди. Шиша ичида ўсгани учун у бошқаларига нисбатан кичикроқ ва беўхшов эди.

“Кўпгина инсонларнинг кулфати шундан иборатки, — дебди миллиардер, — улар аввалдан ўртамиёна натижага мослашиб олишади. Бизнинг тараққиётимиз олдимизга қўйилган мақсадлар билан аниқланади. Биз мақсадларимиз ичига худди бояги қовоқдек кириб оламиз. Афсуски, аксарият инсонлар майда-чуйда мақсадлар билан чегараланиб қолишади ва ўсишдан тўхташади. Агар сен 1 доллар ишлаб топишни орзу қилсанг, ҳаёт ҳам сени 1 доллар билан мукофотлайди. Умр уни шунчаки яшаб ўтиш учун жуда қисқалик қилади!

* * *

Бизга мақсад қандай қўйилишини ўргатишнинг ҳожати йўқ. Мақсад қўйиш ҳақида кўплаб китоблар бор, бироқ, аслида уларга эҳтиёж йўқ. Биз мақсадни қандай қўйишни ўзимиз биламиз. Унда биз эга бўлган нарсалар қаердан пайдо бўлган? Эришилган мақсадимизга квартирамиз, ҳовлимиз ёки бошқариб юрган машинамиз мисол бўла олади. Аввалига сиз нима истаёганингизни билгансиз, кейин эса шунга эга бўлиш учун имконият топгансиз. Ҳаммаси жуда оддий!

Агар хоҳиш жуда кучли бўлса уни рўёбга чиқариш учун йўл доим топилади. Инсонларда ҳар доим ҳам истаган нарсаси бўлмаслигига асосий сабаб —улар каттароқ нарсани орзу қилиб, етишиш ўрнига доим эришиш мумкин бўлган чегарадаги нарсаларга интилишади. Жонатан Свифт бу фикрни шундай ифодалаган: “Ҳеч нарсани кутмаётган инсонгина хотиржам, чунки унинг ҳафсаласи пир бўлмайди”.

Бизнинг кутаётганларимиз ва уларнинг асосида пайдо бўладиган мақсадлар ҳаётда биз эга бўладиган нарсаларни ойдинлаштириб беради. Агар биз ниманидир истасак ва шу йўналишда тиним билмай ишласак, орзу қилганларимизнинг барчасига эришамиз. Асосийси — мақсадимиз кичкина бўлмаслиги керак.

Мақсад бир қарашда етишиб бўлмайдиган кўрингани учун уни қайтариб ташламаслик керак. Улғая борар эканмиз, биз бир нарса — ҳали қилишга улгурмаган нарсаларимиз ҳақида ўйлай бошлаймиз. Ўйлаб кўринг-а, куни келиб ортга назар ташлаб ўз-ўзимизга: “Агар олдимга юқори мақсадлар қўйганимда ҳаётим қандай бўлар эди?” дея савол бериш ниҳоятда ёқимсиз.

НОАНИҚ ИСТАКЛАР — БУ ҲАЛИ МАҚСАД ЭМАС

Агар даромадларингиз ошишини истасангиз, бу истак сиз учун мутлақ муҳим бўлиши керак. Ўзингизни истакларингизга шу даражада мослаштиришингиз керакки, агар шу мақсадга етиша олмасангиз, қалбингизда жароҳат қолсин. Сиз олдига “ёмон бўлмасди”, дея улкан мақсадни қўйиб, кейин унга етишган инсонни ҳеч қачон топа олмайсиз.

Ҳаётда маълум бир даражага эришган инсонлар “реал” мақсадларни кўзлашмайди. Улар ўз хатти-ҳаракатлари билан реалликни ўзгартириб юборишади. Fолиблар эса ўз хаёлларида орзулари билан шу қадар бирлашиб кетишганки, мавжуд вазият уларни энди қониқтирмайди ва бундай ҳаётга кўнмайдилар.

МАҚСАДЛАРНИНГ УСТУНЛИК ТОМОНЛАРИ

Сиз бирор марта минг бўлакдан иборат парчалардан сурат йиққанмисиз? Агар йиққан бўлсангиз, сурат тўғри йиғилиши учун кўз ўнгингизда намуна туриши нақадар муҳимлигини аниқ биласиз.

Ҳаёт сурати янада кенгроқ, уни йиғиш ҳам мушкулроқ. Кўплаб китоблар, журналлар, маслаҳатчилар, семинарлар, интернет-сайтлар, шарт-шароитлар бор... Кераклисини танлаш учун аввал “намуна”га — аниқ мақсадга эга бўлиш керак. Аввалига биз бу мақсадларга етишишимиз муҳим эмас. (Сизга бу ҳол юқорида баён этилганларга зид кўриниши мумкин, бироқ кейинги сатрларни ўқий туриб, бу зиддият шунчаки эканлигига амин бўласиз). Мақсадга эришар эканмиз, бу йўлингиздаги оддий бир оралиқдаги бекат эканлигини кўрасиз. Биз у ёки бу мақсадни рўёбга чиқариш учун яшамаймиз. Мақсадлар ҳаётда осонроқ ҳаракатланишимиз учун хизмат қилишади. Шу сабабли мақсадларнинг қуйидаги устунлиги бор:

1. Улар бизга йўналишимизни вақти-вақти билан солиштириб турадиган мўлжал беради. Акс ҳолда қайси йўналишда ҳаракатланишни билмас эдик.

2. Улар бизнинг олға ҳаракатланишимизга маъно-мантиқ бахш этади, чунки биз йўлимизда учрайдиган имкониятларнинг маъносини тушунсаккина улардан фойдалана оламиз.

3. Улар бизнинг ҳаракатланишимизга сабаб ва рағбат яратади.

БУЮК МАҚСАДЛАРНИНГ МАЪНИСИ НИМАДА?

Буюк мақсадларнинг яна бошқа афзалликлари ҳам бор. Агар сиз сифатли сакрашни амалга оширмоқчи бўлсангиз, олдингизга ҳақиқатдан ҳам улкан вазифа ва мақсадлар қўйишингиз керак. Гап ҳашаматли уй, қимматбаҳо автомобиль, дабдаба ва шинамлик ёки пул ҳақида кетмаяпти. Ҳамма гап сизнинг шахсиятингиз ва унинг бу жараёнда нечоғлик ривожланишида.

Биз бу буюк мақсадга эришиш-эришмаслигимиз муҳим эмас. Асосийси — бунга шижоат билан киришишимизда. Ахир биз ниманидир ўрганамиз, ўсамиз, ўзимизда янги қирраларни пайдо қиламиз. Буюк мақсаднинг ҳақиқий аҳамияти унга эришиш йўлида бизнинг ривожланишимиздадир. Баъзи инсонлар олдиларига ҳаётда етишиб бўлмайдиган мақсадларни қўйишади. Улар яримта интилиш мақсадга етказмаслигини билишади ва бир юз ўн фоизга ҳаракат қилишади. Фақат шундай йўл билан ўсиш ва ривожланиш мумкин. Ҳаётдан энг яхши нарсаларни талаб қилиб, энг яхши шахсга айланиш мумкин. Олдимизга юқори мақсадлар қўйиб, йўлимизда учрайдиган майда-чуйда нарсаларга чалғимаймиз.

Агар юқори мақсадларимиздан баъзи бирларига эришилмай қолинса ҳам, бизнинг ютуғимиз барибир юқори саналади. Агар сиз юлдузларга интилсангиз, бу ҳали уларга етиб борасиз дегани эмас, бироқ нима бўлганда ҳам дарахтлардан баландроқ чиқа оласиз. Мақсадга элтувчи йўл замирида шу қадар янги нарсалар яширинки, у шу қадар илмга бой ва жозибалики, шуларнинг ўзиёқ сизга катта мукофот бўлади. Шу нуқтаи назардан, мақсад сари йўлнинг ўзи ҳам мақсаддир.

Бу ҳар қандай мақсадга етишиб бўлмасликнинг сабабларидан бири ҳамдир. Бироқ, мақсад қайси йўлдан юриш кераклигини ойдинлаштиради. Мақсадимиз қанчалик юқори бўлса, йўл ҳам шунчалик қизиқарли бўлиб, ўзимиз ҳам шахс сифатида ўса борамиз.

ҚИСҚА ВА УЗОҚ МУДДАТЛИ МАҚСАДЛАР ФАРҚИ

Мақсадни қўйиш масалалари билан жиддий шуғулланиб, сиз албатта баъзи бир зиддиятларга дуч келасиз. Баъзи жойда мақсад мутлақ зарурият бўлиши керак, баъзи жойда эса унга эришиш аҳамиятсиз дейилмоқда. Сиз олдингизга гоҳ максимал юқори мақсадлар қўйишингиз керак бўляпти, гоҳ реал етишиш мумкин бўлган натижаларни режалаштиришингиз лозим.

Бу зиддият алдамчидир. Гарчи бир-бирини тўлдириб турса-да, қисқа ва узоқ муддатли мақсадлар ўз моҳияти билан фарқлидир. Уларнинг орасида икки жузъий фарқ бор. Биринчидан, бу мақсаднинг қўйилиш усули, иккинчидан, унга етишишнинг муҳимлиги.

МАҚСАДНИНГ ҚЎЙИЛИШИ

Умумий ҳаётий мақсадларни олдимизга қўяётганда биз чеклов таёғини максимал даражада баландроқ ўрнатишимиз керак бўлса, қисқа муддатли мақсадларни режалаштиришда ўз имкониятларимизни керагидан ортиқ баҳоламаслигимиз лозим. Ҳаётда кўзга кўринарли натижаларга эришишимиз учун биз аввало ўзимиз ўзгаришимиз шарт. Бунинг учун жуда кўп вақт талаб этилади, гоҳида сиз кутганингиздан ҳам кўпроқ.

Кўпгина инсонлар бир йилдан сўнг етишиши мумкин бўлган натижаларни ошириб, ўн йилдан сўнгги натижаларини эса камайтириб кўрсатишга мойил бўлишади. Агар биз қисқа муддатли мақсадларимизни амалга ошира олмасак, осонгина тушкунликка тушамиз. Бундан ташқари, бу ўзимизга ишонч ва кейинги фаолиятимизга рағбатни сўндиради. Шу сабабли, қисқа муддатли мақсадлар ҳар қандай шароитда етишиш мумкин бўлган тарзда режалаштирилиши лозим. Масалан, келгуси йил учун фирма кўрсаткичларининг ўсишини жорий йилда эришилганининг йигирма фоизидан ортиқ бўлмаган тарзда режалаштириш керак.

Яна бир марта эслатаман: узоқ муддатли мақсадлар максимум даражада қўйилиши керак, чунки у ҳаётнинг ҳар бир кунида пайдо бўлган вазиятлардан қанчалик оқилона фойдаланишимизни белгилаб беради. Мақсад нечоғлик юқори бўлса, унга етишиш учун шу қадар кўпроқ имкониятларни аниқлаймиз ва улардан фойдаланамиз.

Узоқ муддатли мақсадлар ҳаётимизни ўзгартириш учун қанчалик ўсаётганимиз, кучимиз етадиган ҳамма нарсани ҳақиқатдан ҳам қилаётганимизни намойиш этади.

АМАЛГА ОШИРИШ

Ўз-ўзидан тушунарлики, муҳим қисқа муддатли мақсадларни амалга ошириш учун бор куч билан ҳаракатланиш керак. Келажакда бу каттароқ мақсадлар қўйилишига замин яратади.

Агар сиз қисқа муддатли мақсадларни амалга ошириш йўлида муваффақиятсизликка учрасангиз, узоқ муддатлиларини амалга оширишга ишонч ва қобилият йўқолади. Қисқа муддатли мақсадларда ўз-ўзингизга ишонч тарбияланади. Эришилган мақсадлар ҳаётни бойитади, бироқ энг асосийси — улар сизнинг ўзингизни ўзгартиради.

Мақсадларга эришиш шарофати билан сиз ўз-ўзингизга ишонч спиралига тушиб қоласиз. Муваффақиятсизлик эса ишончсизлик спиралига туширади, бу ҳолда кундан кунга сизнинг ўзингизга нисбатан ишончингиз сўнади ва оқибатда ҳаракатланишдан тўхтайсиз.

МАҚСАДЛАРНИНГ УЧ ТОИФАСИ

Fолиблар қисқа муддатли мақсадларга эришиш нечоғлик муҳим эканлигини билишади. Бироқ, бунга ҳеч ким 100 фоизга эриша олмаслигини билишгани учун улар барча мақсадларни уч гуруҳ — А, Б, В га бўлишади.

— В турдаги мақсадлар. Уларнинг амалга ошишига эришиш муҳим эмас. Сиз уларни қандайдир қизиқиш бахш этиб турганга қадар ушлаб турсангиз етарли.

— Б турдаги мақсадлар. Улар режалаштирилади, бироқ мутлақ мажбурий эмас. Бундай мақсадлардан мўлжал сифатида фойдаланилади.

— А турдаги мақсадлар. Бундай мақсадларга албатта эришиш керак. Акс ҳолда сизнинг шахсиятингиз ва ўз-ўзингизга ишончингиз жароҳатланади.

Ҳар қандай мақсадингизни мос ҳарф билан белгилаб олишни қоидага айлантиринг. Бундай ёндашишнинг афзаллиги шундан иборатки, агар сиз маълум бир мақсадларга эриша олмасангиз ҳам, ўзингизга ишончингизга путур етмайди.

А турдаги мақсадлар у қадар кўп эмас, шу сабабли ҳар қандай шароитда уларга эришиш керак. Бундай усул ўз-ўзига ишончни сақлаб қолишга хизмат қилади. Сиз ҳақли равишда “Шу вақтгача олдимга қўйган мақсадларимга эришиб келганман, бундан буён ҳам шундай бўлади”, дея оласиз.

А турдаги мақсадлар амалга ошириладиган бўлиши керак, бироқ баъзан шуғулланиш мақсадида кўпроқ меҳнат талаб этиладиган қисқа муддатли мақсадни шу ҳарф билан белгилаб олиш мумкин. Бу мақсад салгина имкониятларимиз чегарасидан ташқарида бўлиши керак.

А турдаги узоқ муддатли мақсадлар ҳаётимизда ҳал қилувчи аҳамиятга эга. Улар жуда кўп бўлмаслиги, бироқ улар орасида мутлақо етиб бўлмайдиганлари ҳам бўлиши керак. Улар нечоғлик реал, каби саволлар билан ўзингизни қийнай кўрманг. Ундан кўра, уларга эришгандан сўнг сизнинг реаллигингиз қандай кўриниш олиши ҳақида ўйланг. Че Гевара кунларнинг бирида шундай деган: “Келинглар, реалист бўлайлик ва имкони йўқ нарсани амалга оширайлик!”

АМАЛИЙ МАШҚЛАР

Бугундан бошлаб мен ўз манфаатларим йўлида мақсадлар кучидан фойдаланаман. Бунинг учун қуйидагиларни амалга ошираман:

1. Ўзимнинг барча узоқ муддатли мақсадларимни қайтадан кўриб чиқаман, чегара таёғини ошириш мумкинлиги ҳақида бош қотираман. Узоқ муддатли мақсадлардек ҳеч нарса ҳаётимга муҳим таъсир қилмайди. Мақсад қанчалик юқори бўлса, ҳаётим шунчалик қизиқ ва бой бўлади.

2. Буюк мақсадларнинг қадрига етмайдиган инсонларга қайта дарс бериб ўтирмайман. Бу йўлда фақат вақтим зое кетиши мумкин. Яхшиси, менга бу йўлда ёрдам бериши мумкин бўлган инсонлар хизматидан фойдаланаман.

3. Мақсадларим қуруқ хаёл бўлиб қолмаслиги учун мен орзулар альбоми тутаман ва унга журналлардан орзуларимни ифода этувчи турли фотосуратларни йиғиб бораман. Бу альбомни варақлаб, уларни амалга ошириш зарурияти ҳақида ўйлайман.

4. Мен барча қисқа муддатли мақсадларимни А, Б ва В тоифаларга бўлиб оламан. А тоифадаги қисқа муддатли мақсадлар албатта амалга ошиши керак. Шу сабабли мен бу тоифага фақат бор шижоатимни сарфлаб, амалга ошира оладиган мақсадларимни киритаман. Шу йўл билан ўзимга ишончимни орттираман, бу эса келгуси мақсадларимни амалга оширишда асқотади.

5. Мен ўзимга қулоқ тутаман ва шундай савол бераман: «Мен амалга ошириш учун ҳатто умрим ҳам етмаслиги мумкин бўлган узоқ муддатли мақсадни ўз олдимга қўйишга тайёрманми?»
FОЛИБЛАР ҚОНУНИ. 18-ҚОНУН. ИНСОНЛАРГА МУҲТОЖ БЎЛГАН НАРСАСИНИ БЕРИНГ

Қуёш ва шамол ким зўрлиги ҳақида баҳслашиб қолишибди ва кўчада ўтиб бораётган инсонни ким биринчи ечинтириш хусусида гаров бойлашибди. Шамол бор кучини тўплаб инсонга ҳужум қилибди, бироқ у қанчалик кучли эсса бояги одам шунчалик пўстинига мустаҳкам ўралиб олибди. Ҳолдан тойган шамол тан берганидан сўнг, Қуёш ўзининг нурлари билан бояги одамни исинтирибди. У тезда қизиб кетибди ва пальтосини ечибди.

* * *

Агар биз инсонларни тушунишга ҳаракат қилсак, уларга меҳрибонлик билан муомала қилсак каттароқ натижаларга эришамиз. Бундай муомала атрофдагиларга нисбатан самимий ва ёқимли тилакларга йўғрилган бўлиши керак. Бундай муносабатларни узундан-узун иборалар билан таърифлаб ўтирмасдан, оддийгина қилиб «меҳр» деб атай қоламиз.

МЕҲР

Меҳр — бу ўз-ўзидан пайдо бўладиган туйғу эмас. Бу сўзнинг шу қадар сийқаси чиққанки, баъзилар уни тилга олишдан ҳам ор қилишади. Агар инсонлар кўпроқ нимага муҳтож, деган савол кўндаланг қўйилса, меҳр-муҳаббат деган жавоб кўпроқ тўғри келади. Меҳр — атрофимиздагилар билан муносабатларимизни соддалаштиришда беқиёсдир. У орқали барча муаммоларни ҳал этиш мумкин.

Меҳр — бу Коинотдаги энг кучли ва энг доно ҳукмронликдир. Атрофимиздагиларга қанчалик кўп меҳр кўрсатсак, шунчалик тезроқ мақсадларимизга эришамиз ва энергиямиз ортади. Агар сизга мақсадга эришишнинг икки йўлини таклиф этишса, уларнинг бири катта иккинчиси камроқ қийинчиликлар билан боғлиқ бўлса, сиз албатта иккинчи вариантни танлайсиз. Меҳр йўлда қийинчиликлар пайдо қилмайди, шу сабабли мақсад сари тезроқ етаклайди. Қолган барча усуллар энергиянинг ортиқча сарфланишига сабаб бўлади. Иқтисодий нуқтаи назардан инсон доим меҳр фойдасига қарор қабул қилиши керак.

Меҳр — бу беқиёс куч демакдир. Бироқ, амалда инсонлар кўпинча можароли йўлни танлашади. Кураш — тезроқ кўзланган мақсадга етиштиради, деб ўйламиз. Кураш орқали мақсадга эришиш самаралироқ кўринади, ўзимизга эса кучлироқ кўринамиз. Бироқ муаммони можаро билан ҳал этиш қисқа муддатли самара кўрсатади. Истиқболда албатта янги муаммо пайдо бўлади. Меҳрдан оддий ва самарали нарса йўқ — ахир бир томчи асал бир челак зардобдан кўра кўпроқ асаларини ўзига чорлайди-ку?!

АМАЛИЁТДА ҚЎЛЛАНИЛИШИ

Ўз беморларига меҳрибон врач кўпроқ ишонч қозонади ва шу сабабли самаралироқ даволайди. Худди шу сифатлар сотувчига кўпроқ маҳсулот сотишида асқотади. Жамоа раҳбарининг қўли остидагиларни тушуниши янада каттароқ зафарларга етаклайди. Фарзандларига меҳрибон ота-она унга энг яхши тарбияни беришади. Меҳр ва тушуниш орқали ҳамкорликда фаолият кўрсатишга чоғланган инсонлар ўртасида узоқ муддатли ишонч шаклланади.

Кўпгина инсонлар атрофдагиларга меҳрли муносабатда бўлишни исташади, бироқ бунинг йўлини билишмайди. Сизга қуйидаги Олтин қоида таниш чиқар: «Инсонларга ўзинг улардан қандай муомалани кутсанг, шундай муомала қил». Бу қадрли қонунни пухта ўзлаштириш жуда фойдали.

Бироқ унинг тескари томони ҳам бор. Инсонлар турлича бўлишади. Уларнинг истаклари ва эҳтиёжлари бизникига мос келмаслиги мумкин. Биз ўзимизнинг қадриятларимиз тизимини муомала асоси сифатида олишимиз нотўғри. Шунинг учун бизнинг 18-рақамли қонунимиз «Инсонларга муҳтож бўлган нарсасини беринг», деб аталади. Биз инсонларга ўзлари истагандек муомалада бўлишимиз керак. Биз уларнинг ҳиссётлари билан ўйнашишга ҳақли эмасмиз, шу сабабли уларни сидқидилдан тушунишни ўрганишимиз керак.

Бу инсонларни синчковлик билан кузатиб, уларни ўрганиш кераклигини билдиради. Ҳар қандай инсон ўз истаклари ва эҳтиёжлари ҳақида сигнал беради. Ушбу сигналларни пайқаш ва уни тўғри тушуниш ҳақиқий санъат ҳисобланади. Шундагина биз ўзимизга эмас, уларга ёққандек муомалада бўла оламиз. Бундай ўзаро муносабатларда можароларга ўрин йўқ.

Келинг, ўзга инсон билан муносабатларни банк ҳисоб рақами сифатида олайлик. Агар ҳисоб рақам бўш бўлса ва шу вақт нимадир харид қилиш керак бўлса, муаммо пайдо бўлади. Агар ҳисоб рақамда етарли миқдордаги сумма бўлса, ҳар қандай кутилмаган вазият ҳам тинчингиз бузолмайди. Шу сабабли ўзга инсон билан ўзаро муносабаларингиз ҳисоб рақамига доим янгидан янги рағбатлар тушиб турсин. Уларни қанчалик кўп тўпласангиз, у инсон билан ўзаро муносабатларингиз шунчалик гармоник бўлади.

ЙИГИРМА ТЎРТ ОЛТИН ҚОИДА

Қуйида келтирилаётган қоидалар сизга инсонларга муҳтож бўлган нарсасини беришингизда асқотади. Уларга амал қилинг — шунда сизнинг ўзаро муносабалар ҳисоб рақамингиз доим тўла бўлади.

1. Вазият туғилди дегунча инсонларни қўллаб қувватланг. Уларнинг энг арзимас ютуқларини ҳам мақтанг. Мақтов қуёш нурига ўхшайди. Усиз инсон ўсолмайди. Мақтов ҳеч қачон меъёридан ортиқ бўлмаган.

2. Инсонларга доим ўзининг юзини сақлаб қолишга имкон беринг. Ҳеч қачон уларни мазах қилманг ва камситманг. Ўзгаларнинг хатосига катта эътибор бериб ўтирманг.

3. Орқаваротдан инсонлар ҳақида фақт яхши сўз айтинг. У инсонда бирор яхши хусусият топа олмасангиз, яхшиси сукут сақланг.

4. Инсонларни диққат билан кузатинг. Бу ҳолда сиз уларнинг яхши ишларига гувоҳ бўласиз ва мақтовингиз тилёғламалик эмас, асосли бўлади.

5. Инсонларнинг эзгу ҳаракатлари ва ижобий ҳиссиётлари билан ҳисоблашинг. Ахир интизомли ва ҳалол инсон бўлиб кўриниш кимга ёқмайди дейсиз? Агар сиз инсон яхши томнга ўзгаришини истасангиз, у яхши сифатларга эга экандек муомалада бўлинг. Бу ҳолда у сизнинг кўнглингизни қолдирмасликка жон жаҳди билан киришади.

6. Инсонларни иложи борича камроқ танқид қилинг. Танқид инсоннинг ўзига эмас, унинг хатти-ҳаракатларига қаратилган бўлиши керак. Доим унга яхши муносабатда эканлигингиз, ёрдам беришга тайёрлигингизни намойиш қилиб туринг. Ҳеч қачон ёзма равишда танқид қилманг!

7. Инсонга ўзининг керакли эканлигини ҳис этиш учун имконият беринг. Ўзингизнинг кучли томонларингизни бўрттириш ўрнига, ўз ожизликларингизни ҳам тан олинг. Агар сиз душманлар орттиришни истасангиз, инсонларга зўрлигингизни намойиш қилинг. Агар дўст орттириш илинжида бўлсангиз, уларни ўзингиздан устунроқ билинг.

8. Агар хато қилсангиз — узр сўранг. Агар кимнингдир танбеҳини кутаётган бўлсангиз, ундан илгарироқ ҳаракат қилиб ўз хатонгизни тан олинг.

9. Буйруқ берманг — таклиф қилинг. Шундай йўл билан ҳамкорлик йўлга қўйилади, қаршиликка рағбат сўндирилади.

10. Бошқаларга ёқмайдиган, уларни ғижинтириши мумкин бўлган нарсаларга эҳтиёт бўлинг. Безовта инсон кўпинча ёрдам ва эътибор хусусида сигнал беради. Унга ҳамдард бўлинг. Инсон эътиборга муҳтож.

11. Камроқ гапиринг. Бошқаларга сўзлаш учун имконият беринг, яхши эшитувчи бўлинг.

12. Fоя унга тегишли эканлигига инсонни ишонтиринг. Агар ғоя чиндан ҳам яхши бўлса, уни ким биринчи бўлиб айтгани муҳим эмас. Ҳар қандай инсон ўзи тушунгандек ҳаракат қилаётганини ҳис қилишни истайди. Денгиз ҳар қандай дарёдан афзал — чунки у қуйида жойлашган.

13. Сизга ноҳақдек кўринса ҳам, гапираётган инсоннинг сўзини бўлманг. Улар бирибир гапини тугалламагунча сизни эшитишмайди.

14. Ҳамма нарсани ўзга инсон нуқтаи назаридан баҳолашга уриниб кўринг. Бундай ҳолатларда ҳиндулар шундай дейишади: “Ўзганинг пойабзалида бир чақирим йўл юриб кўр”. Унинг хатти-ҳаракатларини нима билан тушунтириш мумкинлигини таҳлил қилиб боринг. Ҳамма нарсани тушуниш — ҳамма нарсани кечириш, демак.

15. Ҳеч қачон ҳақлигингизни исботлашга уринманг. Агар ақллироқ бўлсангиз ҳам буни намойиш этманг. «Балким адашаётганлигингиз»ни кўрсатинг. Бу ҳар қандай баҳсни асоссиз қилиб қўяди.

16. Гарчи жўяли сабаб бўлмаса ҳам, тез-тез совға қилиб туринг. Инсонларга шодлик улашиш учун ижодий ёндошинг. Совғаларингиз қанчалик ранг-баранг бўлса, инсон шунчалик у ҳақида ўйлаётганингизга ишончи комил бўлади.

17. Агар сизга эътироз билиришса, ҳиссётларингизни жиловланг. Аввал у инсонни эшитинг. Унинг гапларидан сизники билан бир хил жойларни топинг. Ўз-ўзингизга танқидчан бўлинг. Ҳамсуҳбатингизга у айтган гаплар ҳақида ўйлаб кўришни айтиб, ташаккур билдиринг.

18. Инсонларга самимий қизиқиш билдиринг. Инсонларда қизиқиш уйғотиш ўрнига уларга қизиқиш шиорингиз бўлсин. Уларга ёрдам беришга тайёр эканлигингизни намойиш қилинг.

19. Жилмайинг. Ҳозир жилмайишни ҳам истамаётган инсончалик ҳеч ким сизнинг жилмайишингизга муҳтож эмас.

20. Инсонга исмини тўлиқ айтиб мурожаат қилинг. Бу унга нисбатан ҳурмат белгисидир. Ҳар қандай инсон қисқартирилган исми ва энг ёмони — лақабидан кўра исмини тўлиқ эшитишни истайди.

21. Дунёга ўзга инсоннинг кўзи билан назар солишни ўрганинг. Ўзингиздан тез-тез “У нимага эҳтиёж сезяпти? Унга қандай ёрдам беришим мумкин”, дея савол бериб туринг.

22. Сиз билан суҳбатдан сўнг (жумладан, телефон орқали), инсоннинг кайфияти, ўзига, сўнг сизнинг корхонангизга, ниҳоят, сизнинг шахсингизга нисбатан муносабати яхши томонга ўзгарсин.

23. Кечиришни билинг. Кек сақламанг.

24. Атрофдагиларга хушомад қилишга эринманг.

Албатта, бу қоидаларнинг ҳаммасини бирваракайига ўзлаштириш қийин. Буларнинг барчасига амал қилувчи инсон топилмаса ҳам керак. Бирок, бу идеалга интилиш бемаънилик эмас.

Йигирма тўрт қоидага амал қилиш мулоқот қилаётган инсонларингизнинг барчасига меҳрибон бўлишни назарда тутмайди. Бу қоидалар асосида инсонларга чидам доирасидаги муносабат ётади. Инсонга қанчалик кўп қизиқиш билдирсак, у ҳақда қанчалик кўп қайғурсак, чидамимиз шунчалик мустаҳкамланаверади.

Баъзи инсонлар ушбу қоидалардан ўз мақсадлари йўлидагина фойдаланишади. Бундай ёндашиш биз кўриб чиқаётган қонун руҳига сира мос эмас. Мақсадимиз — чиройлироқ кўриниши учун уйнинг фасадини бўяб қўйиш эмас. Гул сўлиб қолгач яхшироқ кўриниши учун уни чўтка билан бўяшмайди-ку!? Шунинг учун унга озиқ ва сув бериш керак. Йигирма тўрт қоида атрофингиздагиларга муҳтож бўлган нарсасини беришда асқотади.

АТРОФДАГИ ОЛАМ СИЗ ВА БИЗДЕК

Агар биз мудом атрофимиздагилардан норози бўлиб, бизни фақат ярамас инсонлар ўраб олгандек сеза бошласак, гап уларда эмас, ўзимизда бўлади. Объектив реаллик мавжуд эмас. Олам биз қандай сезаётган бўлсак шундай. Инсон ҳақида юрагимизнинг туб-тубида нима ўйласак, унда шуни кўрамиз.

Инсонларга чидам ва меҳр билан муносабатда бўлишга ёрдам берувчи уч йўл бор:

- Биринчидан, ўзимизни аниқлаштириб олишимиз керак. Фақат ўзимизни сева туриб бошқаларни ҳам севишимиз мумкин;

- Иккинчидан, биз атрофимиздагиларни синчиклаб таҳлил қилишимиз керак. Гулни қисмларга бўлиб биз унинг гўзаллигини йўққа чиқарамиз.

- Учинчидан, инсонларнинг энг яхши сифатларига диққатимизни жамлашимиз керак. Кўпчилик инсонлар яқинлари ҳақида ҳузур билан ғийбат қилишади ва кўпинча уларга етарли баҳо беришолмайди. Лекин бу билан ўз-ўзингизга зарар етказасиз. Атрофдагилар ҳақида совуқ фикрда бўлар экансиз, сиз фақат уларнинг хатолари ва ожиз тарафларини кўришга ўрганиб қоласиз. Натижада бутун олам сизга хатоларга ва адолатсизликларга тўла бўлиб кўринади. Агар биз атрофимизда ижобий қирраларни қидирсак, олам бизга мунаввар бўлиб кўрина бошлайди. Шундай қадимий ибора бор: “Инсонда нимани кўрсанг — ўзинг ҳам шунга айланасан. Нурни кўрсанг — нурга, балчиқни кўрсанг — балчиққа”.

СИЗНИ ҲАҚОРАТ ҚИЛИШСА-ЧИ?

Қариб қолган қўл кураши устаси бошқа жанг қилмасликка қарор қилибди. Шунда ёш жангчи уни курашга чорлаб қолибди. Қари уста жойидан қимирламабди. Шунда норғул жангчи унинг жон-жойидан ушлабди. У устанинг ўзини ва аждод-авлодларини ҳақорат қилибди. Уста ҳаммасига чидабди. Ниҳоят ёш жангчи ниятига етолмай, кетибди. Шогирдлари ҳайрон бўлганча устозларидан «нега индамадингиз?» деб сўрашибди. Лекин уста саволга савол билан жавоб берибди:

— Агар кимдир сизга совға бермоқчи бўлса-ю, сиз уни олмасангиз, совға кимники бўлади?

— Албатта, совға қилмоқчи бўлган одамники-да! — дейишибди шогирдлар.

— Ҳақорат, залолат, ҳасад ҳам худди шундай, — дебди устоз. — Агар сиз уни қабул қилмасангиз, улар ўша инсонда қолади.

Фақатгина икки томон бир-бирига зарур нарсаларни беришга тайёр бўлгандагина инсонлар ўртасидаги муносабатлар мустаҳкам ва сермаҳсул бўлиши мумкин. Бироқ, ҳамма вақт ҳам инсонлар бунга тайёр эмас. Бундайлардан нарироқ турган маъқул. Сиз билан кўриб чиқаётган қонунимиз сиздан бемаъни қурбонларни талаб этмайди. Бироқ курашсиз таслим бўлгандан кўра, ўша инсон билан яна бир марта яхши муносабатлар ўрнатишга уриниб кўрган маъқул.

Ора-сирада баъзи инсонлар ўз оиласидагиларга нисбатан мутлақо бегона инсонларга катта ҳурмат ва эътибор билан қараётганини кўриш мумкин. Келинг, унутмайлик: биз инсонларга муҳтож бўлган нарсасини беришимиз керак. Албатта, биринчи навбатда биз севган инсонларга.

АМАЛИЙ МАШҚЛАР

Бугун мен инсонларга муҳтож бўлган нарсасини бериш бўйича қобилиятимни мукаммаллаштириш устида иш бошлайман. Бунинг учун қуйидагиларни бажараман:

1. Меҳр — ҳаётнинг энг оқилона ва иқтисодли усули эканлигини ёдга оламан. Шунинг учун бугундан эътиборан инсонларга муҳтож бўлган нарсасини беришга ваъда бераман.

2. Ҳаётимда муҳим ўрин тутган беш киши билан хусусий муносабатлар ҳисоб-рақамим қай ҳолатда эканлигини текшириб кўраман ва бу ҳисоб рақамни қандай тўлдириш устида бош қотираман.

3. Бугундан эътиборан ҳаётимда олтин қоидалардан фойдаланаман. Бу қоидалар ҳаётий одатларимга айланиши учун уларга тез-тез кўзим тушиб туриши керак. Шу сабабли уларни ёзиб олиб, кўринарли жойга илиб қўяман ёки доим ёнимда олиб юраман. Уларни муҳим суҳбатлар олдидан қайта ўқиб чиқаман.

4. Мен турли инсонлар ҳақидаги муносабатимни қисқача ёзма равишда ёзишни ўрганаман. Орадан вақт ўтиб, ёзувларимни солиштириб тураман. Олтин қоидаларга мувофиқ яшаётган инсон тезда ўзида ўзгаришларни: жуда кўпчилик инсонлар унинг эътиборини қозонаётганини, йигирма тўрт қоида эса одатга, ички эҳтиёжга айланаётгани сезади.

5. Агар менинг севимли инсоним бўлса, бугун унга биринчи учрашувдагидек эътиборли, мулойим муносабатда бўламан.
FОЛИБЛАР ҚОНУНИ. 19-ҚОНУН. ИШДАН ЧАЛFИМАСЛИККА ҲАРАКАТ ҚИЛИНГ

Том ва Сэм компанияга бир вақтда ишга келишибди. Том гарчи фаол инсон бўлса-да, уни доим қандайдир омадсизликлар таъқиб этар экан. Гоҳ унинг машинаси кутилмаганда бузилиб қолар, гоҳ паспортини йўқотиб қўйиб уни янгилашга мажбур бўлар, гоҳ уйининг ертўласида сув қувури ёрилиб кетарди. Унинг акси ўлароқ, Сэм анча босиқ ва унинг ишлари жойида эди. У сериалларни қолдирмасдан томоша қилар, кейинги сериядан қуруқ қолмаслик учун ишга оид учрашувларни камроқ белгиларди.

Орадан бир неча ой ўтгач, фирма директори Сэмни ишдан ҳайдабди ва у бу ҳолни бирор эътирозсиз қабул қилибди. Бироқ шу вақтнинг ўзида Том ҳам ишдан бўшатилибди. Бошлиқнинг бу қарори унинг катта эътирозига сабаб бўлибди. “Нега мен бу ялқов Сэм билан бир хил кўрилдим? Ахир мен ишлашни биламан ва хоҳлайман-ку?! Мен шунчаки вазиятнинг қурбони бўлдим”.

Директор унга шундай жавоб берибди: “Мен компаниямнинг гуллаб-яшнаши учун масъулман. Агар биз кўзланган мақсадларга етиша олмасак, фирмамиз ва унда ишлаётган инсонларнинг мавжудлиги шубҳа остида қолади. Мен учун режа қайси сабабга кўра бажарилмагани муҳим эмас. Мен учун ягона ўлчов мавжуд — якуний натижа”.

* * *

Ҳақиқий муваффақиятга эришиш учун бутун энергиянгиз ва кучингизни битта ишга жамлашингиз керак. Кўпчилик учун бу осон эмас, чунки нимадир уларга доим халақит бериб туради. Халақит берувчи омиллар исталган нарса бўлиши мумкин: спорт мусобақалари, жорий муаммолар, турли ҳаётий вазиятлар, оиладаги жанжал ва ҳатто об-ҳаво. Баъзи бир инсонлар, масалан, фақат ёмғир шаррос қуяётгандагина унумли ишлай олишади, яхши ҳаво эса уларга ишга диққатини жамлашда халақит беради.

Ишлардан чалғишда ўзимизда одат бўлиб шаклланган ишлаш ва фикрлаш услуби ҳам сабаб бўлиши мумкин. Агар тушга бориб қандайдир муҳим ишни қойилмақом қилиб тугаллаганингиз сабабли ишлаш учун иштиёқингиз сусайса, бу — ишдан ҳафсалангиз пир бўлиб, унга қўл силтаб ташлаб кетганингиз билан баробардир.

БАҲОНАЛАР ҚАНЧАЛИК ЖИМЖИМАДОР БЎЛСА, ЎЗ-ЎЗИМИЗГА ҲАМДАРДЛИГИМИЗ ШУНЧАЛИК КУЧЛИ

Ҳақиқий хавф шундан иборатки, биз кўпинча чалғитувчи омиллардан ўз омадсизлигимиз ва етарли даражада ишлай олмаслигимизни оқлаш сифатида фойдаланамиз. Баъзида инсонлар ўз ҳаракатсизлигига “гениал” баҳона топиш учун жуда катта энергия сарфлашдан ҳам тап тортишмайди. Улар натижаларга эга бўлмай туриб, яхшигина обрўни сақлаб қолишни исташади. Бироқ бизга баҳоналаримизга эмас, ишимизнинг натижаларига қараб баҳо беришади. Fолиблар вазиятга қарамасдан муваффақиятга эришишади.

Баҳоналаримиз қанчалик чиройли бўлса, биз ўзимизни шунчалик қулай ҳис қиламиз. Бироқ биз ўз ҳаракатсизлигимизнинг қайси йўл билан оқламайлик — хоҳ у дераза ортидаги қорбўрон бўлсин, хоҳ у шунчаки телевизор томоша қилиш бўлсин, — натижа ўша-ўшалигича қолаверади. Қанчалик драматик баҳона тўқир эканмиз, у ўзимизга ва бошқаларга шунчалик ишончли бўлиб туюлаверади. Албатта, биз ўз ҳаракатсизлимимизни аввал довулга дучор бўлиб, сўнг зилзилада сарсон бўлиб, ундан сўнг йўлда ўлган итни кўриб қолиб, уни кўмиш билан овора бўлиб, ундан сўнг эса автомобилингиз ғилдираги янги ётқизилган асфальтга ботиб қолгани, шу сабабли автомобилимиз мотори ўчиб қолгани билан изоҳлашимиз мумкин. Бироқ НАТИЖА ишга боришни истамаганингиз учун шунчаки уйда қолганингиз билан бир хил бўлиб чиқади.

Ишдан чалғитувчи барча омиллар ўз моҳиятига кўра бир хилдир. Улар сизга маълум бир муваффақиятга эришишда халақит беради. “Драматик” баҳона ва важ-корсонларнинг ягона фарқи шундан иборатки, у ўзингизда ва бошқаларда сизга нисбатан раҳм-шафқат туйғусини уйғотади.

Албатта, қор бўрони ва бузилган мотор ўзни оқлаш сифатида яхшироқ кўринишга эга. Бироқ, ўзингиз ўйлаб кўринг: ҳар қандай баҳонанинг моҳияти — ўзгаларнинг диққатини ўзингиздан чалғитиб, бошқа бирор нарсага қаратишдир. Натижада биз вазият қурбонига айланамиз. Биз ҳурмат қозониш ва тан олиниш ўрнига, ҳамдардлик ва тушуниш ахтарамиз.

Танлаш ўз қўлингизда: ё сиз тубанлаша бораверасиз ёки кўзланган мақсадга эришасиз. Бутун вақтини чалғитувчи омилларга сарфловчи инсон ҳақида нима деган бўлардингиз? У ўзининг ҳаёти билан яшамайди, чунки у ўз ҳаётини назорат қилишга қодир эмас. Бутун куч-ғайратини мақсадига эришиш йўлида сарфлаган, чалғимайдиган инсон ўз ҳаётини ўзи қуради.

Ҳаётимизда ўз кучимизни сарфлаган нарсаларимизгина такомиллашиб бораверади. Кўзланган режаларни бажариб, ўзимиз ҳам ўзгарамиз. Кутилмаган вазиятларга вақтини кўп сарфловчи инсон уларни ҳаётининг бош таркибий қисмига айлантириб қўяди. Натижада унинг бутун ҳаёти тўлиқ ўзини оқлашдан иборат бўлиб қолади.

ЧАЛFИТУВЧИ ВАЗИЯТЛАРНИ БОШҚАРИШ

Гёте кунларнинг бирида шундай деган: “Олдин кўриш бўлган аниқ нарса, кутилмаган нарсанинг содир бўлишидир”. Доим нимадир бизни ишдан чалғитади ва биз буни ҳал қилишимиз керак бўлади. Бу вазиятларнинг кўпчилиги биз учун бир қараганда жуда муҳим бўлиб кўринади. Аслида эса уларга шунчаки эътиборсиз бўлиш ҳам мумкин.

Бошқа ишларга айниқса, ҳозир муҳим эътибор бермай турган маъқул. Бу ўша юмушлар билан ишдан сўнг бемалол шуғулланиш мумкин, дегани. Бироқ, дарҳол эътибор бериладиган нарсалар ҳам бўлади. Бундай кутилмаган ва тезкор ҳаракат талаб этадиган вазиятлар тез-тез содир бўлиб туриши туфайли уларга доим тайёр бўлиш керак.

Автомобилида ёзлик ғилдираклар тургани туфайли қиш фаслида ишга чиқмаган таксичига қандай муносабат билдирар эдингиз? “Олдинроқ ғамини ейиш керак эди!” — дердингиз, шундайми? Худди қишдаги қор каби ҳаётимизда маълум бир вазиятлар мунтазам пайдо бўлиб туради, шу сабабли ишингизга халақит бермаслиги учун унинг олдини олувчи чораларни олдиндан кўриб қўйиш керак.

Албатта ҳар қандай «сюрприз»ни олдиндан кўриб бўлмайди. Ҳаёт эса режаларимизнинг айнан акси бўлиб чиқавермайди. Дам-бадам тезкор чоралар талаб этиладиган “ёнғин” вазиятлар пайдо бўлади. Агар бундай вазиятлар мунтазам — ҳар ҳафта ёки ҳар куни пайдо бўлади, деб ҳисобласангиз, кўзланган режаларингизга халақит бермаслиги учун уларни шунчаки ўз иш жадвалингизга қўшиб қўйишингиз лозим.

Кунлик иш жадвалингизда бундай вазиятлар учун вақт ажратсангиз янада дуруст. Агар бундай вазиятлар пайдо бўладиган бўлса, у сизга шу кун учун белгилаган режаларингизни амалга оширишда халақит бермайди, сизда ишлаш учун қўшимча вақт пайдо бўлади. Мақсадингизга етишиш йўлида қандайдир чалғитувчи омиллар сизга халақаит бермаслиги шарт.

Худди шунингдек, кутилмаган муаммоларни ҳал қилиш учун икки ҳафтада бир ёки ярим йилда уч-беш кун ажратишингиз мумкин. Агар қурбингиз етса, кутилмаган вазиятларда сизга ёрдам берувчи одам ёлланг.

ЧАЛFИТУВЧИ ВАЗИЯТЛАР ҚАНДАЙ ФОЙДА КЕЛТИРИШИ МУМКИН?

Сизга бу вазият танишми: ишлаб ётибсиз ва кимдир сизнинг рухсатингизсиз хонангизга кириб келди? Эҳтимол, бу ҳолат бўйича саноқсиз марта асабийлашишга ҳам улгургандирсиз? Бироқ, инсонларни халақит берувчи ҳисоблаш мумкинмикан? Балки инсон сизнинг диққат билан бажараётган ишингиздан ҳам муҳимроқдир? Албатта, қилар иши бўлмаганидан сизнинг олдингизга борган инсон вақтингиз ўғрисидир! Аммо, олдингизга ўта муҳим муаммосини ҳал этиш учун қизингиз ёки синглингиз келган бўлса, вақт масаласида устуворликни унга берган маъқул.

Агар сиз ўз ишингизни тўғри тақсимлаган бўлсангиз, асосий мақсадни рўёбга чиқаришга дахл қилмаган ҳолда қизингиз (синглингиз)га қандайдир вақт ажратишингиз мумкин. Бундай “чалғиш” ишлаш учун яна куч ато этиши мумкин. У танаффус қилишга, кейин эса муаммога янгича ёндашишга мажбур қилади.

Биз ҳеч қачон кутилмаган вазиятлардан қутила олмаймиз ва бу керак ҳам эмас. Яхшиси, улардан фойдаланиш керак. Улар қилинган ишларга бир қур назар солиб, уларни баҳолаш ва қуйидаги саволларга жавоб топиш учун сигнал ҳисобланади:

1. Ўз вақтимдан оқилона фойдаланаяпманми?

2. Узоқ муддатли мақсадларни амалга ошириш йўлида ҳаракат қиляпманми ёки оний муаммоларга ўралашиб қолганманми?

3. Ҳаётий мақсадларни амалга ошириш режасида вақтдан янада самарали фойдаланиш мумкинми?

Чалғитувчи ҳолатлар ғолибларнинг ҳаётида маълум ўринга эга. Улар унга ақл билан ёндашишади ва вақт ажратишади. Бироқ бу вазиятлар ҳеч қачон унинг режаларини бузишига йўл қўймайди, шунингдек улардан баҳона сифатида фойдаланмайди. Fолиблар нима бўлганда ҳам ўз мақсадларига етишишади.

АМАЛИЙ МАШҚЛАР

Бугун мен чалғитувчи омилларни бошқариш устида иш бошлайман. Бунинг учун қуйидагиларга амал қиламан:

1. Бугун ҳеч қандай баҳона ишлатмайман. Мен тасодифий вазиятлар қўлида қўғирчоқ эмас, ўз ҳаётим хўжайини бўлишни истайман. Ўз омадсизликларимни оқлаб, вазиятлар ва бошқа инсонлар менга ҳукмрон эканлигини тан олган бўламан. Баҳона топиш ўрнига бутун кучимни мақсадларимга етишиш йўлида сарфлайман.

2. Ҳеч қандай чалғитувчи ҳолатлар мени таслим бўлишга ёки ўз мақсадимдан воз кечишга мажбурлай олмайди. Мен бугун кўзлаган мақсадларимнинг барчасига етишаман.

3. Кутилмаган вазиятлардан қочишнинг имкони бўлмагани боис, бугундан бошлаб ўз иш режамда уларга жой ажратаман. Бу ҳолда мен вазиятларни бошқараман, улар мени эмас.

4. Агар кутилмаган вазият пайдо бўлса, ўз вақтимдан қанчалик оқилона фойдаланаётганимни текшириб кўриш учун ундан фойдаланаман.
FОЛИБЛАР ҚОНУНИ. 20-ҚОНУН. НАМУНА БЎЛИНГ

Кунларнинг бирида бир аёл Ганди ҳузурига келиб, ўз ўғлини меъёридан ортиқ шакар ейишдан қайтаришни илтимос қилибди. У ўз сўзидан кўра бундай буюк одамнинг сўзи бола учун катта аҳамиятга эга бўлади, деб ҳисоблаган экан. Ганди эса бу топшириқни бажариш учун тайёрланишга унга уч ой зарур бўлишини айтибди.

Орадан уч ой ўтиб, Ганди яна боласини Маҳатма Ганди ҳузурига келганда, буюк даҳо оддий сўзлар билан шакарни кўп истеъмол қилмаслик кераклигини, чунки бу соғлик учун зарар эканлигини тушунтирибди. “Шакар ейишдан қанчалик тез воз кечсанг, шунчалик кучга тўлаверсан” дебди Ганди болакайга. Болакай эса ҳеч бир эътирозсиз унинг гапларига кўнибди.

Болакайнинг онаси шунчалик оддий тушунтириш учун Гандига нега уч ой зарур бўлганига қизиқибди. Шунда Ганди онага дебди: “Сўзларим ишонарли чиқиши учун уч ой мобайнида ўзим ҳам шакар истеъмол қилмадим. Фақат шу йўл билан мен ўғлингизни бу йўлдан қайтара оламан”.

* * *

Агар биз шахсий тажрибаларимиз билан “суғориб” турсаккина сўзларимиз катта кучга эга бўлади. Сўзларимизнинг атрофдагиларга нечоғлик муҳим эканлигини уларга бўлган жавобга қараб ҳам аниқлаш мумкин. Авраам Линкольн шундай деган: “Сенинг ишларинг шу қадар баланд янграйдики, ҳатто овозларни ҳам ўчиради”. Агар инсонлар бизнинг сўзларимизга ишонишмас экан, ҳамма айб ўзимизда. Биз қуйидаги тўрт тузоқдан бирига тушиб қолганга ўхшаймиз.

БИРИНЧИ ТУЗОҚ: МАҲСУЛДОР ФАОЛИЯТ БИЛАН ҚУВВАТЛАНМАГАН РАҲБАРЛИК

Ҳар бир ишбилармон ёки раҳбар бошқариш фаолиятининг тўрт давридан бирида бўлади.

Маҳсулдор давр. Аввалига сиз фаол равишда сермаҳсул фаолият билан шуғулланасиз. Асосий вақтингиз фойда келтирувчи ҳаракатларга бағишланади. Бу даврда экансиз, сиз пул ишлаб топасиз. Сиз ўзингиз ишлаб чиқаришда бевосита қатнашар экансиз, сизнинг ҳар бир сўзингиз атрофдагиларга ишончли бўлиб туюлаверади.

Бошқарув даври. Ишбилармон барча вазифаларни бир ўзи уддалай олмаслигини англагач, у ҳамкорлар ёки ёлланма ходимлар излашга тушади. Энди вақтнинг анчагина қисми ўз ходимларини меҳнатга йўналтириш ёки юклатилган вазифани уддалашда уларга ёрдам бериш учун кета бошлайди. Ўзингиз маҳсулдор фаолият билан шуғулланиш ўрнига, қўл остингиздагиларда бунга рағбат уйғота бошлайсиз. Бу даврга ўз-ўзидан ўтиш эмас, маҳсулдор фаолиятдан узоқлашиш муаммо саналади. Юзига жиддийликни қўндириб олиб, ҳеч ишга қўл урмаган инсон атрофдагиларнинг ишончини аста-секин йўқота бошлайди.

Кузатувчи даври. Фирма раҳбарлари ўз менежерлари устидан кузатувчи саналади. Бунга сабаб ходимлар ўз бошлиғидан ўрнак олишади. Янги ходим пайдо бўлиши билан “фахрий”лар дарҳол унга ишлаш учун рағбат уйғотишни асосий вазифа қилиб белгилаб олишади. Бунинг нотўғри жойи йўқ, агар улар ўзларининг маҳсулдор фаолиятларини назардан қочириб қўйишмаса. Бироқ бу хавф доим сақланиб туради, чунки эски ходим ўзини раҳбар сифатида кўргиси келади-да. Натижада бошлиқ бевосита ишлаётганлар устидан бошлиқлиқ қилаётган ходимларини доимий кузатувга олишга мажбур бўлади. Ишлаб чиқариш функцияси ишга янги қабул қилинган ходимлар сонига пропорционал равишда ўсмайди, аксинча бир поғона пасаяди.

Кузатувчилар устидан кузатувчилик қилиш даври. Янги ходимлар ишга қабул қилинаверади. Яқиндагина сермаҳсул фаолият билан шуғулланганлар янги ишчиларни бошқара бошлашади. Собиқ раҳбарлар кузатувчига, собиқ кузатувчилар эса кузатувчиларнинг кузатувчисига айланади. Сиз бошқарув пирамидасининг чўққисига чиққансиз ва энди бу структурада максимал вазнга эга бўлдим, деб ҳисоблайсиз. Ахир кимдир кузатувчилар бошқарувчиларини кузатиши, улар эса ўз навбатида ишлаётган инсонларнинг ҳаракатларига раҳбарлик қилишлари ҳақида қайғуриши керак-ку!

Сиз компаниялар бу тузоққа қанчалик осон илиниб қолишини тасаввур ҳам қилмайсиз, ҳатто! Бунга сабаб эса ўша-ўша: инсонлар ўзларига қилаётган иши эмас, эгаллаган ўрни муҳимлик касб этади, деб санашади. Бироқ, ҳақиқатда эса сўзларингизга фақат ҳаракатларингиз қувват бахш этади, эгаллаган лавозимингиз эмас.

Бошқаларни ёндириш учун аввало, ўзимиз ёнишимиз керак. Агар сўзларимизга қулоқ тутишларини хоҳласак, биз фақат гапирмасдан нимадир қилишимиз ҳам керак.

ИККИНЧИ ТУЗОҚ: «МЕН БИР ПАЙТЛАР...»

Жуда кўпчилик инсонлар ўзларининг олдинги муваффақиятларини эслаш билангина яшашади. Улар ўз ўтмишларининг кўланкасига айланиб қолишган. Бундай ҳолатдан имкон қадар қочиш керак.

Агар бизни жиддий қабул қилишларини истасак, маҳсулдор фаолиятга тез-тез қайтиб, натижаларга эришиш керак. Ҳар қандай фаолият тури ўз қонунияти ва жараёнига эга, ва уларга қатъий риоя қилиш керак.

Санъат арбоби учун, масалан, ўзининг навбатдаги ишини оммага икки йилда бир марта кўрсатиш етарлидир, балки. Жарроҳ операция амалиётидан бир йил узоқлашар, бироқ у яна ўз ишига қайтиши керак. Жуда кўп соҳаларда бу жараёнлар янада қисқа. Ўтган йилларда кўринарлироқ натижаларга эришган, бироқ кейинги ойларда ўз иши билан жиддийроқ шуғулланмай қўйган сотувчига танқидий ёндошиш керак. Унинг иши кейинги вақтда қилган савдоси ҳажми билангина ўлчанади-да.

УЧИНЧИ ТУЗОҚ: «ҲАЛИ МЕНИ КЎРАСИЗ...»

Ўзининг келажакда эришиши мумкин бўлган ютуқларига худди ҳозир унга эришгандек гапирадиган инсонларга ҳам кинояли муносабатда бўлиш керак. Бундай инсонлар ҳали қилишлари керак бўлгани ишларни бажариб бўлишмаган, бироқ арзимас натижаларига шунчалик қориштирадики, гўёки олдингизда ҳақиқий ғолиб турганга ўхшайди. Аслида эса сиз шунчаки лақмага йўлиққансиз.

Сизнинг шуҳратингиз эришган натижаларингиз ва айни вақтда қилаётган ишларингиз билан асосланади. Албатта, яхши раҳбар келажакни кўра олиши ҳам керак. Агар инсонлар нарсаларни ҳозиргидек кўришга мойил бўлишса, раҳбар унинг келажакдаги кўринишини кўра олиши керак. Бироқ сиз бу қобилиятни бошқаларга ҳам юқтириб, уларда мақсадга етишиш йўлида тинмай меҳнат қилиш учун рағбат уйғотишингиз ҳам керак.

Бунинг учун сўзларингиз ишларингиз билан қувватланиши керак — чунки гап билгунча иш бил, деган мақол бор. Сизнинг ишингизни кузатаётган одамлар «ишга бундай ёндашув билан албатта муваффақиятга эришишингиз»га ишончлари комил бўлиши керак. Агар сиз истиқболли лойиҳа устида ишлаётган бўлсангиз, яқин орада атрофдагиларга қандайдир ютуқни намойиш қилишингиз зарур. Чиройли сўзлар ҳеч қачон бетиним меҳнат ва унинг натижасида ҳосил бўладиган муваффақият ўрнини боса олмайди.

ТЎРТИНЧИ ТУЗОҚ: ШАХСИЙ НАМУНАНИНГ ЙЎҚЛИГИ

Жуда кўпчилик инсонлар буюк ва жиддий лойиҳаларда иштирок этишни исташади. Агар сиз уларнинг қаршисида шундай мақсадни чизиб берган ва ишонарли қилиб тушунтирган бўлсангиз, бу ҳолда тарафдорлар ва издошларни топиш қийин кечмайди. Бироқ, жуда кўпчилик инсонлар ходим танлашда қийинчиликка дуч келаётганини таъкидлашади. Улардан яхши мутахассисни топиб бўлмайди, деган гапни эшитиш мумкин, холос. Аслида эса, шахсан сиз ўзингизга инсонларни жалб қила олишингиз нечоғлик муҳим эканлигига жуда кўп нарса боғлиқ. Агар ўзингиз илҳомлантирувчи намуна бўлмас экансиз, ортингиздан ҳеч ким қадам босмайди.

Ўзингизга савол беринг: ўзингиз шундай инсоннинг изидан борармидингиз? Кейинги ойларда нималарга эришдингиз? Шахсий интизомингиз ва ишлаш услубингиз ҳақида ўйлаб кўринг. Нечоғлик шижоат билан меҳнат қилдингиз? Режаларингиз қай даражада амалга ошмоқда?

Агар сиз атрофингиздагиларда шижоат билан меҳнат қилиш учун рағбат уйғотмоқчи экансиз, бунда ўзингиз намуна бўлишингиз керак. Бунинг учун уйда ўтириб, кўрсатмалар бериш етарли эмас. Агар ўзингиз маҳсулдор меҳнат қилмас экансиз, ҳеч қачон узоқ муддатли муваффақиятга эриша олмайсиз.

АТРОФИНГИЗДАГИЛАРНИ СЕРМАҲСУЛ ИШИНГИЗ БИЛАН ЛОЛ ҚИЛИНГ

Гап сиз доим нимадир билан банд бўлишингиз ҳақида бормаяпти, аксинча, гап фойда келтирувчи фаолият ишингизда қандай ўринга эгалигида. Катта-катта муваффақиятларга эришар экансиз, вазифаларингиз соҳаси ўзгаради ва кўчади.

Бироқ, сиз аниқ натижаларга эришиш қобилиятимизни йўқотмаганлигимизни доим исботлаб туришингиз керак. Сиз шунингдек, вақти-вақти билан ўз ҳамкасбларингиз билан тенгма-тенг мусобақалашиш ҳақида ҳам қайғуришингиз керак. Уларга ўз иш услубингизни намойиш қилинг ва унинг самарадорлигини исботлаб беринг. Атрофингиздагиларни доим янги ғоялар ва унинг натижаси билан лол қилинг. Бундай ҳолатда сизнинг сўзларингизга ишонч билан муносабатда бўлишади ва изингиздан истаган жойингизга боришади.

Сизнинг намуналигинингиз (ижобий ёки салбий бўлсин) қўл остингиздагиларга доим ўз таъсирини ўтказади. Агар сиз ишдан доим чалғиб турсангиз, ходимларингиз ҳам шундай қилишади. Агар сиз интизомли ва муваффақиятга йўналган бўлсангиз, ходимларингизда ҳам шундай сифатлар пайдо бўла бошлайди. Агар сиз шижоат билан ишласангиз уларда ҳам шижоат пайдо бўлади. Ўз ходимларимнинг кўзини шамғалат қиламан, деб ўйламанг. Улар ҳаммасини аниқ-тиниқ кўриб туришибди.

УЧ КУН ҚОИДАСИ

Биз миямиз, хусусан тафаккуримиз қандай ишлаши ҳақида жуда кам маълумотга эгамиз. Мана, масалан, биз нега рағбатимиз ва шижоатимиз бу қадар тез сўнишини тушуна олмаймиз. Бироқ, бахтимизга бунинг олдини қандай олиш мумкинлигини биламиз. Ишга нисбатан рағбатни юқори даражада ушлаб туришни таъминловчи оддийгина усул бор — бу уч кун қоидасидир.

Унга кўра ҳар уч кунда бизга навбатдаги муваффақият талаб этилади. Муваффақият деганда ўлчаш мумкин бўлган исталган ижобий натижа тушунилади. Афсуски, жуда кўп инсонлар ўзларини ушбу ҳузурдан мосуво этишади. Ҳар қандай лойиҳа устида иш олиб борилганда кичкина бўлса-да, муваффақиятга эришилгунга қадар тўхташ мумкин эмас.

Агар шу уч кун ичида бирор муваффақиятга эриша олмасангиз, сизнинг меҳнатга мойиллигингиз нолга тушади. Аввалги ритмга чиқиш учун анча куч-қувват талаб этилади. Поездни мисол келтирганимизни эсланг-а. Тўлиқ тезликда у йўлидаги исталган тўсиқни парча-парча қилиб ташлайди. Агар сиз ҳар уч кунда қандайдир натижага эришсангиз, сизда ишга рағбат, мойиллик сақланиб қолади. Бу ҳолатда сизнинг ишингиз максимал даражада самарали ҳисобланади ва сиз атрофингиздагиларга ижобий намуна бўлиб қоласиз.

УЧ КУН ҚОИДАСИНИ ХОДИМЛАРИНГИЗГА ҚЎЛЛАШ МУМКИН

Ишлашга рағбат ва ҳаракатланиш импульси сақланиши учун қўл остингиздаги ҳодимларнинг исталгани ҳам уч кундан қандайдир натижага эришишни исташади. Уларга бу ҳодиса механизмини тушунтиринг ва иш жараёнини шундай ташкил этингки, оралиқ натижаларга эришиш мумкин бўлсин.

Бундан ташқари, ходимларга ҳар уч кунда (камида) сизнинг қўллаб-қувватлашингиз зарур. Бу қандайдир мақтов бўлар, рағбатлантириш бўлар, нима бўлганда ҳам улар ўз ҳолига ташлаб қўйилмагани ва сизнинг ёрдамингиздан умид қилишлари мумкинлигини тушунишсин.

Ишга энди киришаётган янги ходим ҳали ҳар уч кунда муваффақиятга эришишнинг уддасидан чиқа олмайди, шунинг учун уни ҳар уч кунда мақтаб, қўллаб туриш керак. Бунинг учун имкониятлар бир талай: қисқача шахсий суҳбат, биргаликда ишлаш, қўнғироқ қилиш, бирор китоб ёки диск совға қилиш.

Ҳар уч кунда қўл остингиздагиларга шундай қўллаб-қувватлаш бериш учун ўзингиз ҳам ишга кўмилган бўлишингиз керак. Ўзингизга ҳам меҳнатга мойиллик ва рағбат керак. Бунинг учун эса ҳар уч кунда муваффақиятга эришишингиздан ўзга самарали восита йўқ. Ҳеч нарса шахсий муваффақиятларингиз сингари ҳаракатланиш импульсингизни сақлай олмайди. Булар компаниянинг исталган соҳасида қўлга киритилган исталган натижалар бўлиши мумкин. Ва бу ютуқларнинг ҳар бири бутун бир жамоага ижобий таъсирини ўтказади.

МУВАФФАҚИЯТЛАРДАН МАСТ БЎЛМАНГ

Бир томондан, ҳар учун кунда маълум бир натижа керак. Бошқа томондан, муваффақият ҳар доим унинг йўлида шижоат билан меҳнат қилганингизни билдиравермайди. Балки бу уч ҳафта илгари қилган уринишларингиз натижасидир?

Бу ҳафта қилган ишларингизнинг мевасини балки бир ойдан кейин кўрарсиз. Бу ярим йилликда қилган меҳнатингиз кейинги ярим йиллик натижаларида ўз аксини топар. Турғунлик давридаги меҳнат балким кейинги кўтарилиш даврида билинар.

Шундай қилиб, бугун эришилган натижаларни бугунги меҳнат ва шижоатга боғлаш муҳим эмас. Кўпинча улар аввалги меҳнатларнинг натижаси бўлади. Сизнинг бу йилги даромадингиз ўз ҳолича аввалги йилларнинг йиғма натижасидан иборатдир.

Шу сабабли бугунги натижалар сизни алдаб қўймасин. Ўз ҳаракатларингизга катта эътибор беринг, улар маҳсулдор бўлиши учун барча чораларни кўринг.

Fолиблар ҳеч қачон маҳсулдорлик давридан чиқиб кетишмайди. Улар ўзларининг бугунги хатти-ҳаракатлари келгуси муваффақиятлари учун асос бўлишини яхши билишади. Fолибларнинг сўзи ва иши фарқланмайди. Улар мақсулдор ишлашади, шу сабабли доим яхши намуна бўлишади.

АМАЛИЙ МАШҚЛАР

Бугундан бошлаб мен атрофдагиларимга илҳомлантирувчи намуна бўлиш қобилиятимни ошира бошлайман. Бунинг учун менга қуйидагилар талаб этилади:

1. Бутун маҳсулдор даврда қолиш учун бор кучимни сарфлайман;

2. Ҳар уч кунда аниқ натижаларга эришишда менга кўмаклашадиган режа тузиб оламан. Бугундан бошлаб уч кун қоидасига қаттиқ амал қиламан.

3. Янги ходимларимни оптимал қўллаш учун мен доимий мулоқотда уларга хайрихоҳ эканлигимни намойиш этаман. Улар ўз ишларида уч кун қоидасини мустақил ишлата бошлагунларига қадар бу муҳим саналади. Шундан сўнг ҳам улар ҳар уч кунда у ёки бу кўринишда менинг борлигимни ҳис қилиб туришлари керак.

4. Раҳбарликнинг энг яхши усули — бу шахсий намунадир. Мен ўзимга “Ўзимга ўзимдек бошлиқ бўлишини истайманми?” деб савол бериб кўраман.

5. Бугун мен олдинги ютуқларим билан ўзимни овутмаётганимни, амалга ошмайдиган лойиҳалар орқасига беркинмаганимни текшириб кўраман. Режалар ва орзулар — бу яхши, бироқ улар меҳнат билан мустаҳкамланиши керак.
FОЛИБЛАР ҚОНУНИ. 21-ҚОНУН. БАРЧА МУҲИМ ИШЛАРНИ ИМКОН ҚАДАР ТЕЗРОҚ БОШЛАНГ

Бир киши врач ҳузурига борибди. У ўзини ҳорғин, эзилган ҳис қилар, ўз зиммасига юклатилган вазифалар юки остида мадордан қолган экан. Унинг мияси қилиши лозим бўлган ишлар билан доим тўлиб юрар экан. Бу ҳолатнинг охири кўринмас эди. Ҳаётда ҳақиқатдан ҳам муҳим ишларни бажариш учун вақт етишмаслиги унга айниқса, қаттиқ азият келтираркан. Сал илгарироқ унинг жиғилдони қайнайдиган бўлибди. Кечалари яхши ухлай олмас, кундузлари эса жуда тез чарчар экан. Ўз-ўзига ишонч кун ўтгани сайин сўниб борар, унинг ўрнини эса тушкунлик тобора эгалламоқда эди. Доно шифокор барча муаммолар у ўз ҳаётидан қандай фойдаланаётганига боғлиқ эканлигини англабди. Бунда беморнинг уч одати асосий ролни ўйнар эди: у тезда бажарилиши лозим бўлган ишлар билан муҳим ишларни чалкаштирар, қандайдир ишларни доим ортга ташлаб юрар ва доим мукаммалликка интилар эди.

* * *

ТЕЗДА ВА МУҲИМ

Бу икки тушунча ўртасида маълум бир фарқ бор. Муҳим ишларни қанчалик ортга ташлашасак, улар шунчалик тезда бажарилиши лозим бўлган ишларга айланаверади. Бундан биз ўзимизни борган сари ёмон ҳис қилаверамиз. Бу фақатгина ҳақиқатдан ҳам муҳим ишларгагина тааллуқли эмас. Ҳаттоки нисбатан иккинчи даражали вазифаларни деб ҳам виждонимизни қийин аҳволга солиб қўйишимиз мумкин.

Fолибларнинг сири шундан иборатки, улар барча муҳим ишларни шу ондаёқ тезда бажарилиши лозим бўлган ишларга айлантиришади. Улар бу ишларни биринчи навбатда ва ҳар қандай имкониятдан келиб чиқиб бажаришади.

Ишларни (муҳим бўлсин, унчалик муҳим бўлмасин) қанчалик кейинга силтасак, улар тезда бажарилиши лозим бўлган ишларга айланаверади ва пировард натижада бажарилиши учун керагидан ортиқ вақт талаб қилади. Худди мана шу ерда жодуланган ҳалқа бошланади. Доим тезда бажарилиши лозим бўлган ишлар билан шуғулланувчи ҳар бир киши муҳим ишларни бажаришда вақт танқислигига дучор бўлади. Тезкорлик ҳаётимизга қанчалик ўз таъсирини ўтказса, муҳимликнинг таъсири шу қадар камаяди. Тезкорлик учун қилган ҳаракатимиз туфайли муҳимлик даражасини пасайтириб юборамиз. Нуқул тезкор ишларга диққат қилинганлик оқибатида ҳаётимизда муҳим ишларга кам вақт сарфланишига йўл қўйиб бўлмайди.

Фараз қилинг, меҳнат таътилига чиқиб, сиз автомобилингиз юкхонасини тўлдирмоқдасиз. Айтайлик, сиз аввало у ерга кийимлар солинган кичик пакетлар ва бошқа майда-чуйдаларни жойлаштирдингиз. Катта-катта жомадонларга навбат келганда уларга жой етишмаётгани ойдинлашиб қолади. Аслида, бошқача ҳаракат қилинса тўғри бўлур эди: аввал катта жомадонлар жойлаштирилиб, сўнг турли бурчакларга кичик сумкалар жойланса. Худди шунингдек, аввало ҳақиқатдан ҳам муҳим ишлар режалаштирилиб, уларнинг оралиғига кичик ва унчалик муҳим бўлмаган ишлар тиқилиши лозим.

ЕТМИШ ИККИ СОАТ ҚОИДАСИ

Ҳеч бирор нарсани режалаштириб, уни бажармаган пайтингиз бўлганми? Бўлган! Эҳтимол, сиз кейинчалик ўзингизни интизомсизлигингиз учун койиган чиқарсиз.

Аслида эса сиз бор-йўғи етмиш икки соат қоидасини бузгансиз. Унга кўра ўз режангизни бажариш учун қарор қабул қилингач, етмиш икки соат ичида қандайдир аниқ ҳаракатни амалга оширишингиз керак. Агар ҳеч нарса қилмасангиз, ушбу режани қачондир амалга ошириш учун 100 имкониятингиздан биттаси қолади, холос. Бу ҳолда сиз ўз миянгизга муваффақиятга ишончсизлик ҳақида сигнал бериб қўясиз. Агар ўз миянгиз сизга ишонмаса, яхшиси ниятларингизни йиғиштириб ва уларни жиддий қабул қилмай қўяқолинг.

Тафаккуримиз режаларимизга бутунлай жиддий муносабатда бўлиши ва улар ҳақида эслаб туриш учун у марказий асаб тизимида муҳрланиб қолиши зарур. Бу эса сиз ўзингизга ҳаракатланиш учун буйруқ берганингиздагина амалга ошади. Ҳаракатланиш учун дастлабки импульс билан имиллаш сизнинг шу ишга нисбатан рағбатингизни борган сари сусайтиради.

«ТЕЗКОРЛИК» ВА «ШОШМА-ШОШАРЛИК» ФАРҚИ

Етмиш икки соат қоидаси иш тезлигини оширишингиз лозимлигини билдирмайди, асло! Аксинча, ортиқча шошмашошарлик стрессни кучайтиради ва касалликка олиб келиши мумкин. Кўпинча, айнан шошмасдан ишлаш талаб этилади. Инсон доим бир лойиҳадан иккинчисига пойга қўйиш тартибида яшаш учун яратилмаган.

Бир фирма жунглида савдо билан шуғулланишни мақсад қилибди ва маҳсулотни ташиш учун африкалик ҳаммолларни ёллабди. Ҳаммоллар доим шошириб туришларига қарамасдан, учинчи кунга бориб уларнинг барчаси ерга ўтириб олибди ва ҳеч қандай алдов ҳам уларни туришга кўндира олмабди. Жаҳлланган фирма раҳбари гап нимадалигини сўрабди. Шунда африкаликлардан бири дебди: “Биз жуда шошдик, гарчи танамиз шу ерда бўлса ҳам, жонимиз кетимиздан етиши учун кутиб туришга мажбурмиз”.

Ўзимизга қулоқ солиш, ўйлаш, мушоҳада қилиш, кейинги режаларни тузиб олиш ва жорий ишлардан ҳақиқатдан ҳам муҳимларини ажратиб олиш учун бизга сокинлик ва тинчлик керак. Шу сабабли “тез” ва “дарҳол” тушунчалари ўртасида фарқ бор. Муҳим ишларга дарҳол киришиш керак, лекин уларни ўта юқори тезликда қилиш шарт эмас.

Бир неча ишларни бир вақтда қилиш, иш тезлигини чексизлик қадар ошириш мумкин эмас. Бироқ муҳим ишни ортга ташламасдан, дарҳол бажарган маъқул.

«ОРТГА ТАШЛАШ» КАСАЛЛИГИ

Ишни кейинга қолдирмасдан бажариш қатъияти барча ишларга, ҳатто сизга ҳузур бахш этмайдиган ишларга ҳам тааллуқлидир. Бу ҳолда уларни ортга ташлаш тенденцияси яққол намоён бўлади.

Сизда меҳмонхонада жой банд қилишга улгурмаслик ҳолати бўлганми? Энди сиз бир меҳмонхонадан иккинчисига қўнғироқ қилиб, жой ахтариш учун анча вақт сарфлашга маҳкумсиз. Агар сиз бу ишга ўз вақтида киришганингизда битта қўнғироқ етарли бўлар эди. Энди эса бу жараён соатлаб чўзилиши мумкин.

Кейинга қолдирилаётган ўзимизга унчалик ёқмайдиган ишлар борган сари ёқимсиз бўлиб бораверади. Улар бизни қийнай бошлайди. Улар ҳақидаги ўй бутун бир кунимизни заҳарлайди. Агар бу ишларни биринчи навбатда бажарганимизда биз ҳаётдан завқлана бошлардик, чунки энди бизни ёқимли ишлар кутиб турган бўларди. Шуни унутмаслик керакки, энг ёқимсиз иш ҳам бажарилган заҳоти елкамиздаги залворли юкни йўққа чиқаради.

МУКАММАЛЛИККА ИНТИЛИШ

Ишни имкон қадар тез бошлаш камлик қилади. Уни охиригача етказиш ҳам керак. Ортиқча мукаммалликка интилиш кўпинча у ёки бу лойиҳани тугатишда халақит беради. У ҳатто бутун бир ҳаракатларимизни фалаж қилиб қўйиши ҳам мумкин. Мукаммаллик ишқибози вақтининг саксон фоизини ишининг сўнгги уч фоизига сайқал беришга сарфлаши мумкин. Бу ҳолда тўқсон тўққиз фоиз инсон бажарилишдаги фарқни сезишмайди ҳам. Инсон ҳақиқий мукаммалликка ҳеч қачон эриша олмаслиги аллақачон исботланган.

Мусаввир Пьер Боннар ҳақида ҳикоя қилишадики, у кунлардан бирида мўйқалами ва бўёқларини олиб Луврга келибди ва музейда осиғлиқ турган ўз картиналаридан бири устига қўшимча нарсалар чизишга киришибди. Музей ходимлари уни ушлашибди. У эса эътироз билдира бошлабди: “Ахир бу менинг картинам. Уни ҳали тугатганим йўқ”. Шунда музей ходимларидан бири унга дебди: “Картина тугалланган. Йўқса у Луврда турмасди”.

Йўл қўйилиши мумкин бўлган хатолар олдидаги қўрқув ҳисси бўлади. Ахир лойиҳа тўлиқ тугалланмагунча ҳеч ким ундаги хатоларни кўра ва аниқлай олмайди-да. Бироқ жуда кўп ҳолларда хато қилмаган киши эмас, ишлаган киши муваффақият қозонади. Иш натижаларини хатолар сонига қараб баҳолаш ярамайди. Бироқ жуда кўп мактабларда баҳо айнан шунга нисбатан белгиланади. Бироқ, инсонда хато қилиш ҳуқуқи бўлиши керак. Ахир хатолар орқали ўрганамиз.

Кунларнинг бирида Ай-Би-Эм компанияси асосчиси Том Уотсоннинг ходимларидан бири хатога йўл қўяди ва бу фирмага 10 миллион долларга тушади. Ўша ходим Уотсоннинг кабинетига чорланганда у ишдан ҳайдалишим муқаррар деб ўйлаган эди. Уни ҳайрон қолдирганча бошлиғи дебди: «Сизни ҳайдашим керак? Ўрганишингиз учун 10 миллион доллар сарфлаб-а? Ҳеч қачон!» Биз хатоларимиздан хулоса чиқаришимиз керак. Фақат шу ҳолатда биз кучлироқ ва ақллироқ бўламиз. Бу ерда қуйидаги қоидага амал қилган маъқулроқ: “Хатога йўл қўймаслик учун имиллагандан кўра кичикрок хатоларга йўл қўйиб бўлса-да, ҳаракатни бошлаган афзалроқ”.

АМАЛИЙ МАШҚЛАР

Бугундан эътиборан муҳим ишларни имкон қадар тезроқ бажаришга киришаман. Бу йўлда менга қуйидагилар керак бўлади:

1. Ҳар куни эрталаб ўз-ўзимга «Менга қайси ишни қилиш бошқаларига нисбатан кўпроқ ёқмайди?» деб савол бераман. Айнан ўша ишни биринчи навбатда бажаришга киришаман. Шу йўл билан ўзимни нохуш ҳолатлардан қутқараман. Уни қанчалик тезроқ якунига етказсам, кун мен учун шунчалик завқли ўтади. Чунки олдинда мени фақат ёқимли ишлар кутмоқда.

2. Ўзимга навбатдаги саволни бераман: “Бугун мен учун қайси вазифа муҳимроқ?” Дарҳол унга киришаман ва уни бажариб бўлгунга қадар бошқа ишларга чалғимасликка ҳаракат қиламан. Гарчи шу куни мен бошқа бирор ишни қилолмасам-да, асосий иш бажарилганини ҳисобга оламан.

3. Мен ўзимга савол бераман: «Ортга ташлаб бўлмайдиган» ишлар учун кўп энергия сарфламаслик ва муҳим ишларни бажариш учун етарли вақт қолиши учун ҳаётимда нимани ўзгартиришим керак?”

4. Ўзим учун ниманики режалаштирмай, етмиш икки соат ичида ўз ниятимни амалга ошириш учун киришишим керак. Камида бу йўналишда биринчи қадамни босишим керак. Бугундан бошлаб ҳаммани тез ишлашим билан қойил қила бошлайман.

5. Мен мукаммалликка ҳаддан зиёд интилиш тузоғига тушиб қолган-қолмаганимни текшириб кўраман ва ўз лойиҳамнинг қай ерида ниҳояловчи нуқта қўйишим кераклигини аниқлаб оламан.
FОЛИБЛАР ҚОНУНИ. 22-ҚОНУН. МАСЪУЛИЯТНИ ЗИММАНГИЗГА ОЛИНГ

Хўжайин хизматкорини шаҳарга — апельсин сотиш учун жўнатибди. Кечқурун уйга қайтган хизматкор хожасига дебди:

— Менга омад юз бурмади. Одамлар худди келишиб олгандек апельсинни қиммат сотаётганимни рўкач қилишиб, бирор дона ҳам сотиб олишмади.

— Таассуфки, сенда шу апельсинчалик ҳам ақл йўқ, — дебди унга хўжайини.

Хизматкор хафа бўлибди, шунда хожаси битта апельсинни қўлига олибди-да дебди:

— Ҳозир шу апельсинни кафтимда сиқсам нима бўлади?

— Суви чиқади, — дебди хизматкор.

— Тўғри. Агар уни болға билан эзсам-чи?

— Унда ҳам суви чиқади.

— Агар уни эшак туёғи билан босиб олса-чи?

— У ҳолда ҳам суви чиқади.

— Худди шундай, — дебди хўжайин. — Апельсинни нима қилишмасин унда мавжуд бўлган нарса ташқарига чиқади. Сенда эса пайдо бўлган вазиятни баҳолай олиш қобилияти бор. Сен бу қобилиятингни бошқаларга топшириб қўйиб, ўз аҳмоқлигинг учун айбни улар зиммасига юклаяпсан.

* * *

Ишлар биз истагандек кетавермаса бунинг учун айбни ноқулай вазият ёки бошқа кишиларга қўямиз. Биз иқтисодий вазиятни, ҳаётий шароитларни, ота-онамизни, рафиқамизни, фирмамизни, соғлигимизни, раҳбариятни ва ҳ.к.ларни айблаймиз...

Чунки биз бир неча марта қуйидагича гапларни эшитганмиз:

“Агар бу ҳолат рўй бермаганида, мен...”

“Агар кўпроқ вақт (пул)им бўлганида, мен...”

“Менинг кайфиятим яхши эди, бироқ сен...”

Бу гапларни бир нарса бирлаштириб турибди: айбдор исталган нарса (киши) бўлиши мумкин фақат мен эмас. Бироқ, масъулиятни бошқа кишига юклаган киши уларга бир вақтнинг ўзида ҳокимликни ҳам топшириб қўяди.

ГАП ВАЗИЯТДА ЭМАС, УНДАН ҚАНДАЙ ФОЙДАЛАНАЁТГАНИМИЗДА

Сиз ўз ҳаётингиз учун масъулиятни тўлиқ ўз зиммангизга олганингиздагина ғолиб бўла оласиз. Албатта, сиз ўзингиз тушиб қолган вазиятларнинг ҳаммаси учун ҳам масъул эмассиз. Бироқ фақат сизгина унга қандай баҳо бериш ва англаш учун масъул ҳисобланасиз. Балки ҳозир ўзингиз тушиб қолган мавжуд иқтисодий вазият учун масъул эмасдирсиз. Бироқ бу ҳолатда ўзингизни тутишингизда масъулият фақат ўз зиммангиздадир.

Сиз ноқулай иқтисодий вазиятни ўзингизни оқлаш учун ишлатишингиз мумкин: “Энди мен икки карра эҳтиёт бўлишим керак”, каби. Сиз шунингдек, унда янги имкониятларни топишингиз мумкин: “Менинг йўқотадиган нарсам йўқ, бундан-да пастга қулаш мумкин эмас”, деб. “Масъулият” сўзи замирида “жавоб” сўзи ётади. Масъулият — ҳар қандай вазиятга тўғри жавоб бера олиш маҳорати ҳисобланади. Агар сиз ўз мақсадингизга диққатингизни жамласангиз ва ҳеч кимга ўзингизни бу йўлдан чалғитишга қўйиб бермасангиз — жавоб тўғри бўлади.

Бернард Шоу бу фикрни анча лўнда ифодалаган: “Биз ҳар бир омадсизликда вазиятни айблашга кўникиб қолганмиз. Мен ҳеч қанақа вазиятга ишонмайман. Ҳаётда муваффақият қозонишни мақсад қилган инсон ўзига керакли вазиятни топа олади. Агар топа олмаса, уни ўзи яратади”.

МАСЪУЛИЯТДАН ВОЗ КЕЧГАН ИНСОН АСИР ТУШАДИ. УНИ ЗИММАСИГА ОЛГАН КИШИ ОЗОДЛИККА ЭРИШАДИ

Виктор Франкл XX асрнинг энг етук психологларидан бири бўлган. У умрининг анча йилини концлагерларда ўтказган. У ерларда унинг жамики оила аъзолари қурбон бўлишади. Унинг ўзи эса шафқатсиз қийноқларга дучор бўлиб, ўлим билан юзлашади.

Тутқунликда Франкл тўсатдан англайди: “Менинг ҳодисаларга нисбатан муносабатларимга ўзимдан бошқа инсон хўжайин эмас. Сиз мени қийнашингиз, яқинларимни қатл қилишингиз мумкин, бироқ фикрларим фақат ўзимга тегишли. У ёки бу вазиятни қандай баҳолашни ўзим ҳал қиламан”.

Шунда у ўзига дебди: “Токи мен шундай шафқатсиз шароитларда шахсиятим ва характеримни сақлаб қола олар эканман, буни ҳар қандай киши уддалайди”.

Фиктор Франкл ўз кузатишларини битта гапга жамлаган: “Инсонда қоладиган эркинликларнинг энг сўнггиси исталган вазиятга ўз муносабатини мустақил танлашдан иборатдир”.

Жамики замон ва маконларда сон-саноқсиз инсонлар асир ёки қул қилинган. Улар биздек эркин, озод бўлиш учун бор нарсасини беришга тайёр бўлишган. Бироқ биз ўзлигимизни тафтиш қилиб, нечоғлик эркин эканлигимизни аниқлаб олишимиз зарур. Ҳар куни ўз-ўзимизга “ўзимнинг чексиз эркинлигимдан қандай фойдаланаяпман?” деб савол беришимиз керак.

БИЗНИНГ КУНДАЛИК ТАНЛОВИМИЗ

Жуда кўп оқилу-донолар ҳар янги кунни туғилишга ўхшатишган. Нега? Чунки ҳар янги кунда биз янги ҳаёт бошлаш имкониятига эга бўламиз. Ҳар янги кун бизга бебаҳо инъом — ҳаётимиз бахтли бўлиши учун халақит бераётган нарсаларни ўзгартириш имкониятини беради.

Кўпинча биз бу имкониятларни илғамаймиз. Чунки агар биз танлаш ҳуқуқи ўзимизда эканлигини тан олсак, ўзимизни оқлаш ҳуқуқидан айриламиз-да. Бу ҳолатда ҳамма нарсага ўзимиз масъул бўламиз. Шу сабабли бизнинг таъсиримиздан ташқарида бўлган вазиятларга катта аҳамият бериб юборамиз. Бу ердан эса натижа келиб чиқади — биз ўзимиз истагандек яшамаймиз. Биз ўз ҳаётимизни вайрон қиламиз.

Ўз-ўзни вайрон қилишнинг жуда кўп йўллри бор. Биз ўз танамиз, муҳаббатимиз ва орзуларимизни ўлдиришимиз мумкин. Атрофимиздагилар балки буни сезишмай қолар, лекин бу ҳолатда биз табиат қонунларини бузиб, ўз-ўзимизга нисбатан жиноят содир этамиз. Кўпгина инсонлар вазиятни ўзгартириб, ўзларига эркинликни қайтара олишларига ишонишмайди. Бунинг ўрнига, улар қулликларини кучайтириш учун бор куч-ғайратларини аяшмайди.

Инсонлар бор масъулият ўзларида эканлигини ҳазм қилишлари қийин. Ўзидан масъулиятни соқит қилувчи инсон қуйидаги латифа қаҳрамонига ўхшайди: Бир инсон доим тушлик қилиш учун ишхонасига уйидан егулик олиб келаркан-да, ҳамкасбларига шикоят қилар экан: “Бемаънилик! Яна пишлоқ ва помидорли хот-дог! Ахир уни кўрарга кўзим йўқ!” — деб. Бу ҳолат ҳар куни такрорланар экан. Шунда ҳамкасбларидан бирининг сабр косаси тўлибди: “Менга қара, агар пишлоқ ва помидорли хот-догни ёмон кўрар экансан, хотинингга айт, бошқа бирор нарса тайёрлаб берсин”, дебди ниҳоят. “Эсинг жойидами? — дебди бояги одам. — Мен уйланмаганман! Хот-догни ўзим тайёрлайман!”

Ҳаётда ҳамма ўзига ўзи хот-дог тайёрлайди. Танлаш эса фақат ўзингизгагина боғлиқ.

КАРЬЕРА ЎСИШИ УЧУН МАСЪУЛИЯТ

Маошингиз ўртача маошдан юқори бўлиши фақат ўзингизга боғлиқ. Компания сизга фантастик маблағни кафолатлашга мажбур эмас. Бошлиғингиз хизмат пиллапояларида кўтарилишингиз учун қайғуришга мажбур эмас. Хотинингиз телевизорни ўчириш, костюмингизни олиб бериш ва дарвоза олдигача кузатишга мажбур эмас.

Албатта, ҳар доим ҳам ҳамма нарса биз ўйлагандек бўлавермайди. Бироқ фақат ўзингиз у ёки бу вазиятга нисбатан қандай ҳаракат қилишни ҳал қиласиз. Ноқулай вазиятлар ҳаракатингизни секинлаштириши ёки тўхтатиши мумкин, бироқ сиз ҳар қандай тўсиқларга қарамасдан мақсад сари ҳаракатланиш ҳақида қарор қабул қила оласиз.

Масалан, фақат ўзингиз ўз маошингиз миқдори учун масъулсиз. Чунки маош олинмайди, унга лойиқ иш қилиш керак. Доим ўз имкониятини қўлдан бой бериб юрганлар кишининг энсасини қотиради. Эртами-кечми улар “Ўз қобилиятингиздан қандай фойдаландинг?” — деган саволга жавоб беришга мажбур бўлишади. Бизга эркинлик берадиган қарорлардан қочмаслик керак. Бу курашдан воз кечиб, ҳаётни шамолга совуриш дегани.

АТРОФДАГИЛАР БИЛАН МУНОСАБАТЛАР УЧУН МАСЪУЛИЯТ

Бизга ўз реакцияларимиз учун масъул эканлигимизни тан олиш осон эмас. Айниқса, бу реакция нотўғри бўлса. Кимдир биринчи бошлагани учунгина баҳсга киришмаслик бемаънилик, албатта. Баҳс ва зиддият ўрнига бошқа бир жавобни топиш мумкин. Бизни чаққан илон кетидан қувсак, бунинг натижасида заҳар танамизга тезроқ тарқалади. Аксинча, дарҳол бирор чора кўриш керак.

Дарҳол баҳсга кириш ўрнига ўз реакцияларимизни назорат қила олишимиз мумкинлигини эсланг. Сизга қуйидаги фикрларнинг нафи тегиб қолар:

— Атрофимиздагиларнинг салбий муносабатлари учун кўпинча ўзимиз бош сабаб бўламиз. Агар буни тан ололсак, ўз хулқимизни тўғирлашга кучимиз етади.

— Ўзга инсоннинг жазавали хулқи остида кўпинча қўрқув яширин бўлади. Эҳтимол, у сизнинг устунлигингиздан қўрқар.

— Инсонларни ўзгартиришдан кўра, уларни баҳолаш мезонини ўзгартириш осонроқ. Эҳтимол, сиз атрофдагиларга баҳо бериш учун мезон чизиғини жуда баланд қўйгандирсиз, шунинг учун сизни тўлиқ қониқтирадиган инсонни топа олмаётгандирсиз? Бу ҳолатда кутган нарсамизнинг рўёбга чиқмаслигининг сабаби атрофимиздагиларнинг хулқ-атворлари эмас, ўзимизнинг баланд даражали кутганимиз бўлиб чиқади.

Агар бизнинг олдимизда кимдир ўзини биз истагандек тутмаса, бундай хулққа нисбатан жавобимиз қандай бўлишини танлашга ўзимиз ҳуқуқли эканлигимизни эслаш зарур. Бу ҳолатда ўйламай қилинган реакцияни ишга туширишни бир-икки сонияга кечга қолдириб, қуйидаги саволларга жавоб топиш керак:

1. Балки бу менинг ўтмишдаги ўз салбий хулқимга нисбатан реакциядир?

2. Балки бу инсоннинг жазавага тушиши замирида мендан қўрқиши яширингандир? Бу ҳолатда уни тушунишим ва ёрдам беришим керак.

3. Мени ўзи нима асабийлаштирмоқда? Бу инсоннинг хулқими ёки менинг баланд баҳолаш мезонимга жавоб бера олмаслигими? Балки сабаб ўз-ўзимга ишончсизлигимдадир?

ТАН ОЛИНГ, ҲАММАСИНИ ЭПЛАЙСИЗ

Сиз шуни тушунингки, ўз вақтида керакли йўналиш берганингиз учун ҳаётингиз айнан шу кўринишда давом этмоқда. Фақат шундан сўнггина бугунги кундан оқилона қарор чиқариб, уни бошқа — янада қулайроқ оқимга йўналтира оласиз. Бунда сиз ўз ҳаётингиз устидан назорат ҳосил қилганингиз тушунилади.

Бир вақтлар ҳамма саволларга жавоб топа оладиган қари устоз яшаган экан. Бу ҳол унинг икки шогирдига тинчлик бермабди ва улар устозларини мот қилмоқчи бўлишибди.

Улар бир қушни тутиб олиб, уни кетларига бекитиб, “қуш тирикми ёки ўлган?” деб устозга савол беришни келишиб олишибди. Агар устоз “тирик” деб жавоб берса қушнинг бўйни дарҳол узилар, агар “ўлган” деб жавоб берса қуш қўйиб юборилар эди. Ҳар икки ҳолда ҳам устоз ноҳақ бўлиб чиқар экан.

Улар устозлари ҳузурига келиб, “Кетимизда беркитиб турган қуш тирикми ёки ўлган?” — деб сўрашибди. Шунда устоз уларга қарата қуйидагича жавоб берибди: “Нима дейишимдан қатъий назар, қуш сизларнинг қўлларингизда”.

Ҳаётингиздаги жамики нарсаларни — ўзаро муносабатлардан тортиб банкдаги ҳисоб рақамингиз миқдоригача ўзгартиришни эплай оласиз. Сиз буни қарор қабул қилиб ҳаракатни бошлаган кунингиз бажарасиз. Шу сабабли ҳаракатларингиз учунгина эмас, ҳаракатсизлигингиз учун ҳам масъул ҳисобланасиз.

Бир кўҳна қўшиқда сигарета сотиб олиш учун қўшни кварталга йўл олган инсон ҳақида куйланади. Йўлда унинг калласига ажойиб фикр келиб қолади: “Шундоқ олсаму, Нью-Йоркка кетворсамми?”. Паспорти ёнида, пули етарли. У бу ҳақда бутун умр орзу қилган экан. У бу эсипастлик билан қилинган қарорнинг оқибатларини ўзига-ўзи жонли бўёқларда тасвирлаб беради... ва сигарета сотиб олиб, уйига қайтади.

Орзуларингиз рўёбга чиқиш-чиқмаслиги фақат ўзингизга боғлиқ. Агар сиз дарҳол ишга киришсангиз, истаган нарсангизни амалга ошира оласиз. Бунинг учун сизда куч топилади. Бироқ эҳтиёт бўлинг: Агар сиз ирода ва қатъиятингизни узоқ вақт намойиш қилмасангиз, улар кучсизланиб, йўқолиб ҳам кетиши мумкин”.

Fолиблар масъулиятни тўлиқ ўз зиммаларига олишади ва ҳеч қачон ҳеч кимга ўз ҳаётлари устидан ҳокимликни топшириб қўйишмайди. Улар ўзлари билан бўладиган ҳамма ҳодисаларга ҳам таъсир ўтказа олмасликларини яхши тушунишади, бироқ бу ҳодисаларга қандай аҳамият бериш ва уларга қандай муносабатда бўлишга оид қарор қабул қила олишлари ҳақида доим ишончлари комил.

Улар масъулиятни ўз зиммаларига олишлари билан ҳар қандай салбий ҳиссиётлар таъсиридан қутилишларини яхши билишади.

АМАЛИЙ МАШҚЛАР

Бугундан бошлаб ўз ҳаётим учун жамики масъулиятни ўз зиммамга олиш ҳақида қарор қабул қиламан. Бунинг учун мен қуйидагиларни бажаришим керак:

1. Бугундан мен инсонларни ҳам вазиятларни ҳам ҳеч нарсада айбламайман. Агар айбни бировга тўнкасам, мен ўз ҳаётим устидан ҳокимликни унга топшириб қўяман, бироқ мен ўзимга ўзим хўжайин бўлмоқчиман.

2. Агар қандайдир вазият менга жуда мураккаб туюлса, кўзларимни юмиб мендан кучлироқ инсонни кўз олдимга келтираман. Мен ўзимга савол бераман: “Бу инсон бу вазиятни қандай баҳолаган ва менинг ўрнимда нима қилган бўларди?”

3. Агар бугун мен қандайдир мақсадимга эриша олмаган бўлсам, бунинг учун бор масъулият менинг зиммамда. Худди шунингдек, барча муваффақиятларим учун ҳам масъулиятни ўз гарданимга оламан. Бу ҳолатда менга ёрдам берган инсонлар ёки тақдирга ташаккур айтмайман. Мен ўз муваффақиятларимдан шодланаман ва ғурурланаман. Бу ўз-ўзимга ишонч ҳиссим ортишига кўмаклашади.

4. Агар кимдир менга нисбатан жазавали ва тажовузкор ҳаракат қилса мен бу инсонни тасодифан хафа қилганим ёки қўрқитиб юборганим хусусида ўзимга ўзим савол бераман. Шунингдек, ушбу инсонга нисбатан кутганларим меъёрдан юқори экан-эмаслигини текшириб кўраман.
FОЛИБЛАР ҚОНУНИ. 23-ҚОНУН. ҚЎРҚУВЛАРИНГИЗНИ ЕНГИШНИ ЎРГАНИНГ

Ўрмонда сайёр қилиб юрган болакай ялангликда икки томорқага дуч келибди. Эгалари томорқада ишлашаётган экан. Бироқ бу томорқалар бир-биридан тубдан фарқ қиларди. Уларнинг бири ёввойи ўтларга тўла бўлиб, эгаси тиним билмай меҳнат қилса-да, уларни йўқотолмаётганидан ёзғирарди.

Иккинчи томорқа эса жуда қаралган ва тартибли экан. Эгаси эса ҳузур қилиб қўшиқ хиргойи қилганча шошилмасдан ишларди. Кўринишича, томорқада ишлаш унга заррача оғирлик қилмаётганди.

Болакай ўз ишидан мамнун боғбон билан танишишга қарор қилибди ва унга нега томорқани тартибга келтиришни бу қадар осон эплагани-ю, қўшниси тер тўкиб ишласа ҳам айтарли натижага эриша олмаганига қизиқибди.

Боғбон шундай жавоб берибди: “Илгари мен ҳам у каби ҳолдан тойгунча ишлаб, ёввойи ўтларни йўқота олмаганман. Уларни қанчалик юлмай, илдизлари ерда қолиб, яна ўсиб чиқаверарди. Ўтлар мен юлишга улгурганимдан ҳам тезроқ ўсарди. Шунда мен бошқача йўл тутишга қарор қилдим. Мен шувоқу ажриқлардан ҳам тез ўсадиган гул топдим. Тез орада жамики ёввойи ўтлар гуллар соясида қолиб, қуриб, ўз-ўзидан йўқолиб кетди”.

Болакайни кузата туриб, боғбон ўрмон ёқасидаги фақат заҳарли ўт-ўланлар ўсиб ётган учинчи томорқани кўрсатибди ва дебди: «Бу томорқанинг эгаси — қули енгил табиб. У учаламизнинг орамизда энг ақллиси ҳисобланади. У томорқасида ўсиб ётган заҳарли гиёҳлардан дори-дармон тайёрлайди».

* * *

Ҳар қандай инсон — ҳаттоки буюк ишлар қилувчи инсон ҳам, — қўрқув ҳиссини жуда яхши билади. Ҳеч нарсадан қурқмайдиган инсон ЖАСУР эмас, ҳар қандай қўрқувга қарамасдан ОЛFА борган инсон ЖАСУР ҳисобланади.

Қўрқув — воқеликка айланишини исталмайдиган ҳодисалар ҳақида тасаввур қилишдир. Бу тасаввурлар қанчалик ёрқин ва тез-тез пайдо бўлса, қўрқув шунчалик кучли бўлади. Қўрқувга қарши курашиш қийин, бироқ уни ўз фойдамизга ишлатишимиз, ёинки унга қарши бошқа, янада кучлироқ туйғуни қарши қўйишимиз мумкин.

Биз қўрқув олдида иложсиз эмасмиз асло. Биз унга қарши курашишимиз, уни ҳаётимизни заҳаралашга йўл қўйиб бермаслигимиз мумкин.

ҚЎРҚУВНИ МАМНУНЛИК ҲИССИ БИЛАН ЕНГИШ МУМКИН

Қўрқувни ўтни ердан юлгандек юракдан юлиб ташлаб бўлмайди. Тасаввур қилинг, чироқни ўчирдингиз ва сизни тим қоронғулик чулғаб олди. Зулматга қарши нима ишлатасиз? Унга қарши курашиш ёки уни қувиш — бемаънилик. Уни фақат ёруғлик билан енгиш мумкин.

Қўрқув — зулматга ўхшайди. Уни қувиб бўлмайди. Биз уни қанчалик жон жаҳдимиз билан қувадиган бўлсак, у шунчалик кучая боради. Бу ҳолатда ҳаракат кучи тескари ҳаракат кучига тенг. Бироқ, қўрқувга нисбатан бошқа бир кучлироқ ҳис-туйғуни ишлатиш мумкин. Худди зулматни ёруғлик билан кесгандек.

Буни тушунтириш жуда осон. Бизнинг миямиз айни бир вақтнинг ўзида биттадан ортиқ фикрни ўйлай олмайди. Агар биз миямизни қўрқувга тескари туйғулар билан банд қилсак, қўрқувга ўрин қолмайди. Қўрқувнинг тескариси асло жасурлик эмас. Ахир жасур инсон ҳам қўрқувни туяди, бироқ уни енгиб ҳаракат қилади. Шу сабабли уни биз жасур деб атаймиз.

Қўрқувнинг акси мамнунлик ҳисобланади, шу сабабли қўрқувни мамнунлик билан енгиш мумкин. Агар сиз ўзингизда мамнунлик ҳиссини уйғотувчи бешта нарсани эслай олсангиз, қўрқувдан асар ҳам қолмайди. Бу мутлақо оддий нарса бўлиши мумкин, масалан: юриш, кўриш, гапириш, ўқиш қобилиятингиз. Бу сизнинг автомобилингиз, квартирангиз, сиз суйган ва сизни севувчи одамлар бўлиши мумкин.

Биз кўпинча бундай нарсаларни ўз-ўзича бўладиган нарса сифатида қабул қиламиз, ҳеч қурса, улардан айрилгунимизча. Худо кўрсатмасин-у, юриш имкониятидан маҳрум бўлсангизгина бу қандай бахт бўлганини англаб етасиз.

Буни тез-тез англаб туриш керак, шунда ҳаётингиз тўкис ва бой бўлади.
БУЮК МАҚСАДЛАР ҚЎРҚУВНИ ЧЕКИНТИРАДИ

Қўрқувни енгишга қаратилган яна бир усул ўз мақсадингизга диққатингизни жамлашдан иборат. Агар биз мақсадимизни кўздан қочирсаккина қўрқув бизни тўла-тўкис чулғаб олиши мумкин. Ҳар ҳафта ўзингизнинг энг муҳим мақсадларингизни ёзиб боринг. Уларга етишганингиздан сўнг ҳаётингиз қандай бўлишини тасаввур қилиб туринг.

Ўз мақсадларингиз ҳақида орзу қила туриб қўрқув нималигини унутганингизни сезиб қоласиз шунда. Албатта, бу иш учун кунига бир неча дақиқангиз қурбон бўлар, бироқ, ҳаракатсизлик ва қўрқув исканжасида бундан-да кўпроқ вақтингизни йўқотасиз.

Тўғри, бу муолажадан кўп ўтмай қўрқув яна қайтади, бироқ энди сиз уни анча хотиржам қарши оласиз. Бундан ташқари, бу ҳолатда қўрқув сизга яна ўз мақсадларингизни ёдга олиш ҳақида сигнал бўлиб хизмат қилади.

ЎНТА АМАЛИЙ МАСЛАҲАТ

Агар сизни қўрқув чулғаб олса қуйидаги ўн бўлимни ўқиб чиқинг:

1. Ўз-ўзингизга «Менинг аввалги қўрқувларим нима бўлди?» деб савол беринг. Шунда сиз ўтган даврдаги қўрқувларингизнинг максимум беш фоизи воқеликка айланганини тушуниб етасиз. Безовталигингиз нечоғлик асосли эканлиги ҳақида ўйлаб кўринг. Эҳтимол, сиз арзимаган нарса учун хавотирланаётгандирсиз?

2. Сизда мамнуният ҳиссини уйғотувчи беш нарсани ёзиб қўйинг. Ўз-ўзингизга: «Шу вақтгача ишларим жойида эди. Бундан буён ҳам шундай бўлади!» денг.

3. Биз қўрқаётган нарсаларнинг кўпи келажакда содир бўлиши, умуман содир бўлмаслиги ҳам мумкин. Бугунги кунга уларнинг мутлақо алоқаси йўқ. Унда нега бугун қийналишимиз керак?

4. Бугунги кун кўнгилдагидек тугашига ўзингизни ишонтиринг. Эртага эса яна бир шундай кун кутиб турибди. Ҳаёт алоҳида кунлар кетма-кетлигидан иборат.

5. Агар қўрқув ниҳоятда катта бўлса тезроқ ғолиб инсон билан мулоқотга киришинг. Унинг ҳузурида қўрқувингиз йўқолади. У ёки бу инсон шундай ҳолатда нима қилган бўлиши ҳақида ўйласангиз ҳам бўлади.

6. Иш билан машғул бўлинг. Албатта, қўрқув чегарадан чиқай деб турганда бу осон иш эмас, бироқ жуда муҳим. Чунки қўрқув юки айнан ишсиз, бекор ўтирган одамни янада қаттиқроқ босади.

7. Бу иш қўлингиздан келиш-келмаслиги ҳақида ўзингизга савол бера кўрманг. Савол бошқачароқ янграши керак: “Мен уни қай тариқа бажараман?” Нима бўлганда ҳам сиз тўғри ечимни топасиз.

8. Ўзингизни ижобий тасаввуротларингизни ишга солинг. Ўзингиз ҳақида охири бахайр тугайдиган қизиқ ҳикоя ўйлаб топинг.

9. Ўзингиз севган мусиқани тингланг. Қўрқув худда бўлмагандек йўқолади.

10. Муваффақият кундалигингизни тўлдиринг. Нақадар омадли инсон эканлигингиз ва арзимаган нарсалар учун безовта бўлишга ҳожат йўқлиги тезда эсингизга тушади.

ҚЎРҚУВ МАЛҲАМ ҲАМ, ЗАҲАР ҲАМ БЎЛИШИ МУМКИН

Баъзан қўрқувдан чегараланган меъёрда рағбатлантирувчи восита сифатида фойдаланиш мумкин. У билан худди заҳар билан бўлгандек муносабатда бўлиш керак. Керагидан ортиқроқ меъёр фалаж ва ўлимга олиб келиши, бироқ озроқ миқдори кучли таъсир этувчи дори бўлиши мумкин. Шу сабабли ғолиблар қўрқув импульсига унчалик қаршилик кўрсатишмайди, бироқ ўзларини тамоман унинг ихтиёрига ҳам топшириб қўйишмайди.

Fолиблар оз миқдордаги қўрқув яхшигина стимул (рағбатлантирувчи, олдинга ундовчи) бўлиши мумкинлигини аллақачон англаб етишган. Улар ўзларига шундай дейишади: «Мен янги қадам босиш олдидан қўрқувни ҳис қилмас эканман, демак бу кўзлаган қадамим мен учун жуда майда эканлигини билдиради».

Fолиблар қўрқувни тўғри йўлда эканликларининг ишончли белгиси сифатида қабул қилишади. Улар ўз қўрқувлари билан иттифоқ тузишган ва уни ўз ўсишларининг ҳаракатлантирувчи омили ҳисоблашади.

ФАЛОКАТЛАР

Fолиблар фалокатлардан беркинишмайди. Улар ўз ҳаётларида қайғули дақиқалар албатта бўлишини билишади. Бундан ҳеч ким қочиб қутилолган эмас. Шу боис, қуйидаги маслаҳатлардан фойдаланинг:

- Қандайдир даҳшатли воқеа рўй бермасдан азобланиш вақт ва энергияни беҳуда сарфлаш демакдир.

- Fолиблар ҳаётнинг қора кунларини яшаб ўтишда ўзларида куч ва ақл топилишини биладиган инсонлар.

- Фалокатлар — бу ҳаммасини бошдан бошлаш имконияти.

- Фалокатлар — ҳаётимизнинг муҳим таркибий қисми, гарчи уларни онгли равишда ахтариш мутлақо шарт бўлмаса-да. Рихард Бах шундай деган: “Ипак қурти учун ҳаётнинг охири бўлган нарса аслида капалакнинг туғилиш жараёнидир”.

ПОЗИТИВ ДУНЁҚАРАШ

Fолиблар болаларга хос ишончга эга бўлишади. Масалан, улар аниқ ишонишадики, уларнинг ҳаётини юқорида — осмонда кимдир бошқармоқда ва ҳаётда ҳамма нарса маълум бир маънига эга. Тўғри, бу маъни бир қараганда кўзга ташланмайди, уни жуда узоқ вақт ахтариш керак бўлади.

Кимгадир бу дунёқараш жуда жўн кўриниши мумкин. Бироқ унга қарши қандай муқобил келтириш мумкин? Ҳеч бир тизимга бўйсунмасдан одамлар орасида тақсимланган омадсизлик ёки муваффақиятга шунчаки ишониб қўйиш керакми? Ўзини тасодиф қурбони ҳисоблаш ўрнига, ҳар бир нарсада қандайдир маъно ахтариб юрувчи инсон ўзини анча хотиржам ҳис қилади.

Бир томондан ғолиблар ҳар бир нарсадан чуқур маъно ахтаришади, бошқа томондан эса интиҳосиз коинот сарҳадларида ўзини қум зарраси деб ҳисоблайди. Олам уларнинг атрофида айланмаётганини жуда яхши билишади. Уларнинг жамики орзулари, қўрқувлари ва фалокатлар — бу шунчаки Оламнинг билинар-билинмас инъикоси эканлигини билишади. Улар ҳаётга ўйин каби муносабатда бўлишади. Бундай ўйинда хатолар жуда муҳим аҳамиятга эга бўлмайди. Агар сиз ютқазган бўлсангиз ҳам, исталган вақтда янги ўйинни бошлашингиз мумкин.

Бир қараганда юқоридаги фикрлар бир-бирига зиддек кўриниши мумкин, йўқ, аслида ундай эмас. Агар ҳаётга ўйин сифатида қаралса ва шу вақтнинг ўзида ундан чуқур маъно ахтарилса бундай ёндашув маълум бир енгилтаклик ва бир вақтнинг ўзида фикр соғломлигини бирлаштиради. Бу бизга ўз қўрқувларимизни ўта жиддий қабул қилмасликда асқотади.

Содир бўлаётган ҳодисада чуқур маъно борлигига ишониш эса, ўз навбатида, ўз-ўзимизга ишончни мустаҳкамлайди. Маъно ахтариш ҳаётда юзакиликдан қочишда ёрдам беради.

Медалнинг икки томони ана шундай ва уларнинг бири иккинчисиз мавжуд эмас. Жиддийлик ва ўйин бир-бирини яхши тўлдиради. Ҳаётда ўйин аксини кўрган ва шу вақтнинг ўзида ундан маъно ахтариш билан банд инсон жамики мавжуд қўрқувлардан кўпам ҳайиқиб ўтирмайди.

АМАЛИЙ МАШҚЛАР

Бугундан бошлаб мен қўрқувларимни енгишни ўрганаман. Бунинг учун қуйидагиларни бажаришим керак бўлади.

1. Мени қўрқув ўз домига тортаётганини сезганим заҳоти уни енгишимда ёрдам берадиган ўнта амалий маслаҳатни ўқишга тутинаман.

2. Мен ўзимда мамнунлик туйғусини уйғотувчи камида бешта нарсани ёзиб оламан. Мен сурункали қўрқув ўз-ўзидан пайдо бўлмаслигини, у менинг атрофдаги оламга муносабатимга боғлиқлигини биламан. Исталган онда мен уни мамнунлик ҳисси билан бўғиб қўйишим мумкин.

3. Бугундан бошлаб мен қўрқувга бошқача муносабатда бўламан. Мен уни муваффақият учун фойдали рағбат сифатида қабул қиламан. Енгилгина қўрқув ҳисси менга етарлик куч сарфлаётганим ва ўсаётганимни намойиш қилиб туради. Агар мен навбатдаги қадам олдидан қўрқув ҳиссини туймасам, демак бу қадам мен учун жуда кичик.

4. Бугундан бошлаб мен ўзимга, ўз истакларим ва қўрқувларимга у қадар жиддий муносабатда бўлмайман. Чунки мен жуда улкан бир бутунликнинг арзимас қисмиман.
ҒОЛИБЛАР ҚОНУНИ. 24-ҚОНУН. ЎЗИНГИЗНИНГ КУЧЛИ ТОМОНИНГИЗГА ТАЯНИНГ
Бир дарахт ўзининг кичиклиги, қийшиқлиги ва хунуклигидан жуда азият чекар экан. Унинг ён-атрофидаги дарахтларнинг барчаси баланд ва кўркам экан. Дарахт улар каби бўлишни, шохлари узра шамол эсиб туришини истар экан.

Бироқ ўша дарахт жарлик ёқасида ўсар экан. Унинг илдизи тошлар орасида тўпланиб қолган қўним топган экан. Унинг шохлари узра этни жунжуктирувчи шамол эсар, Қуёш эса унга эрта тонгда бир кўриниш бериб, чошгоҳдан сўнг қоя ортига ўтиб кетар экан. Дарахтда бундан ортиқ ўсиш учун имконият йўқ ва у ўзининг шум тақдирини қарғар экан.

Бироқ кунларнинг бирида, эрта тонгда, Қуёшнинг заррин нурлар етиб келган паллада у пастда ястаниб ётган водийга назар ташлаб, ҳаёти ўзи ўйлаганчалик ёмон эмаслигини англабди. Унинг кўз ўнгида ажойиб манзара пайдо бўлибди. Ундан пастроқда ўсаётган дарахтларнинг бирортаси бу гўзал манзаранинг ўндан бир кисмини ҳам кўра олмас эдилар. Боши узра жарлик қоясининг бўртиб тургани уни қор ва муздан асрар экан. Ўзининг қийшиқ танаси ва беўхшов кўринса-да, мустаҳкам шохлари бўлмаса дарахт бу жойда бир лаҳза тура олмаслигини англабди. У шу ерда ўсаётган барча дарахтлар сингари такрорланмас кўриниш ва ўз ўрнига эга эди. У ўзига хос дарахт эди ва бу унга кўплаб устунликларни берарди.

* * *

Ҳар бир инсон ўзида мавжуд қобилият ва сифатлар билан яшашни щрганиши керак. Асосий диққат бизда бор бўлган ва биз тушунадиган, қила оладиганнарсаларга қаратилиши керак. Афсуски жуда кўпчилик инсонлар ўзида йўқ, тушунмайдиган ва қила олмайдиган нарсаларга диққат-эътиборларини сарфлашади.

БЕЪМАНИ ОРЗУЛАР

Кўпчилик одамлар «агар қобилият ва истеъдодим озгина кўпроқ бўлганда яшашим анча осонлашарди», деб ўйлашади. Масалан, табиатан касалманд инсон агар соғлигим яхши бўлганда ҳаётим анча енгил бўларди, деб ўйлайди. Бироқ соғлиги қандай бўлса шундай.

Ёлғиз она фарзандибилан кўпроқ бўлишни истайди. Бироқ бунинг учун унга вақт етишмайди - ишлаши керак.

Агар овозингиз ширали бўлса ёки бирор бадиий иқтидорга эга бўлсангиз яхшироқ яшаган бўлар эдим деб ўйлайсизми? Менимча йўқ. Ҳар бир мувоффақият учун тўлов бор. Бироқ асосий жиҳат шундан иборатки, биз ўзимизда бор қобилиятга эгамиз, холос.

Агар пулингиз кўпроқ, соғлигингиз мустаҳкам, суюкли ёрингиз бўлса ҳаётим яхши бўлиб кетар эди, деб ўйлайсизми, Йўқ, бу ҳолда сизда бошқа муаммолар пайдо бўлар эди.

ЎЗИНГИЗДА МАВЖУД НАРСАЛАРДАН ФОЙДАЛАНА ОЛИНГ

Табиат сизга ниманики ато этган бўлса, уни ўзгартириб бўлмайди. Бутун ҳаётингиз давомида баъзи инсонларда қобилият ва иқтидор бошқаларига нисбатан кўпроқ эканлигига амин бўлиб борасиз.

Бу ҳолатда адолатни талаб қилиш бемаънилик. Биринчидан, биз ўша инсонлар иқтидори учун нималар тўлаётганидан бехабармиз. Иккинчидан, бизда ҳам бошқаларда бўлмаган иқтидор ва қобилият бор. Аслида қобилиятнинг роли унчалик муҳим эмас. Муҳими - биз ўзимизда мавжуд нарсалардан қандай фойдаланаётганимизда.

Сиз куни бўйи уйдан чиқмай янги қобилиятлар ҳақида орзу қилишингиз мумкин, бироқ бу ҳаётингизни заррача ўзгартирмайди. Покер ўйинини олайлик. Ушбу қиморда картада омади келган киши фақат қисқа муддатли мувоффақиятдан умид қила олади, холос. Чунки алал-оқибат, яхши ўйнаган, ўйинни пухта ўзлаштирган ва унинг барча нозик тарафларини ўрганган инсон ғолиб бўлади.

Агар сизда бошқаларда мавжуд иқтидор бўлмаса, шунчаки ўзингизга бошқа ҳаёт йўлини танлашингиз керак.

Бир ўқувчи мактабда сира инглиз тилини ўзлаштира олмас экан. Шунчаки унга мактабда чет тилларни ўргатиш методикси тўғри келмасди. У синфда ўзлаштириш бўйича энг қолоқ ҳисобланар, бошқаларга ҳасад қилар экан. Шундан сўнг у бир неча йил АҚШда яшашга мажбур бўлибди. Энди эса у инглиз тилини барча синфдошларидан яхшироқ билади.

Гап фақат қобилиятда ҳам эмас. Ундан қандай фойдаланаётганимиз янада муҳимроқ саналади.

МЕҲНАТСЕВАРЛИК ҚОБИЛИЯТДАН МУҲИМРОҚ

Атрофингиздагиларнинг иқтидорини ўта илоҳийлаштириб юбориш ҳам ярамайди. Ахир биз уларнинг мувоффақиятининг қайси қисми иқтидорига, қайси қисми тинимсиз меҳнат қилганига тўғри келишини ҳеч қачон аниқ билмаймиз. Барча ғолибларни бир нарса бирлаштиради: ҳар қандай юксак натижа - биринчи навбатда меҳнат самарасидир. Жуда кўпчилик бу фикрга қўшилмайди, чунки бу уларнинг асосий кўзири «Иқтидор бўлмаса, уриниб нима қилдим?»дан маҳрум этади.

Сиз қўлингизга тушган карталардан қатъий назар, тишингиз мумкин. Эҳтимол, бунинг учун кўпроқ кўп вақт талаб этилар, керагидан ортиқча терларсиз. Бироқ сизда қатъият ва сабот ўлса мақсадга элтувчи йўл ҳар доим ҳам топилади. Агар бу йўлда тўсиқлар пайдо бўладиган бўлса, сиз уларни синдиришингиз, остидан сирғалиб ёки устидан ҳатлаб ўтишингиз мумкин. Қартада омад келишига таяниб иш кўрадиганлар эсадастлабки муаммо олдида мулзам бўлиб қолишадива яна «омадли карталар»ни кута бошлайди.

Пайдо бўлган вазиятга эътибор бермасдан, ишни ҳозир ўзингиз турган жойдан бошланг. Нима қилишингиздан қатъий назар, ҳар куни кечагидан озгина яхшироқ бўлса-да, натижага эришишга ҳаракат қилинг.Қадамма қадам. Вазият яхши томонга ўзгаришини кутиб ўтирманг. Ўзингиз ўзингизга керакли вазиятни яратинг.

КУЧЛИ ВА ОЖИЗ ТОМОНЛАР

Ҳар қандай кучли ва ожиз томонлари бўлади. Кўпчилик ўзининг кучсиз трафига эътибор беради ва омадсизлигининг сабабини ўшанда деб билишади. Бунда йинсонлар учун яхши янгилигимиз бор: шахснинг кучсиз томонинг мувоффақиятга мутлақо аҳамияти йўқ. Энг яхши атиргул бутаси - тиканлари кўпи эмас, энг чиройли гуллардан ташкил топганидир. Ҳали ҳеч ким нуқсонларидан қутилгани учун бойиб кетмаган. Сиз аста-секин енгишни уддалаётган нуқсонларингиз эмас, эътиборга молик жиҳатларингиз сизни бой қилади.

Агар қандайдир нуқсонингиз устидан ғолиб чиққан бўлсангиз, хўш, бу билан нимага эришдингиз? Битта нуқсонингиз камайганидан бошқа ҳеч нарсага. Бундан сизнинг мувоффақиятингиз ҳам, пулингиз ҳам ортмайди. Токи шахсиятингизнинг кучли томонини ривожлантирмас экансиз, Уртача инсонлигингизча қолаверасиз. Фақат шу сизга бойлик ва мувоффақият келтириши мумкин.

Ўз нуқсонларингиз бораси кўпам қайғураверманг. Жуда кўпчилик инсонлар шунга ўхшаш нуқсонларга эга ва дуппа-дуруст яшамақда. Албатта, кучсиз томонларингизга бутунлай кўз юмиб қўйиш ҳам ярамайди, акс ҳолда улар мувофффақиятга эришишингизда ҳалақит беради. Бироқ сиз ҳар доим ечим топа олишингиз мумкин. Агар бухгалтерлик ҳисобларига тушунмасангиз, яхши бухгалтер ёлланг. Сиз ўзингизнинг ожиз томонларингизни ўзингизга янги йўл танлаш, шу соҳада кучли билимга эга бўлган инсонлар билан ҳамкор, муштарак бўлиш учун имконият сифатида қабул қилишингиз керак.

Кучли томонингизга диққатингизни жамлаб, иложи борича уни ривожлантириг. Шундай муфофаққиятларга эришган инсонларни топинг. Улар билан бирлашинг ва улардан ўрганинг.

ИШЛАРИНГИЗ БУТУН УМР СИЗГА ЙЎЛДОШ БЎЛАДИ

Вақт ўтиб, сиз тушиб қолган вазиятларнинг жуда кўпи сизнинг виждонингизга ҳавола эканлигини англайсиз. Бу ҳам ёқимли, ҳам ёқимсиз вазиятларга таалуқли. Ҳаммаси уларнинг уйғунлиги ва ният қилинаётган истиқболга боғлиқ. Эхтимол, вақт ўтиб сизнинг хатоларингиз ва мағлубиятларингиз қандайдир маъно касб этар. Бу ерда ҳам ҳолат қарта ўйинидагидек. Шунчаки олинган қарта ёмон ҳам яхши ҳам бўлмаслиги мумкин. Бироқ қўлингиздаги бир неча қарта ютишингиз ёки ютқазишингизни белгилаб бериши мумкин.

Агар сиз ҳаётингизда бирор нарсани ўзгартиришга қодир бўлсангиз, буни қилинг. Баъзи нарсаларни тезда ўзгартириб бўлмас, эҳтимол ҳеч қачон ўзгартиролмассиз. Бу фактни ёдда тутинг. Асосийси - бир шароитдан бошқасини фарқлашни ўрганасиз. Бир қарашда «фойдасиз» кўринган вазият ортида яширин устунликларни илғаб олишга ҳаракат қилинг. Кўпчилик узоқ вақт кулиб масхара қилган куни келиб сизнинг кўзирингизга айланиша мумкин.

ЎЗИНГИЗНИ БОШҚАЛАРГА СОЛИШТИРМАНГ

Биз доим ўзимизни атрофдагилар иблан солиштирамиз - гўёки бу уларнинг фонида яхшироқ кўринишимизга ёрдам берадигандек. Бундай таққослаш давомида кимдандир нимададир ортда, бошқалардан нимададир устун эканлигимизни аниқлаймиз. Унимининг ҳам, бунисининг ҳам бизга ҳеч қандай нафи йўқ.

Агар биз ўша устунлигимизни пайқасак, биз ўз мувоффақиятимиз сифатида талқин қиламиз. Бироқ бунда ўта баҳсталаб мезондан фойдаланамиз. Биз ўзимизни молиштираётган инсон балки шунчаки ривожланишдан тўхтагандир. Бундай ҳолатда биз бошқаларнинг мувоффақиятсизлиги ортига беркинган бўламиз.

Агар бошқа инсонга таққослашда ютқазсак ҳам бу бизга фойда бермайди. Фаолиятнинг у ёки бу жабҳасида биздан устунроқ бўлган инсонни исталган вақтда ҳам топиш мумкин. Бу ҳолатда биз ўзимизга ишонч ва қатъиятни йўқотишимиз мумкин. Агар биз диққатни фақат ўзимизга қаратсак, бу бизга ўзимизга хослигимизни тушунишда ёрдам беради. ШУ сабабли ҳар ўандай солиштириш маънога эга эмас. Ўзимизни фақат ўз мезонимиз бўйича баҳолашимиз мумкин. Биз ўзимизни ўшандек бўлишни истаган ва ўшандек бўла оладиган инсон билан таққослашимиз керак.

ТАКРОРЛАНМАСЛИК

Бошқа сизга ўхшаган инсон йўқ. Ҳаёт йўлингизда ҳам сиз ечишингиз лозим бўлган масалаларга айнан ўхшаш мақсадли инсон учрамайди. Сизнинг ўзингизга хослигингиз шахсий тажрибангиз ва қобилиятингиз уйғунлигида намойон бўлади. Сиз эътироз билдиришингиз мумкин: «Швақтгача қилган ишларимнинг барчасини бошқалар ҳам қилиши мумкинэди», деб. Биринчидан, бунинг эҳтимоли кам. Асосийси, бу ишни сиз уддалагансиз! Айнан сиз, бошўа киши эмас. Ҳар доим ана шундай бўлиб қолади.

Ҳеч қандай инсон ҳаётда сизнинг ўрнингизни эгаллай олмайди. Ўзингизни бошқаларга камроқ солиштириб, ўзингизга диққатингизни кўпроқ жамласангиз ўзингизга хослигингиз янада равшанлашади ва бундан келиб чиқадиган устунликлар яққол кўзга ташланади. Сизда бошқа инсонга хос фазилат пайдо бўлишига тилакдошмасмиз. Яхшиси ўзингизнинг кучли томонларингизни ривожлантиринг.

Сиз ўзингизни бошка инсонлар билан таққослаганингизда кўпинча ҳасад ва рашк каби салбий туғулар пайдо бўлади.

ҲАСАД

Нмадандир атрофингиздаги инсонлардан ортда қолаётганингизни ҳис қилиш ҳасад туғилишига сабаб бўлиши мумкин. Шундай қилиб, бу туйғунинг пайдо бўлиши ўз-ўзингизга ишончингиз сустлиги ҳам сабаб бўлади. Ўзининг зарар ёқасида эканлигини тушунувчи инсон ўз наздида ўзига нисбатан баландроқ даражада турувчи инсон билан мулоқотга киришишга интилади.

Бироқ турли даражада турувчи инсонлар мулоқотга киришищининг икки йўли бор. Ё сиздан сиздан баланд турувчи инсон даражасига чиқиб боришингиз керак, ёки уни ортга тортиб ўз даражангизга тушириб олишингиз керак. Ёки биз атрофдаги баланд биноларнинг ҳаммасини бузамиз, ёки ўзимиз баланд қилиб қурамиз. Ўзининг юқорироқ даражагача ўсишига ишонмаган инсонлар турли туҳмат ва нуқсонлар билан атрофдагиларнинг обрўсини тушуришга ҳаракат қилишади. Ҳасаднинг энг ёмон жиҳати - мувоффақият қозонаётган инсоннинг ғилдирагига чўп тиқишда эмас - ҳасадгўй ўзини яхшироқ бўлиш имкониятидан маҳрум қилишдадир. Ўз даражасидан воз кечиб юқорироқ даражага интилиш ўрнига улар атрофдагиларни ўз даражасига тушуриш учун бор энергияларини сарфлашади.

РАШК

Ҳаддан зиёд рашк - инсоннинг ўзидан, ўз кучидан шубҳаланишининг бир кўриниши ҳисобланади. Бу туйғу ҳам ҳасад сингари ўзини бошқалар билан солиштирганда пайдо бўлади. Жуда кўп оилаларда эр-хотинлар жуда кўнгилсиз рашк саҳналарини қўйиб беришади. Бунда энг фожеалиси - эр рафиқасида ўз шахсига нисбатан қизиқиш, майл ўйғотиш ўрнига энергиясини аёлининг эркинликларини чегаралашга сарфлайди. Эртами-кечми хотин бу нарса эрнинг ожизлиги белгиси эканлигини англайди. Натижада, рашк аслида курашилиши керак бўлган нарсага олиб боради. У эр-хотинни бир-биридан ажратади.

Рашк - ҳақиқий муҳаббатнинг яққол белгиси, деген хато фикр мавжуд. Бу нотўғри. Қўрқинч ва тобелик бўлган жойда асл муҳаббатга ўрин йўқ. Муҳаббат - эркинлик туғусини бахш этади, рашк эса қўл-оёқни боғлаш, бўғиш дегани.

Рашк дардига мубтало бўлган инсон бошқа инсоннинг унга бўлган муносабатидан ўз-ўзига ишончни мустаҳкамлайди. У ўзининг муҳим одамлигини ҳис қилиши учун қай йўл билан бўлса-да, бошқа инсонни камситиши керак бўлади. Шу вақининг ўзида у ҳамкори ундан юз ўгириши мумкинлигидан қўрқади ва жамики усуллар билан унга ёпишиб олади.

Кўнглининг туб-тубидан ўзининг тўлақонли эмаслигини англаб, ўзидан жирканиши ва бу жирканишни атрофдаги одамларга ҳам «юқтириши» мумкин. Шунинг учун, наркоман доим наркотик истагида бўлганидек, рашкчи ҳам ўзида бу ҳалокатли туйғуни қувватлантириб турувчи баҳоналар ахтараверади. Агар ҳасадси бадавлат инсоннинг касод бўлишини истаса, рашкчи ўзининг ҳам ўзи севаман деб ҳисоблайдиган инсонниг ҳаётини ҳам ҳаётини вайрон қилади.

Албатта, сизнинг ишончингизни суистеъмол қилиб, сизга ҳиёнат қилувчи инсонлар ҳам учраб туради. Бироқ, уларни олдингизда куч билан ушлаб туриш ҳеч қандай яхши натижаларга олиб келмайди. Агар инсонлар бир-бирларига тўғри келишмаса, ўзаро заруриятларини қониқтира олишмаса, уларнинг ажрашганлари маъқул. На сизни, на ўзини қадрловчи инсоннинг эркинлигини чегаралашга уриниб, ўзингизни ерга уриш шартмикан?

Рашкчининг туйғуларни тушунишга уриниш, унинг талабларига кўниш бемаънилик. Фақат унинг ўзигина ўзини даволай олади. Рашк дардига мубтало бўлган инсон ўзининг кучли жиҳатларига диққатини жамлашни ўрганиши керак.

қачонки у ўз фазилатлари ва потенциалини англасагина шукроналик, бахт ва осудаликка эришиши мумкин. Унинг кўнглида рашк учун ўрин ҳам қолмайди.

Эҳтимол, сиз ўзингиз тушиб қолган вазиятни бирданига ўзгартиришга қодир эмассиз. Бироқ, қулайроқ вақт келишини кутиб, вақи ва энергияни беҳуда сарфламанг. Шундай нарсалар борки, сиз уни ўзгартира олмайсиз, чунки улар сизнинг назоратингиздан ташқарида. Унда уларга куч сарфламанг. Куч-қувватингизни назорат қила олигшингиз мумкин нарсаларга йўналтиринг. Ғолиблар ҳаётларини фақат қўлларида бор бўлган бўёқларга бўяшади. Бироқ улар буни усталик билан қилишади.

АМАЛИЙ МАШҚЛАР

Бугун мен ўз шахсиятимнинг кучли томонларини ривожлвнтириш учун ҳаракатни бошлайман. Бунинг учун менга қуйидагилар керак бўлади:

1. Мен ўз мувоффақиятларим фа қат иқтидорга эмас, ундан қандай фойдаланаётганимга кўпроқ боғлиқ эканлигини тушундим. Мен ҳеч қачон тақдир менга хайрихоҳ эмаслигидан шикоят қилмайман.

2. Мен ўз шахсиятимнинг барча кучли ва ожиз томонлари иўйхатини тузаман. Нуқсонларга келсак, мен уларни йўқ қилиш йўлини топаман. Бироқ асосий эътиборни ўзимнинг кучли жиҳатларимни ривожлвнтиришга қаратаман ва бу йўлда манга нафи тегадиган инсонларни атрофимда тўплайман.

3. Мен ўз ҳаётий ҳолатимни таҳлил қилиб, унда нимани ўзгартириш мумкинлиги ҳақида ўйлайман. Кейин ўз режамни тузаман. Унда белгиланган тадбирларни кейинга силтамасдан, дарҳол бажаришга киришаман.

4. Мен ўзгартиришга қодир бўлмаган вазиятларни ёдда тутаман. Агар бугун ёмғир ёғмса, мен хушчақчақ жилмайишда давом этаман. Чунки афтимни бужмайтириб олганим билан ёмғир тўхтаб қолмайди.

5. Рашкчи ва ҳасадгўй эканлигим қай даражада эканлигини текшириб кўраман. Бу туйғуларни юракдан юлиб олиб ташлаб бўлмайди, лекин ў потенциалим ва ўзига хослигимга эътиборни кучайтириб, уларни чеккага сиқиш мумкин. Нега мен такрорланмас эканлигим хусусидаги саволга ёзма жавоб қайтараман.
ҒОЛИБЛАР ҚОНУНИ. 25-ҚОНУН. БЕРИШ ВА КЕЧИРИШНИ ЎРГАНИНГ
Тоғлар орасида бир аёл кўп йиллардан буён ёлғиз яшар экан. Кунларнинг бирида у жилға қирғоғидан қимматбаҳо тош топиб олибди. Орадан кўп вақт ўтмай унга қорни оч йўловчи учраб қолибди. Аёл унга бир-икки бўлак нон бериш илинжида ўраб олиб қўйилган дастурхонини очаётганда йўловчи бояги тошни кўриб қолибди. У ҳеч қачон бундай чиройли тошни кўрмаган экан, шу сабабли тошдан кўзини уза олмай қолибди. Буни сезиб қолган аёл унга тошни совға қилишга қарор қилибди.

Кўп ўтмай, йўловчи яна йўлга отланибди. У бояги тошни сотса, унинг пулига умрининг охиригача фаровон ҳаёт кечиришини биларди.

Бироқ бир неча кундан сўнг у ортига қайтибди. Аёлни қийнала-қийнала топгач, унга қимматбаҳо тошни қайтарибди ва дебди: «Йўлда кўп нарсалар ҳақида ўйладим. Биламан, бу тошни яхшигина пуллаш мумкин. Бироқ, бу тошни қайтариб, сендан бундан ҳам қимматлироқ нарсани олмоқчиман. Мен ҳам худди сеникидек — мана шундай туҳфалар қилишга изн берадиган — юракка эга бўлмоқчиман».

* * *

Аксарият инсонлар ўз ҳаётий мақсадини бойлик ва тўкин-сочинликда деб билишади. Бироқ, улар «тўкин-сочинлик» сўзининг асл маъносини етарлича англашмайди. Унинг маъноси шундан иборатки, бойликни доим қўлда маҳкам ушлаб туриб бўлмайди. Уни бўлишиш керак.

 АТРОФИМИЗДАГИ БАРЧА НАРСА — ЭНЕРГИЯ.
ЭНЕРГИЯ ЭСА ҲАРАКАТДА МАВЖУДДИР

Ҳеч нарса бутунлай осойишта ҳолатда бўла олмайди. Бизнинг танамиз ва Олам доимий ҳаракатда ва ўзаро энергия алмашинади. Агар бу боғлиқлик бузилса, ҳаёт ҳам тугайди. Ҳаёт — бу энергия оқими. Унинг қандайдир қисми бизга келади, яна қай бир қисми кетади. Асосий ҳаётий принцип «олиш ва бериш» сўзларида мужассамдир. Моҳиятан, бу Оламда энергия алмашинувини тасвирловчи жараённинг худди ўзгинасидир.

Токи энергия алмашинуви бор экан, ҳаёт давом этади. Кимки бу оқимни бузишга уринса, табиат қонунларини бузмоқчи бўлади. Қанчалик кўп берсак, ҳаётимиз шунчалик тўлақонли ва жадал бўлади.

Инсонлар ўртасидаги муносабатлар ҳам доимий алмашинувга бориб тақалади. Қанчалик кўп берсак, шунчалик кўп оламиз. Ҳаётнинг қонуни шундай, берилган барча нарса юз чандон бўлиб қайтади. Инсонлар ўртасидаги ўзаро алмашинув қанчалик жадал бўлса, уларнинг муносабатлари шунчалик мустаҳкам бўлади.

Ҳаётда оддий қонун амал қилади: агар шодланишни истасангиз, аввал инсонларга шодлик улашишингиз керак. Агар севилишни истасангиз, аввал ўзингиз севишни ўрганинг. Агар сизга эътибор зарур бўлса, аввал атрофингиздагиларга эътибор қилинг. Агар моддий фаровонликка эришиш истагида бўлсангиз, бошқаларга бунга эришишда ёрдам беринг. Бойликка эришишнинг энг осон йўли — бошқаларга муҳтож бўлган нарсасини олишда кўмаклашишдир.

ИНСОНЛАРГА ЯХШИЛИК ТИЛАНГ

Агар ҳаёт сизга ғамхўр бўлишини истасангиз, атрофингиздагиларга ғамхўр бўлиб, уларни дуо қилинг. Дуо қилиш — бу жуда қадимий одат. Қадимдан саёҳатга чиққанларга дуо берилган, дастурхон устида дуо ўқилган, оилага ва дўстларга дуо берилган. Баъзи халқларда ота-онанинг дуоси меросдан ҳам улуғроқ қабул қилинган.

Кимгадир бу удум эскилик сарқити бўлиб кўринар, баъзилар эса унга фақат диний тус берар. Агар атрофимизни ўраб турган олам фақат энергиядан ташкил топган экан, бизнинг истакларимиз ҳам унинг маълум бир захираси саналади. Истакларимизнинг ҳар бири рўёбга чиқиши мумкин. Шу сабабли, йўлингизда учраган ҳар қандай инсонга яхшилик тиланг. Унга ичингизда шодлик, бахт, фаровонлик ва саломатлик тиланг. Унга ҳаётида бахтли кунлар кўп бўлишини тиланг!

Шунда сиз ўзингизнинг ижобий энергиянгиз сизни ўраб турган оламни яхши томонга ўзгартиришга қодир эканини сеза бошлайсиз. Инсонлар сизни янада яхшироқ қарши ола бошлашади, чунки улар сизнинг олдингизда ўзларини яхшироқ ҳис қила бошлашади. Атрофингиздагилар сиз уларга сидқидилдан яхшилик тилаётганингизни дарҳол тушунишади. Сизнинг эзгу туйғуларингиз ва ниятларингиз юз чандон бўлиб қайтади.

СОВҒА БЕРИШ — АЖОЙИБ ОДАТ

Олдингизга келган ёки ҳузурига бораётган инсонингизга совға беришни одатга айлантириб олсангиз яхши бўларди. Совға ҳар қандай нарса бўлиш мумкин — гул ёки откритка, бир вароқ қоғозга ёзилган ҳикматли сўз ёки шеър, унга нафи тегиши мумкин бўлган инсоннинг китоби ёки манзили...

Кимнингдир ҳузурига борганда унга нимадир, бу яхши тилак ёки хушомад сўз бўлиши мумкин, бериш ёмон ғоями? Ахир шундай оддийгина йўл билан сиз у ҳақда ўйлаётганингиз ва қайғураётганингизни намойиш қиласиз-ку?! Энг мароқли суҳбатлар: «Сиз ҳақингизда ўйлаб турувдим. Сизга қандай ёрдам беришим мумкин», деган сўзлар билан бошланади.

Мулоқотга киришаётган инсонингизга албатта бирор нарса совға қиламан, деб ўзингизга ваъда беринг. Олганингиз берганингиздан зиёда бўлади, албата. Қанчалик кўп олсангиз, бериш истангизгиз янада кучаяверади.

КЕЧИРИШ

Кечириш — бу бериш ва бўлишиш маҳоратининг энг олий кўринишидир. Бу инсоннинг энг олий руҳий камолотга етишиши учун калитдир. Ҳеч нарса бошқа инсонга нисбатан жаҳл, араз, гина-кудурат ва интиқом тўплашдек энергия оқимига тўсиқ бўла олмайди.

Бундай салбий ҳиссиётлар бизни шодлик ва осойишталикдан маҳрум этади, шунингдек руҳият билан боғлиқ касалликларнинг сабаби ҳам ҳисобланади. Салбий ҳиссиётлар ижобий ҳиссиётлардек моддийлашиш хусусиятига эга. Улар аввало ўзимизга қаратилган бўлиб, бизни саломатлигимизнинг йўқотилишига, умримизнинг қисқаришига сабаб бўлади.

Кечириш ҳар доим ҳам осон эмас — бунда жаҳлланиш сабаби муҳим рол ўйнайди. Бироқ, жаҳл ва нафрат исканжасида яшагандан кўра тўлақонли ҳаёт кечирган афзалроқ. Биз ҳамма — ўзимиз, ота-онамиз, рафиқ(а)миз ва бошқа инсонларнинг ҳамма нарсасини кечиришимиз керак.

ЎЗИНГИЗНИ КЕЧИРИНГ

Биз ўзимизнинг хатоларимиз ва аҳмоқлигимизни кечиришимиз керак. Келинг, мукаммалликдан узоқ эканлигимиз ва ҳеч қачон ундай бўла олмаслигимизни унутмайлик. Биз доим хатоларга йўл қўямиз. Бунинг ҳеч ёмон томони йўқ. Агар биз ўз хатоларимиздан жаҳлланмасак, улардан хулоса чиқариб, ўсишимиз мумкин.

Агар биз ўзимизни кечира олмасак, хатолар қўлларимизни бутунлай боғлаб ташлаши мумкин. Ахир шу тахлит тақдири синган инсонлар сон мингта-ку?!

Инсоннинг қилган ишларидан сурункали афсусланиши ва ўз-ўзидан қониқмаслиги — бу характер бўшлигининг белгисидир. Агар инсон тавба қилса, у бу фактни ўзининг ҳаракатсизлигига «хатоларим туфайли мен муваффақиятга эриша олмадим, бироқ мен бундан жуда афсусланаман, демак мен ёмон инсон эмасман» принципи бўйича баҳона қилиб олади.

Ўз-ўзингизга нисбатан ёмон хотираларнинг сақланиши сизни асло бахтли қила олмайди. Ўтган йилларнинг хатолари бугунги кунингизга таъсир қилишига йўл қўймаслигингиз керак. Ўзингизни кечиришингиз ва хатоларингизда фақатгина уларнинг асл моҳияти — улғаяётганингизнинг таркибий қисмини кўришингиз керак. Бу хатоларсиз бугун сиз сиз бўлмасдингиз.

ОТА-ОНАНГИЗНИ КЕЧИРИНГ

Айрим инсонлар ота-онасини кечира олишмайди. Натижада фарзандлар узоқ йиллар давомида ота-оналаридан кўрган адолатсизлик, қўполлик ва қаттиққўлликдан азият чекишади. Умрбод хафалик — биз энди ўзгартира олмайдиган нарса учун даҳшатли баҳо саналади.

Бу ерда яна бир муҳим жиҳат бор. Фақатгина ота-онамизни кечира олгандан сўнггина биз ўзимизни тўла-тўкис улғайган инсон ҳисоблай оламиз. Бунгача биз болалигимизча қоламиз, чунки уларга ва уларнинг бизга бўлган ҳаракатларига боғлиқликни сақлаб қолаётган бўламиз. Ота-онамизни кечирибгина уларнинг таъсири остидан чиқамиз. Шундан сўнггина етук инсон ҳисобланамиз. Болаликдаги хафачиликларни унутиш керак. Бунинг энг осон йўли — ота-онамиз аслида бизга яхшилик тилаганини тушунишдир.

РАФИҚ(А)НГИЗНИ КЕЧИРИНГ, ИЛОЖИ БОРИЧА ТЕЗРОҚ

Миянгизда салбий фикрлар ва хафагарчиликлар учун жой бор экан, сиз ўтмишда яшайверасиз ва ҳозирги замоннинг барча гўзалликларидан қуруқ қоласиз. Хафагарчилик сақланар экан — муҳаббатга ўрин йўқ.

Агар эр-хотин бир-бирини дарҳол кечиришмаса бу аҳмоқгарчилик. Бу ҳолда муҳаббат кейинга сурилиб кетади. Нега? Кўпинча эр-хотинлардан бири иккинчисини дарҳол кечиришни истамайди, «у ҳамма нарсани тушуниши» ва олдинги хатоларини қайта такрорламаслиги учун. Зоҳиран у айни дамда кечиримга ўрин йўқдек кўринишни олади, чунки «хафалиги ҳали жуда янги». Бундай позиция бу вазиятда ҳаракатлантирувчи куч рафиқ(а)нинг айби эмас, фақат ўзимизнинг ҳис-туйғуларимиз эканлигини исботлайди.

Инсонлар кўпинча дарҳол кечириш — ўз обрўсини тушириш, деб баҳолашади. Бироқ севимли инсонингизнинг муҳаббатини рад этиб турганингизда қанақа обрў ҳақида гап бўлиши мумкин? Мустаҳкам алоқаларни бундай пойдеворда тиклаб бўлмайди. Аслида эса ҳаммаси бутунлай тескари: қанчалик тез кечирсак, шунчалик тез севилишимиз ва ҳаётдан баҳра олишда давом этишимиз мумкин.

Бир оқила аёл шундай деган экан: «Мен барибир қачондир уни кечираман. Нега унда бу ишни ҳозироқ амалга оширмаслигим керак?». Бунинг учун суюкли инсонингизнинг яхши томонларини эсга олиш кифоя. Агар сиз унинг сизга ёқадиган ўн жиҳатини хотирангизда жонлантирсангиз, хафагарчилигингиз дарҳол сусаяди.

Албатта, кейинги биргаликдаги ҳаётингиз мақсадга мувофиқ бўлмаслиги ҳам мумкин. Бироқ, ажралиб кетиш хавфи турганда ҳам бир-бирингизни иложи борича тезроқ кечиришингиз шарт.
БОШҚА ЖАМИ ИНСОНЛАРНИ КЕЧИРИНГ

Айби ва аҳмоқгарчилигидан қатъий назар, истисносиз ҳаммани кечиринг. Ҳақиқий кечирим гарчи инъомнинг олий кўриниши бўлса-да, биринчи навбатда сизнинг манфаатингизга хизмат қилади. Ахир гап сиз кечираётган одамда эмас, сизнинг устингизда бормоқда. Кечирим сизнинг бахтингиз, муваффақиятингиз ва руҳий осойишталигингиз учун зарур. У сизнинг келажагингиз учун муҳим.

Сизга мутлақо алоқаси йўқ бўлган инсондан жаҳлланишдан баттар аҳмоқгарчилик бўлмаса керак. Чунки сиз ўз ҳаётингизни заҳарлаяпсиз, бояги инсон бундан мутлақо бехабар бўлиши ҳам мумкин.

Ким узоқ вақт хафа бўлиб ва жаҳлланиб юрса ўз кучининг беҳуда сарфланишига сабаб бўлади. Айниқса у ёки бу инсон сизнинг муваффақиятсизлигингизда айбланган ҳолатда бу яққол намоён бўлади. Агар биз айбни кимнингдир зиммасига юкласак, унга ўз ҳаётимиз устидан ҳукмронлик берамиз. Пайдо бўлган вазият учун масъулиятни атрофимиздагиларга юклаб, биз ўз кучимизни беркитамиз ва муваффақиятимизга тўсқинлик қиламиз.

АМАЛДА ФОЙДАЛАНИШ

Аввал инсонни кўнгилда кечириш керак. Сизни хафа ёки ҳақорат қилган инсонга самимий бахт тиланг. Хафалигингиз ёдга тушган заҳоти дарҳол у инсонни дуо қилинг ва бу хотиротлар сизни зумда тарк этади. Сиз шунингдек, у инсонга қўнғироқ қилиб, у билан шахсан суҳбатлашишингиз ҳам мумкин. Бу ҳолатда мулоқотни чегараланг ва унга ўзини оқлашга йўл қўйиб берманг. Шунчаки, уни тамоман кечирганингизни айтинг.

Шунингдек, бўлиб ўтган воқеаларда бутун масъулиятни ўз зиммангизга олганингиз ҳақида унга хат ҳам ёзишингиз мумкин. Эҳтимол, у инсон сизга адолатсиз муносабатда бўлгандир, бироқ бу ҳодисани қандай қабул қилганингиз ва унга қандай муносаатда бўлганингиз сизгагина боғлиқ. Аввало, уни кечирганингиз ва унга жамики яхшиликларни тилашингизни англатинг.

Ғолиблар бериш ва кечириш санъатини пухта ўрганишган. Униси ҳам, буниси ҳам уларнинг руҳи покланишига хизмат қилади ва уларни самимий инсонларга айлантиради. Бериш кўникмаси ҳақиқий фаровонлик, бахт ва осойишталикка эга бўлиш учун замин яратади.

АМАЛИЙ МАШҚЛАР

Бугундан бошлаб мен ўзимда бериш ва кечириш кўникмасини ривожлантираман. Бунинг учун қуйидагиларни қилишга тайёрман:

1. Бугун мен учрашадиган, телефонда гаплашадиган, хаёлда ўйлайдиган ҳар қандай инсонга шодлик, бахт, муваффақият ва саломатлик тилайман. Мен унга ўзимнинг ижобий энергиямдан улашаман.

2. Бугун мен ҳузурига отланган ҳар бир инсонга совға қиламан. Бу қандайдир нарса, яхши тилак, хушомад сўз ёки фойдали ғоя бўлиши мумкин. Буларнинг барчаси мен унинг фаровон ҳаёт кечиришидан манфаатдор эканлигимни намойиш этади.

3. Бугун мен ўзимнинг севимли инсонимга ноодатий ва пухта ўйланган совғани топшираман. Буни мен унинг хурсанд бўлганини кўриб шодланишим учунгина қиламан.

4. Бугун мен ҳаммани кечираман. Аввало, бу ўз-ўзимга совға бўлади. Мен гина сақлаётган инсонларнинг барчасини кечираман. Мен уларни самимий ва чин юракдан кечираман. Бугуноқ мен унга қўнғироқ қиламан ёки хат ёзаман. Бугундан бошлаб ҳеч кимга нисбатан салбий ҳис туймайман. Қайтага, мен бундай ҳислардан қутиламан.
ҒОЛИБЛАР ҚОНУНИ. 26-ҚОНУН. ПУЛГА ОҚИЛОНА МУНОСАБАТДА БЎЛИНГ
Кунларнинг бирида қашшоқ деҳқоннинг товуғи тилла тухум туғибди. Деҳқон аввалига биров ҳазиллашган деб ўйлабди. Лекин ҳар эҳтимолга қарши тухумни заргар ҳузурига элтибди. Заргар тухум асил тилладан эканлигини тасдиқлабди.

Деҳқон тухумни катта пулга сотибди. Кечқурун у катта базм уюштирибди. Эртаси куни у оила аъзолари билан товуқ яна тилла тухум туғдимикан, дея катакка йўл олишибди. Қарашса — ҳақиқатан ҳам товуқ яна битта тилла тухум босиб ётибди. Бу ҳолат бир неча кун давом этибди.

Деҳқон аввалига ўз бахтига ишонмабди. Кейин эса унинг нафси ҳакалак отибди. Унга кунига битта тилла тухум камлик қила бошлабди. У катакка бориб, товуқни сўйиб ҳамма тухумга бира тўла эгалик қилмоқчи бўлибди. Бироқ, товуқ танасидан нўхатдек келадиган ҳали ҳомила ҳолатидаги тухумга дуч келибди, холос.

Бу масалдан мурод: тилла тухум туғаётган товуқни сўймаслик керак.

* * *

Фаровонлик — бу сизга туғилганингдаёқ берилган ҳуқуқдир. Ҳали ҳеч қачон бизнинг замонамиздагидек бойиш осон бўлмаган. Сиз сўрашингиз мумкин: «Унда нега ҳамма инсон бой эмас?» деб. Бу саволнинг жавоби жуда оддий: инсонларнинг кўпчилиги тилла тухум қўювчи товуқни сўйишади.

Бизнинг бугунги сабоғимизда товуқ — капитал, тухум эса ундан олинадиган фоиз тушунилади. Капиталсиз ҳеч қанақа фоизлар бўлмайди. Кўпчилик инсонлар қўлларида бор бўлган пулларнинг ҳаммасини сарфлаб юборишади. Баъзилар эса ўзларида мавжуд пулдан ҳам кўпроқ ишлатиб юбориб, қарзга ботишади. Бундай йўл билан товуқ ўстириб бўлмайди. Улар уни жўжалигидаёқ, ҳали тухум қўйишга қодир бўлмаган пайтлардаёқ ўлдириб юборишади.

ЭСКИ ҲАҚИҚАТЛАР ЎРНИГА АЙЁРОНА СТРАТЕГИЯ ТУЗАМИЗ

Фаровонлик асослари етарли даражада тушунарлидир. Бунинг учун олаётганингизга нисбатан камроқ харажат қилиш керак. Ортиқча пулларни бир нарса олишга харжлаш ёки товуқ ўстириш учун иқтисод қилиш мумкин.

Шуни тан олиш керакки, биз хоҳлаган нарсаларнинг ҳаммаси ҳам бизга керак эмас. Бироқ бу ҳолда ўз олдимизда ростгўй бўлишимиз керак. Бизга ҳақиқатда нима керак ўзи? Кўпчилигимизда харжланмаган пуллар қолади. Савол уларга қандай муносабатда бўлишдадир. Пулларни мебель, автомобиль, саёҳатлар, кўнгилочар нарсаларга сарфлаш керакми ёки бирор ишга?

Ҳаммаси жуда оддий: пулларни ё харжлаш мумкин ёки иқтиcод қилиш. Айтайлик, етти йилдан сўнг сиз баланс ўтказишни истаб қолдингиз. Сизнинг молиявий ҳолатингиз қандай кўриниш олади? Сиз товуқ ўстирдингизми ёки жўжани қовурдингизми?

Сиз капитал киритиш учун асос яратдингизми ёки кейинчалик мутлақо бекераклиги ойдинлашган нарсалар харид қилдингизми?

ИҚТИСОД ҲУЗУР БАХШ ЭТАДИ

Ўз-ўзингизга ҳақ тўлаш хақида қайғуринг. Нон сотиб олар экансиз — нонвойга, сабзавот харид қила туриб — деҳқонга тўлайсиз. Қачон сиз ўзингизга тўлайсиз? Жавоб: иқтисод қилинг! Доим иқтисод қилиш учун кўпчилик инсонларга шахсий интизом етишмайди. Бунда сизга оддий система ёрдам беради.

Сиз махсус «товуқ» ҳисоб-рақамини очинг. Банкингизга сизнинг амалдаги ҳисоб рақамингиздан омонат ҳисоб рақамига пул ўтказиб туриш ҳақида доимий кўрсатма беринг. Бу йўл билан, ҳар ойнинг бошида унга даромадларингизнинг ўн фоизи келиб тушади. Бу пуллар иш бошлаш учун тўпланмоқда, уларни ишлатиш мутлақо мумкин эмас.

Бу вазиятда ҳаёт шодликларини унутиш ҳам ярамайди. Бунинг учун яна бир ҳисоб рақам — кўнгилочар ишлар ҳисоб рақами очинг. Бунга ҳам даромадларингизнинг маълум бир қисми, айтайлик 5-10 фоизи ўтиб туради. Бу пулларни виждонингиз қийналмай ишлатишингиз мумкин. Бу йўлдан юриб, сиз бир ўқ билан икки қуённи отасиз: ўз ҳузурингизни унутмай яшайсиз ва шу вақтнинг ўзида келажагингиз чун пул тўплаб борасиз.

МАОШИНГИЗ ОША БОРГАН САЙИН ПУЛ ТЎПЛАНГ

Даромадларингиз ошган сайин ҳаётингиз даражаси ҳам оша боришини пайқаган бўлсангиз керак. Бироқ бу ҳолда сиз қанча кўп ишлаганингиз сайин каптиталингизни ўсмаётгани кузатилмаслиги керак. Бу ерда ҳам оддий усулни қўллаш мумкин.

Маошингиз ошиши билан унинг эллик фоизини тўпланиб бораётган ҳисоб рақамга ўтказишингиз керак. Сиз аввалги маошга ўрганиб қолганингиз туфайли бу сизга умуман таъсир қилмайди. Сиз маошингизнинг «ярим баробар» ошганига осонгина кўникасиз. Бу ҳолатда сизнинг омонатингиз янада тезроқ кўпая бошлайди ва белни янада маҳкамроқ сиқиш учун ҳожат қолмайди.

СИЗ ХУСУСИЙ ТАДБИРКОР БЎЛСАНГИЗ...

Ишбилармонлар ва эркин касб эгалари олдиндан маълум бир суммадаги пулларни иқтисод қила олишмаслиги, чунки уларнинг даромадлари миқдори доим юқорилаб-тушиб туришидан нолишади. Бундай нуқтаи назар нафақат нотўғри, балки хавфли ҳамдир. Бу сиз тадбиркорликнинг асосий молиявий қоидасидан бехабар эканлигингизни намойиш этади.

Сиз бир сиймонинг ўзида ҳам фирма раҳбари, ҳам хизматчиси бўлишингиз керак. Ролларнинг бу тариқа бўлиниши фақат хаёлий бўлмаслиги керак, бу бухгалтерия ҳисоботларида ҳам ўз аксини топиши лозим. Бунинг учун сизга иккита ҳисоб керак бўлади: фирма ҳисоби ва ўз шахсий ҳисобингиз. Бироқ энг асосийси — сиз ўзингизни фирманинг оддий бир ходими сифатида қатъий қабул қилишингиз керак.

Агар фирма даромад келтирса у хусусий шахс сифатида сизга эмас, фирмага тегишли. Сиз ҳам фирманинг исталган ходимидек, маошга яшашингиз керак-ку. Ҳар ойнинг охирида олдиндан белгиланган суммани фирма ҳисоб рақамидан ўз ҳисоб рақамингизга ўтказинг. Шу йўл билан фирма даромадларидаги тебранишлар сизнинг капитал йиғишингиз ва молиявий режалаштиришингизга таъсир қилмайди.

Ўзингизга ҳаддан ташқари катта маош белгиламанг. Унинг даражаси ўтган йилги даромадларингизнинг қирқ беш фоизидан ортиқ бўлмаслиги керак. Ахир сиз ҳали солиқ тўлашингиз, ишлаб чиқаришга сармоя киритишингиз ва заҳира жамғармасига пул ажратишингиз ҳам керак. Шу сабабли бу ҳолатда сиз ходим эмас, хусусий тадбиркордек фикр юритишингиз керак. Ўзингизнинг шахсий эҳтиёжларингиз фирманинг фаровонлигига путур етказишига йўл қўйманг.

БУ ЎЗИНИ ОҚЛАЙДИ

Агар сиз юқорида баён этилган тизимни ташкил этмасангиз, виждонингиз доим қийналиб юради. Айтайлик, сиз бир доллар сарфладингиз. Бироқ бу сизни хурсанд қила олмайди, чунки шу бир долларни иқтисод ҳам қилишингиз мумкин эди. Агар сиз уни иқтисод қилсангиз, уни ишлатишингиз мумкинлиги ҳақидаги фикр сизни тарк этмайди.

Сизга таклиф этилган икки ҳисоб рақам модели сизга молиявий режалаштиришга янада оқилона ёндашиш имконини беради. Энди мунтазам иқтисод сизнинг шахсий интизомингиз ва иродангизга боғлиқ эмас. Система автоматик равишда ишлайди. Фақат ҳеч қачон ва ҳар қандай вазиятда қилмаслигингиз лозим бўлган ягона нарса — асосий капиталга тегмаслик. Яхшиси, бу пуллар сизники эмас, товуғингизники эканлигини тасаввур қилинг. Агар сиз сал сусткашликка йўл қўйсангиз, аҳмоқ деҳқон ҳолатига тушасиз. Бироқ сиз аҳмоқ бўлиб кўринишни истамайсиз-ку, тўғрими?

Сизнинг кейинги фаровон ҳаётингиз асослари ана шу йўсинда қурилади. Аввалига сиз пул тўплашингиз керак. Эҳтимол, сиз кейинроқ янада кўпроқ пул ишлай бошларсиз ёки капиталдан кўпроқ фоиз ола бошларсиз. Бироқ аввало, ўша капитал тўпланиши керак.

Кейинги қадам тўпланган пулларни бирор жойга сармоя қилиб киритишдир. Узоқ истиқболли, йилига ўн икки фоиз деромад келтириши мумкин бўлган сармоя киритиш имкониятларини изланг. Айтайлик, сиз эллик минг евро тўпладингиз. Агар уларни йилига ўн икки фоиз билан банкка омонат қилиб киритилса, йигирма тўрт йилдан сўнг у саккиз юз минг еврога айланади.

Худди мана шунга тилла тухум дейилади. Йилига ўн икки фоиз даромад билан сиз асосий капиталга қўл теккизмасдан ойига саккиз минг евро олишингиз мумкин. Бироқ, унутманг — ҳаммаси эллик минг евро тўплаганингиздан бошланган.

ПУЛ ҚАНЧАЛИК МУҲИМ?

Пул — ҳаётдаги энг муҳим нарса эмас. Бироқ, у алоҳида аҳамиятга қачон эга бўлишини биласизми? Агар у етмаса ва миянгиз фақат қаердан уни топиш мумкинлиги ҳақидаги ўйлар билан банд бўлса! Пул бизга қўшимча имкониятларни яратади. Ўзингиз ўйланг: агар пулингиз беш миллион еврога ортиқча бўлганда ҳаётингиз қанчалик ўзгарарди?

Ҳар қандай инсоннинг ҳаётида бешта йирик соҳани ажратиб кўрсатиш мумкин. Бу саломатлик, ўзаро муносабатлар, молия, туйғулар (руҳий соҳа) ва иш (ҳаёт мазмуни). Бу соҳаларнинг ҳар бири ўз-ўзича муҳимроқ. Улардан бирида тараққиётга эришсак, бу бошқа соҳаларга ҳам ўз таъсирини ўтказмай қолмайди. Агар биз молияни бошқаришни пухта ўргансак, бутун ҳаётимиз янги сифат даражасига кўтарилади. Бизда янгидан-янги имкониятлар пайдо бўлади.

Оқилона хатти-ҳаракатлар бутун умримиз давомида кўмак бериб ва шодлантириб, бизга йўлдош бўлади. Худди шунингдек, бутун умримиз давомида нодонларча хатти-ҳаракатлар бизни изма-из таъқиб қилиб, бизни азоблайди ва мавжудлигимизни заҳарлаб туради. Биз қандай йўл тутишимиз ҳақида қарор қабул қилишимиз керак. Пуллар ҳам ҳаётимиздаги барча нарсалардек бизнинг фойдамизга ёки зиёнимизга ишлаши мумкин.

Бир қараганда, ақлли инсонларнинг кўпчилиги ўз молиявий аҳволи хусусида қайғурмаётгандек кўринади. Натижада, уларнинг молиявий ҳолатлари бутун бошли тартибсизликни эслатади. Инсон ўзида молиявий фикрлашни тарбиялаши керак. Пуллар сизнинг муаммонгизга айланишига қўйиб бермаслик керак. Улар ижобий кучга айланиши даркор.

ТЎКИНЛИК ҲАҚИДА ФИКРЛАШ

Қанчалик бойир эканмиз, атрофимиздагилар олдида масъулиятимиз шунчалик ортиб бораверади. «Бизнинг» пулларимиз ҳеч қачон тўлалигига бизга тегишли бўлмаган. Агар яқинларимизнинг муҳтожлигидан юз ўгирар эканмиз, ҳеч қачон тўла-тўкис бахтли бўла олмаймиз. Биз бутуннинг бир қисмимиз, шу сабабли атрофимиздагилардан миннатдор бўлишимиз, улар билан бўлишиб, миннатдорчилигимизни намойиш қилишимиз керак.

Кўпчилик «Қачонки чин маънода бой-бадавлат ва бахтли бўлсамгина бўлишишни бошлайман», дейди. Аввалига улар ўз-ўзларига ёрдам бермоқчи бўлишади. Бироқ бунақаси кетмайди. Товуққа эга бўлмасдан тилла тухум олиб бўлмайди. Фақат ўзини ўйлаган инсон ҳам бахтли бўла олмайди. Ҳали дон экмасдан, ҳосил олиб бўлмайди.

Бунга бошқа нуқтаи назардан қараб кўрайлик. Айнан ҳозир қандай вазиятда эканлигингиздан қатъий назар, сайёрамиз аҳолисининг катта қисми наздида сиз бадавлатсиз. Ер аҳолисининг учдан икки қисми сиз билан дарҳол жой алмашишга тайёр. Бир мушоҳада қилинг-а, сизда мавжуд пуллар қашшоқлар учун қанчалик аҳамияга эга бўлишини. Энг қашшоқ давлатларда бор-йўғи 8 евро эвазига инсоннинг кўриш қобилиятини тиклаш имкониятини берадиган операциялар ўтказилаётганидан хабарингиз борми?

Атрофимиздагилар билан бўлишар эканмиз, биз Коинотга сигнал жўнатамиз: «Ташаккур. Менда мен истаганимдан ҳам ортиқ нарса бор. Мен бошқаларга ёрдам беришим мумкин». Бу ҳолатда бизнинг пулга муносабатимиз янада табиийроқ бўлаверади. У бизга кўпроқ бахш этади, чунки бир томондан биз бунга мутлақо катта аҳамият бермаймиз, иккинчидан, бу камбағаллар учун қандай қадр-қийматга эга эканлигини жуда яхши биламиз.

Хайрия — бу ўз-ўзимизга ишончнинг исботи ва Коинотда энергия қоими ҳеч қачон тугамаслигига ишончдир. Сиз ўзингизни бадавлатликка ундагансиз ва сизнинг истакларингиз пировард натижада ҳаётдан оладиган нарсаларингизни белгилаб беради.

Сиз ўзингизга ва ўзгаларга молиявий эркинлик беришингиз лозим.

Эртами-кечми, шунча йил нима учун бунчалик сабот билан меҳнат қилганингизни тушуниб оласиз. Катта пул топиш ўз ҳолича молиявий хавфсизликни таъминлай олмаслигини вақти келиб ҳамма тушуниб етади. Қачонлардир ҳар бир инсон ўз молиявий эркинлигининг олий даражасига етишади ва ўз капиталининг фоизларига яшай бошлайди.

Ғолиблар билишадики, инсонни пул эмас, ундан оқилона фойдаланиш бахтли қила олади. Пул ҳам шунга лойиқ инсонларнинг қўлига бориб тушади.

АМАЛИЙ МАШҚЛАР

Бугун мен пулдан оқилона фойдаланишни бошлайман. Бу йўлда қуйидагиларни амалга оширишим зарур бўлади:

1. Бугундан бошлаб мен доим ўз даромадимнинг камида ўн фоизини йиғиб бораман. Мен биламанки, сақлаб қўйган пулларгина мени бой қила олади.

2. Мен ҳисоб рақамлар системасини тузаман ва улар автоматик равишда менинг пулларимни иқтисод қила бошлайди. Тадбиркор эканман, фирма ҳисоб рақами ва ўз ҳисоб рақамимни ажратаман. Мен ўзимга қатъий белгиланган маош тўлайман. У фирманинг ҳисоб рақамидан ўз ҳисоб рақамимга кўчирилиб турилади. Мен даромадларимнинг қирқ беш фоизидан ошмайдиган суммага кун кўришни ўрганаман.

3. Бугундан бошлаб, мен янада иқтисодчи бўламан. Ҳар бир нарсани харид қилиш олдидан бу нарса менга нақадар зарурлигини текшириб кўраман.

4. Мен бугун ўз пулларим билан кимга ёрдам беришим мумкинлиги ҳақида ўйлаб кўраман.

